
ᖃᓄᐃᑦᑑᓂᖏᑦ ᓇᐃᓈᖅᓯᒪᔪᓪᓗ ᐅᓂᒃᑳᖏᑦ 
ᑖᓐᓇ ᐱᒋᐊᕈᑎᒃ ᐋᖅᑮᓯᒪᔪᑦ ᖃᓄᖅ ᓄᓇᕗᑦ ᒐᕙᒪᒃᑯᖏᑦ ᐃᑲᔪᕈᓐᓇᕋᔭᕐᒪᖔᑕ ᒥᑭᓪᓕᕚᓪᓕᑎᑦᑎᓇᓱᐊᕐᓗᑎᑦ 
ᐋᓐᓂᕈᑕᐅᕙᑦᑐᓂᑦ ᐃᒥᐊᓗᒃ ᐱᔾᔪᑎᒋᓪᓗᒍ ᓄᓇᕗᒻᒥ ᓄᓇᓕᑦᑎᓂᓪᓗ. 

ᒐᕙᒪᒃᑯᑦ ᑐᕌᒐᖏᑦ ᑲᔪᕈᒪᓪᓗᑎᑦ ᐊᔭᐅᖅᑐᐃᑲᓐᓂᕈᒪᓪᓗᑎᓪᓗ ᓄᓇᕗᒻᒥᐅᑕᕐᓂᑦ ᐃᓅᓯᑦᑎᐊᕙᖃᖁᔨᓪᓗᑎᑦ 
ᑐᓴᐅᒪᑦᑎᐊᖃᑦᑕᕐᓗᑎᓪᓗ ᐃᒥᐊᓗᐃᑦ ᒥᔅᓵᓄᑦ. ᑕᐃᒫᒃ, ᐃᑲᔪᕈᓐᓇᕋᑦᑕ ᓄᓇᕗᑦ ᓯᕗᒧᐊᑦᑎᐊᖁᓪᓗᒍ 
ᑕᑯᓐᓇᖅᑕᐅᔪᓂᑦ ᓄᓇᕗᒻᒥᐅᑕᕐᓂᑦ ᓇᓗᓇᐃᔭᖅᓯᒪᔪᓂᑦ ᑲᔪᓯᖁᓪᓗᒋᑦ: ᐃᓅᓯᑦᑎᐊᕙᖃᖁᓪᓗᒋᑦ 
ᐊᑦᑕᓇᖅᑐᒦᖁᓇᒋᑦ ᐃᒥᐊᓗᒻᒥ ᐱᔾᔪᑎᖃᕐᓗᑎᑦ ᐋᓐᓂᕈᑕᐅᖃᑦᑕᖅᑐᑦ ᒥᑭᓪᓕᕚᓪᓕᖁᓪᓗᒋᑦ.  

ᓄᓇᕗᒻᒥ ᖃᓄᐃᑦᑑᓂᖏᑦ - ᓄᓇᖓᓐᓂ, ᐱᖅᑯᓯᖏᓐᓂ, ᐱᑐᖃᐅᓂᖏᓐᓂ ᐊᓯᖏᓐᓂᓪᓗ - ᒪᓕᑦᑐᑦ ᒐᕙᒪᒃᑯᑦ 
ᐱᒋᐊᕈᑎᖏᓐᓂ ᐱᖁᔭᖏᓐᓂᓗ ᐊᑐᕆᐊᓕᓐᓂᑦ. ᑕᒪᒃᑯᐊ ᑲᔪᓯᒍᓐᓇᕋᔭᖅᑐᑦ, ᑲᒪᒋᔭᐅᓗᑎᑦ ᐱᓕᕆᐊᖑᔭᕆᐊᓖᑦ 
ᑲᒪᒋᔭᐅᔪᒪᔪᓪᓗ ᐊᑦᑐᐃᓂᖃᑦᑎᐊᕐᓂᖅᐹᒃᑯᑦ ᐱᔨᑦᑎᕋᕐᓂᖏᓐᓂ ᓄᓇᕗᒻᒥᐅᑕᕐᓂᑦ.  

ᒐᕙᒪᒃᑯᑦ ᕿᓂᖅᖓᑕ ᖃᓄᐃᑦᑐᑐᐃᓐᓇᕐᓂᑦ ᐃᓱᒪᒋᔭᐅᔪᓂᑦ ᓄᓇᕗᒻᒥᐅᑕᕐᓄᑦ ᐃᑲᔫᑎᐅᔪᓐᓇᖅᑐᓂᑦ 
ᐱᒋᐊᕈᑎᑦᑎᓐᓄᑦ, ᐱᓗᐊᖅᑐᒥ ᖃᓄᖅ ᐊᑐᓕᖁᔨᒍᓐᓇᕐᒪᖔᑕ ᓄᓇᕗᑦ ᐃᒥᐊᓗᒻᒧᑦ ᐱᖁᔭᖏᓐᓂ ᐸᕐᓇᑦᑎᓂᑦ. 
ᐸᕐᓇᑏᑦ ᑲᑎᒪᑎᑦᑎᖃᑦᑕᓪᒪᕆᒻᒪᑕ ᓇᒥᑐᐃᓐᓇᑦᑎᐊᖅ ᓄᓇᕗᒻᒥᐅᑕᕐᓂᑦ, ᐃᓄᐃᑦ ᑲᔾᔨᖃᑎᒌᖏᓐᓂ, ᕼᐊᒻᒪᓚᐅᔪᓂᑦ 
ᐊᓯᖏᓐᓂᓪᓗ ᐅᑭᐅᖅᑕᖅᑐᒥ ᑎᒍᒥᐊᖅᑎᐅᔪᓄᑦ ᐱᓕᕆᖃᑎᐅᔪᓂᑦ 2010-ᒥᓂᑦ ᐊᒻᒪᓗ 2012-ᒥ. 

ᒐᕙᒪᒃᑯᑦ ᐊᔅᓱᕈᖃᑦᑕᖅᓯᒪᒻᒪᑕ ᐱᓕᕆᖃᑎᖃᖅᑐᑎᑦ ᐃᖅᑲᓇᐃᔭᕐᕕᐅᔪᓂᑦ ᐋᖅᑭᔅᓱᐃᓇᓱᐊᖅᑐᑎᑦ ᐱᒋᐊᕈᑕᐅᔪᓂᓪᓗ 
ᐱᓕᕆᓇᓱᐊᖅᑐᑎᑦ ᐊᔾᔨᒌᓐᖏᑦᑐᓂᑦ ᐃᒥᐊᓄᓐᓄᑦ ᐊᑦᑐᐊᓂᖃᖅᑐᓂᑦ ᐋᓐᓂᕈᑕᐅᕙᑦᑐᓂᑦ. ᐃᓕᓴᕆᔭᐅᓪᓗᑎᓪᓗ 
ᐅᑯᐊ, ᐃᖅᑲᓇᐃᔭᕐᕖᑦ ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᖃᑎᖃᖃᑦᑕᖅᑐᑦ ᐸᕐᓇᐅᑎᓕᐅᕋᓱᐊᖅᑐᑎᑦ 
ᐱᒋᐊᕈᑎᒋᔪᒪᔭᖏᓐᓂ ᑎᓴᒪᓂᑦ ᐅᑯᓂ: ᓄᖅᑲᖓᑎᑦᑐᓇᓱᐊᕐᓂᖅ ᐊᒻᒪᓗ ᐃᓕᓐᓂᐊᑎᑦᑎᓂᕐᒥᑦ; 
ᐋᓐᓂᖅᑕᐃᓕᒪᑎᑦᑎᑲᓐᓂᕋᓱᐊᕐᓂᖅ; ᐃᑲᔪᖅᑕᐅᓂᖅ ᐊᔭᐅᖅᑐᐃᓂᕐᓗ. 

ᐱᒋᐊᕈᑎᔅᓴᐃᑦ ᑕᕝᕙᓂ ᐸᕐᓇᐅᑎᓂᑦ ᐱᓕᕆᐊᖑᕙᓪᓕᐊᓯᒪᓕᕇᖅᑐᑦ, ᐊᒻᒪᓗ ᑖᒃᑯᑐᐊᖑᓐᓇᑎᑦ ᒐᕙᒪᒃᑯᓐᓂ 
ᐱᓕᕆᐊᓂᑦ. ᑭᓯᐊᓂᓕ, ᓯᕗᓪᓕᖅᐸᐅᑎᒍᒪᔭᖏᓐᓂ ᑎᑎᕋᖅᓯᒪᔪᑦ ᐱᒋᐊᕈᑎᒋᓂᐊᖅᑕᖏᓐᓂᓪᓗ ᒐᕙᒪᒃᑯᑦ 
ᐊᑐᓕᖅᑎᑕᐅᓗᑎᓪᓗ ᐃᓅᓇᓱᐊᑦᑎᐊᕐᓂᕐᒧᑦ ᐊᒻᒪᓗ ᑐᑭᓯᐅᒪᑦᑎᐊᕐᓗᑎᑦ ᐃᓱᒪᓕᐅᕈᓐᓇᖁᓪᓗᒋᑦ ᐊᒻᒪᓗ 
ᐋᓐᓂᖅᑕᐅᑦᑕᐃᓕᒪᓗᑎᑦ ᐃᒥᐊᓗᒃ ᐱᔾᔪᑎᒋᓪᓗᒍ ᑕᒪᓐᓇ ᐃᓚᒋᔭᐅᓪᓗᓂ.  

ᑐᑭᓯᐅᒪᑦᑎᐊᕐᓗᓂ ᐊᑯᓂ ᐊᒻᒪᓗ ᐃᒥᐊᓗᒻᒧᑦ ᐋᓐᓂᖅᑕᐅᑦᑕᐃᓕᒪᓂᖅᓴᐅᒍᓐᓇᕐᓗᑎᑦ ᓄᓇᕗᒻᒥ, ᐱᒻᒪᕆᐅᒐᔭᖅᑐᖅ 
ᑕᒪᓐᓇ ᑲᔪᓰᓐᓇᑎᓪᓗᒍ, ᓈᓚᓪᓗᑎᑦ, ᐃᓕᑉᐸᓪᓕᐊᓗᑎᓪᓗ ᓄᓇᕗᒻᒥᐅᑕᕐᓂᑦ, ᐃᓄᐃᑦ ᑲᑐᔾᔨᖃᑎᒌᖏᓐᓂ, 
ᕼᐊᒻᒪᓚᐅᔪᓂᑦ ᐊᓯᖏᓐᓂᓪᓗ ᓄᓇᓕᓐᓂᑦ ᐱᓕᕆᖃᑕᐅᔪᓂᑦ.  

ᐊᓪᓛᒃ ᑕᒪᓐᓇ ᐱᒋᐊᕈᑎᐅᒐᓗᐊᖅᑎᓪᓗᒍ, ᑲᑎᒪᖃᑎᖃᐃᓐᓇᖃᑦᑕᕐᓗᑎᑦ, ᐱᓕᕇᓐᓇᕐᓗᑎᑦ, ᐃᒥᐊᓗᒻᒧᑦ 
ᐋᓐᓂᖅᑕᐅᕙᑦᑐᓄᑦ ᓄᓇᕗᒻᒥ ᑕᕝᕙᑦᑕᐅᑎᒋ ᐋᖅᑭᔾᔮᖏᒻᒪᑦ, ᐱᔭᕆᐊᑭᑦᑑᔾᔮᖏᒻᒪᑦ ᐱᔭᕇᖅᑕᐅᑎᒋᔾᔮᓇᓂᓗ. 
ᒐᕙᒪᒃᑯᑦ ᐱᒋᐊᖅᑎᑦᑏᓐᓇᖃᑦᑕᕐᓂᐊᖅᑐᑦ, ᐊᒻᒪᓗ ᑲᒪᐃᓐᓇᕐᓗᑎᑦ, ᓴᖅᑭᔮᖅᑎᑦᑏᓐᓇᕋᓱᐊᕐᓗᑎᑦ 
ᐃᓅᓯᖃᑦᑎᐊᕐᓂᖅᓴᐅᓂᕐᒥᑦ ᑐᓴᐅᒪᑦᑎᐊᕐᓗᑎᓪᓗ ᐃᒥᐊᓗᐃᑦ ᒥᔅᓵᓄᑦ ᐊᑦᑕᓇᖅᑐᒦᖁᓇᒋᑦ 
ᐃᓅᓇᓱᐊᑦᑎᐊᖃᑎᒌᒍᓐᓇᓂᖅᓴᐅᓗᑎᑦ ᓄᓇᓖᑦ ᓄᓇᕗᒻᒥ.

ᓄᓇᕗᑦ ᒐᕙᒪᒃᑯᖏᑦ ᐃᑲᔪᕋᓱᐊᕐᓂᖏᑦ ᒥᑭᓪᓕᖅᕚᓪᓕᑎᑦᑎᔪᒪᓪᓗᑎᑦ 
ᐃᓱᖃᖅᑎᑦᑎᔪᒪᓪᓗᑎᓪᓗ ᐋᓐᓂᕈᑕᐅᔪᓐᓇᖅᑐᓂᑦ ᐃᒥᐊᓗᒃ ᐱᔾᔪᑎᒋᓪᓗᒋᑦ ᓄᓇᕗᒻᒥ. 

ᒐᕙᒪᒃᑯᑦ ᐱᓕᕆᓂᖏᑦ ᐋᓐᓂᕈᑕᐅᑎᑦᑎᑦᑕᐃᓕᒪᓂᕐᒧᑦ 
ᐃᒥᐊᓗᒃ ᐊᒻᒪᓗ ᑕᒪᓐᓇ ᐊᑦᑐᐊᔪᖅ ᐱᔭᕆᐊᑐᒧᐊᓘᒻᒪᑦ. ᐊᐅᓚᑕᐅᔪᓐᓇᕋᓗᐊᖅᑐᓂ ᑭᓯᐊᓂᓕ ᒪᓕᒐᖅᑎᒍᑦ 
ᐱᕙᔅᓴᐅᒐᓗᐊᖅᑐᓂ, ᐊᒥᓱᑦ ᓄᓇᕗᒻᒥᐅ ᐃᒥᖃᑦᑕᓲᖑᒻᒪᑕ ᖁᕕᐊᐱᔭᐅᓪᓗᑎᓪᓗ ᐊᑦᑕᓇᖅᑐᒦᑦᑐᐃᓐᓇᐅᓇᑎᓪᓗ. 
ᑭᓯᐊᓂᑦᑕᐅ, ᐃᒥᐊᓗᒃ ᐅᓗᕆᐊᓇᖅᑑᔪᓐᓇᕐᒥᔪᖅ ᐊᔪᓕᕈᑕᐅᔪᓐᓇᖅᑐᓂ ᐊᑦᑕᓈᖅᑑᓕᖅᑐᓄ ᐃᓄᓐᓄᑦ, 
ᐱᖃᑎᖏᓐᓄᑦ ᐃᓚᖏᓐᓄᓪᓗ, ᓄᓇᓕᓐᓄᓪᓘᒐᓗᐊᖅ.  

ᓄᓇᕗᒻᒥ, ᐋᓐᓂᕈᑕᐅᔪᓐᓇᖅᑐᑦ ᐅᓗᕆᐊᓇᖅᑐᓪᓗ ᐃᒥᐊᓗᒻᒦᓐᖔᖅᑐᑦ ᐊᓯᖏᓐᓂᑦᑕᐅ ᐱᔾᔪᑎᖃᖅᑐᓂᑦ 
ᐃᒥᓗᐊᓕᖃᑦᑕᓲᖑᒻᒪᑕ ᒪᑯᓄᖓ ᐃᓄᓕᕆᓂᕐᒧᑦ, ᐃᓄᒋᐊᓗᐊᖅᑐᑦ ᐃᓪᓗᒥᑦ, ᑮᓇᐅᔾᔭᔅᓴᓂᑭᒃᑯᑦ, 
ᐃᓕᓐᓂᐊᖅᓯᒪᑦᑎᐊᓐᖏᑦᑐᑦ ᐊᒻᒪᓗ ᐋᓐᓂᕈᑕᐅᕐᔪᐊᖅᓯᒪᔪᑦ ᐱᔾᔪᑕᐅᓪᓗᑎᑦ.  

ᖃᐅᔨᓴᖅᑕᐅᓯᒪᔪᑦ ᓇᓗᓇᐃᖅᓯᓯᒪᔪᑦ ᐱᐅᓐᖏᑦᑐᒃᑯᑦ ᐊᑦᑐᐃᓂᖃᖅᓯᒪᒻᒪᑦ ᐃᒥᐊᓗᒃ ᓄᓇᕗᒻᒥ. ᐅᖃᖅᓯᒪᔪᑦ 
ᑐᖁᖓᔪᓕᕆᔨᒃᑯᑦ ᓄᓇᕗᒻᒥ, 23% ᐃᓅᒍᓐᓃᖅᓯᒪᔪᑦ ᓄᓇᕗᒻᒥ ᐱᒋᐊᖅᑐᒍ 1999 ᐊᒻᒪᓗ 2007 ᐃᒥᓗᐊᖅᑐᓄᑦ 
ᐱᔾᔪᑕᐅᓯᒪᔪᑦ, ᐊᒻᒪᓗ 30% ᐃᓄᐊᖅᓯᒪᓪᓗᑎᑦ ᐋᖏᔮᕐᓇᖅᑐᒧᑦ ᐊᒻᒪᓘᓐᓃᑦ ᐃᒥᐊᓗᒻᒧᑦ ᐱᔾᔪᑎᖃᖅᑎᓯᒪᓪᓗᑎᑦ. 
ᐅᓂᒃᑳᑦ ᕿᑭᖅᑖᓗᒻᒥ ᐅᑕᖅᑭᕕᒻᒥ ᐅᖃᖅᓯᒪᔪᑦ 95% ᑎᒍᔭᐅᓯᒪᔪᑦ ᐅᖃᖅᓯᒪᔪᑦ ᐃᒥᐊᓗᒻᒥ ᐋᖏᔮᕐᓇᖅᑐᒥᓪᓗ 
ᐊᑲᐅᓐᖏᓕᐅᕈᑎᖃᕐᓂᕋᖅᑐᑎᑦ. ᒪᓕᑦᑐᒋᑦ 2007-2008 ᐃᓄᐃᑦ ᐋᓐᓂᐊᖅᑕᐃᓕᒪᓂᕐᒧᑦ ᖃᐅᔨᓴᐅᑎᒥᓃᑦ, 16% 
ᑭᐅᔪᑦ ᐅᖃᖅᓯᒪᔪᑦ ᐊᕕᑲᓴᖃᑦᑕᖅᓯᒪᔪᑦ ᐃᒥᐊᓗᒃ ᐱᔾᔪᑎᒋᓪᓗᒍ, ᐊᔾᔨᒐᓗᒋᓪᓗᓂᐅᒃ ᖃᐅᔨᓴᖅᑕᐅᓯᒪᔪᓂᑦ 17%-
ᖑᓪᓗᑎᑦ ᑲᓇᑕᒥ ᑕᐃᒫᔅᓴᐃᓐᓇᖅᑕᐅ ᐱᔾᔪᑎᖃᖅᑐᑎᑦ ᐃᒥᐊᓗᒻᒧ ᑕᐃᒪᐃᖃᑦᑕᖅᓯᒪᔪᓂᑦ 2006-ᒥ. 
ᑕᒪᒃᑯᐊᖑᒐᓗᐊᖅᑎᓪᓗᒋᑦ ᓈᓴᖅᑕᐅᓯᒪᔪᑦ, ᐊᒥᓱᑦ ᐃᒪᒌᑦ, ᐃᓐᓇᐃᑦ, ᐃᓅᓱᑦᑐᐃᑦ ᐊᓯᖏᓪᓗ ᓄᓇᕗᒻᒥ 
ᐊᑦᑐᖅᑕᐅᓯᒪᔪᐃᓐᓇᐃᑦ ᐃᒥᐊᓗᒻᒧᑦ ᐋᓐᓂᕈᑕᐅᕙᑦᑐᓂᑦ, ᐅᕝᕙᓘᓐᓃᑦ ᐊᓯᖏᓐᓂ ᖃᐅᔨᓯᒪᔪᑦ 
ᑕᐃᒪᐃᑦᑐᒃᑰᖅᓯᒪᔪᓂᑦ.  

ᑕᒪᒃᑯᐊ ᓄᑖᖑᓐᖏᑦᑐᑦ. ᐃᓄᐃᑦ ᐊᒥᓱᑦ ᐃᒥᖃᑦᑕᓲᖑᓐᖏᑦᑐᑦ - 41% ᐃᓄᐃᑦ ᐋᓐᓂᐊᖅᑕᐃᓕᒪᓂᕐᒧᑦ 
ᖃᐅᔨᓴᕐᓂᐅᔪᓂᑦ ᑭᐅᖃᑦᑕᖅᓯᒪᔪᑦ ᐃᒥᓚᐅᖅᓯᒪᓐᖏᑦᑐᑦ ᐊᕐᕌᒍᒋᓚᐅᖅᑕᖓᓐᓂ ᐊᐱᖅᓱᖅᑕᐅᑎᓪᓗᒋᑦ, ᑖᒃᑯᐊᓕ 
23%-ᖑᓪᓗᑎᑦ ᑲᓇᑕᒥ ᐅᑭᐅᓕᓐᓂᑦ 15 ᐅᖓᑖᓄᓪᓗ – ᐃᒥᐊᓗᒃ ᐊᑲᐅᓐᖏᓕᐅᕈᑕᐅᓯᒪᕗᖅ ᐃᓅᖃᑎᒋᓐᓄᑦ 
ᓄᓇᕗᒻᒥ, ᐅᑭᐅᒐᓴᓐᓂᓪᓗ ᐅᑭᐅᖅᑕᖅᑐᒥ ᓄᓇᓕᑦᑎᓂᓪᓗ ᐊᔅᓱᕉᑕᐅᖃᑦᑕᖅᓯᒪᕗᖅ ᑲᒪᒋᔭᐅᓇᓱᐊᕋᓗᐊᖅᑐᓂ 
ᐊᑲᐅᓐᖏᓕᐅᕈᑎᐅᔪᖅ. ᐱᓗᐊᖅᑐᒥᑦ, ᓄᓇᕗᒻᒥᐅᑦ ᐃᓄᑑᓐᖏᑦᑐᑦ ᐊᑲᐅᓐᖏᓕᐅᕈᑎᖃᖅᑐᑦ ᐋᓐᓂᕈᑕᐅᕙᑦᑐᓂᑦ 
ᐃᒥᐊᓗᒃ ᐱᔾᔪᑎᒋᓪᓗᒍ: ᑲᑐᔾᔨᖃᑎᒋᓪᓗ ᐊᒻᒪᓗ ᑭᓪᓕᖃᖅᑐᑦ ᓄᓇᐃᑦ ᑲᓇᑕᒥ ᐊᒻᒪᓗ ᓯᓚᕐᔪᐊᒥ ᑕᒪᓐᓇ 
ᐃᓕᓴᕆᔭᐅᓯᒪᒻᒥᔪᖅ ᐊᒻᒪᓗ ᐱᒋᐊᕈᑎᖃᖅᓯᒪᔪᑦ ᒥᑭᓪᓕᖅᕚᓪᓕᑎᑦᑎᒐᓱᐊᖅᑐᑎᑦ ᐋᓐᓂᕈᑕᐅᖃᑦᑕᕐᓂᖓᓐᓂ 
ᐃᒥᐊᓗᒃ ᓄᓇᓗᓐᓂᑦ.  

2010-ᖑᓪᓗᒍ, ᓄᓇᕗᑦ ᒐᕙᒪᒃᑯᑦ ᕿᒥᕐᕈᓕᓚᐅᖅᓯᒪᔪᑦ ᐃᒥᐊᓕᓐᓄᑦ ᐱᖁᔭᕐᒥᑦ. ᐃᓚᒋᔭᐅᓪᓗᓂ ᕿᒥᕐᕈᔭᐅᓪᓗᓂ, 
ᒐᕙᒪᒃᑯᑦ ᓴᖅᑮᓚᐅᖅᓯᒪᔪᑦ ᐸᕐᓇᑦᑎᓂᑦ 9-ᓂᑦ ᑎᒃᑯᐊᖅᓯᓯᒪᓪᓗᑎᑦ ᓇᑭᑐᐃᓐᓈᖅᓯᒪᔪᓂᑦ ᓄᓇᕗᒻᒥ 
ᐃᖅᑲᓇᐃᔭᕐᕕᓐᓂᑦ. ᐃᓚᒋᔭᐅᔪᑦ, ᐊᓪᓚᑦᑏᕈᔪᐃᑦ ᑮᓇᐅᔭᓕᕆᔨᒃᑯᓐᓂ, ᑲᑎᒪᔾᔪᑎᖃᖃᑦᑕᖅᑐᓂᑦ ᐃᒥᐊᓗᒃ 
ᐱᔾᔪᑕᐅᓪᓗᓂ ᓄᓇᕗᒻᒥ, ᐳᓚᕋᖅᑐᑎᑦ 25-ᓄᑦ ᓄᓇᓕᓐᓄᑦ ᓄᓇᕗᒻᒥ ᐱᒋᐊᖅᑐᒍ ᐊᑦᑑᑉᐱᕆ 2010 ᑎᑭᑦᑐᒍ 
2012.    

ᐸᕐᓇᑦᑏᑦ ᒪᕐᕉᓐᓂᒃ ᐅᓂᒃᑳᓐᓂᒃ ᓴᖅᑮᓚᐅᖅᓯᒪᔪᑦ - “ᑐᓴᖅᑕᕗᑦ” ᐊᒻᒪᓗ “ᓄᖅᑲᖅᑎᑕᐅᓂᖓ ᐋᓐᓂᕈᑕᐅᕙᑦᑐᑦ” - 
ᑐᓴᖅᑕᐃᓐᓇᐅᓪᓗᑎᑦ ᓄᓇᕗᒻᒥᐅᑕᕐᓄᑦ ᐅᓂᒃᑳᖃᑦᑕᖅᓯᒪᔪᑦ ᖃᓄᖅ ᐊᑦᑐᖅᑕᐅᓯᒪᒻᒪᖔᑕ ᐃᒥᐊᓗᒻᒧᑦ ᐊᒻᒪᓗ 
ᖃᓄᖅ ᐊᑐᓕᖁᔭᒥᓂᒃ ᐅᓂᒃᑳᖅᑐᑎᑦ ᐱᒋᐊᕈᑕᐅᔪᓐᓇᕋᔭᖅᑐᓂᑦ ᒐᕙᒪᒃᑯᓐᓂ ᓄᖅᑲᑎᑦᑎᑲᓐᓂᕋᓱᐊᕐᓗᑎᑦ 
ᐋᓐᓂᖅᑕᐅᖃᑦᑕᕐᓂᖏᓐᓄᑦ ᐃᒥᐊᓗᒻᒧᑦ.  

ᒐᕙᒪᒃᑯᑦ ᐱᓕᕆᔪᒪᑦᑎᐊᖅᑐᑦ ᓄᖅᑲᑎᑦᑎᕚᓪᓕᕈᒪᓪᓗᑎᑦ ᐋᓐᓂᖅᑕᐅᔾᔪᑕᐅᕙᑦᑐᓂᑦ ᐃᒥᐊᓗᒃ ᐱᔾᔪᑎᒋᓪᓗᒍ 
ᓄᓇᕗᒻᒥ, ᐊᒻᒪᓗ ᐱᒋᐊᖅᐸᓪᓕᐊᓂᐊᖅᑐᑦ ᐱᔨᑦᑎᕋᕐᓗᑎᓪᓗ ᑕᒪᒃᑯᐊ ᑐᕌᒐᐃᑦ ᑲᔪᓯᖁᓪᓗᒋᑦ. ᑕᕝᕙᓂ ᐃᓗᐊᓂ 
ᒐᕙᒪᒃᑯᑦ, ᐱᓗᐊᖅᑐᒥᑦ ᑕᐃᒃᑯᐊ ᑎᓴᒪᑦ ᐃᖅᑲᓇᐃᔭᕐᕖᑦ ᐱᓕᕆᔪᒫᖅᑐᑦ ᐃᒥᐊᓗᒃ ᐱᔾᔪᑎᒋᓪᓗᒍ ᐋᓐᓂᕈᑕᐅᕙᑦᑐᓪᓗ 
ᒥᑭᓪᓕᕚᓪᓕᖁᓪᓗᒋᑦ (ᑮᓇᐅᔭᓕᕆᔨᒃᑯᑦ, ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ, ᐃᓚᒌᓐᓄᑦ ᐱᔨᑦᑎᕋᖅᑏᑦ 
ᐃᖅᑲᖅᑐᐃᕕᓕᕆᔨᒃᑯᓪᓗ), ᐱᓕᕆᖃᑎᒌᔅᓯᒪᔪᑦ ᐸᕐᓇᐅᑎᓕᐅᕋᓱᐊᖅᑐᑎᑦ ᐃᓅᓯᖃᑦᑎᐊᕐᓂᕐᒧᑦ 
ᑐᑭᓯᐅᒪᑦᑎᐊᕐᓗᑎᓪᓗ ᐋᓐᓂᐊᕈᑕᐅᕙᑦᑐᑦ ᐃᒥᐊᓗᒻᒧᑦ ᒥᑭᓪᓕᕚᓪᓕᖁᓪᓗᒋᑦ ᓄᓇᕗᒻᒥ.  

  
 



 

ᑕᑯᓐᓇᕐᓂᖏᑦ 
ᑲᑎᒪᑎᑦᑎᖃᑦᑕᖅᑐᑎᑦ ᑭᒃᑯᑐᐃᓐᓇᕐᓂᑦ, ᓄᓇᕗᑦ ᐃᒥᐊᓗᓐᓄᑦ ᐱᖁᔭᓂᑦ ᐸᕐᓇᑦᑏᑦ ᑎᑎᕋᓚᐅᖅᓯᒪᔪᑦ 
ᓄᓇᕗᒻᒥᐅᑕᕐᓄᑦ ᐅᖃᐅᓯᐅᓯᒪᔪᓂᑦ “ᐋᖅᑭᒍᑕᐅᒍᓐᓇᕋᔭᖅᑐᑦ”. ᐊᔾᔨᒋᓐᖏᒃᑲᓗᐊᖅᑐᒋᑦ ᐃᓚᖏᑦ ᐅᖃᐅᓯᐅᔪᑦ, 
ᓄᓇᕗᒻᒥᐅᑦ ᓇᓗᓇᓚᐅᓐᖏᑦᑐᑦ ᖃᓄᐃᑦᑐᓂᑦ ᓄᓇᖓᓐᓂ ᐃᓅᓯᖃᑦᑎᐊᕐᓂᕐᒧᑦ ᐊᑦᑕᓇᓐᖏᓂᖅᓴᓂᓪᓗ 
ᐃᓅᓯᖃᕈᒪᓪᓗᑎᑦ. ᐊᒥᓱᑦ ᐅᖃᓚᐅᖅᑐᑦ ᓄᓇᓕᖃᑦᑎᐊᕐᓂᖅᓴᐅᒍᒪᓪᓗᑎᑦ ᐃᒥᖃᑦᑕᖅᑐᑦ ᐊᓯᔾᔨᖅᓯᒪᓕᕐᓂᖏᑦ 
ᐋᓐᓂᕈᑕᐅᕙᓕᖅᑐᑎᑦ ᑕᒪᓐᓇ ᓄᖅᑲᕐᔫᒥᖁᔭᐅᓕᕐᖓᑦ ᐃᒫ ᓄᖅᑲᐹᓪᓕᕈᓐᓇᐸᓪᓚᐃᒻᒪᑦ:  

• ᐊᖏᕐᕋᒥᓂᑦ ᓂᐅᕕᐊᔅᓴᖃᑉᐸᑦᑐᑦ ᐃᒥᐊᓗᓐᓂᓄᖅᑲᖅᑎᑕᐅᓗᑎᑦ; 

• ᓄᓇᓖᑦ ᓂᓪᓕᕈᓐᓇᖅᑎᑕᐅᓗᑎᑦ ᐊᐅᓚᑦᑎᒍᑕᐅᒍᓐᓇᓂᖅᓴᐅᑦᑎᐊᕙᓐᓂᑦ ᓄᓇᓕᓐᓂ ᐊᑐᕐᓗᑎᑦ 
ᐃᓱᒪᓕᐅᕈᓐᓇᕐᓗᑎᑦ;  

• ᑐᑭᓯᒋᐊᕈᑎᓂᑦ ᐊᑐᐃᓐᓇᖅᑕᖃᕐᓂᖅᓴᐅᓗᓂ ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᖏᓐᓂ ᓄᓇᓕᓕᒫᓂᑦ 
ᐃᑲᔪᕈᓐᓇᕐᓗᑎᑦ ᐃᒥᐊᓗᓐᓄᑦ ᐱᔾᔪᑎᖃᖅᑐᓄᑦ; 

• ᐊᑐᕈᓐᓇᑦᑎᐊᖅᑐᒥᑦ ᑲᔪᓯᒍᓐᓇᑦᑎᐊᖅᑐᒥᑦ ᐃᒥᐊᓗᒻᒧᑦ ᐊᐅᓚᑦᑎᔾᔪᑎᒥᑦ ᐱᑕᖃᕐᓗᓂ 
ᐃᒥᐊᓗᑦᑖᖑᕙᑦᑐᓄᓪᓗ;  

• ᐱᕋᔭᑦᑐᓄᑦ ᐊᑭᓕᐅᑎᓂᑦ ᐃᓂᖅᑎᕈᑎᓂᓪᓗ ᐊᑑᑎᖃᑦᑎᐊᖅᑐᓂᑦ ᐱᑕᖃᕐᓗᓂ; ᐊᒻᒪᓗ, 

• ᓈᒻᒪᑦᑐᓂᑦ ᑐᑭᓯᒋᐊᕈᑎᓂᓪᓗ ᐃᓕᓐᓂᐊᕈᑎᔅᓴᓂᑦ ᐃᑲᔫᑎᐅᔪᓐᓇᖅᑐᓂᓪᓗ ᐊᑐᐃᓐᓇᖅᑕᖃᐃᓐᓇᕐᓗᓂ 
ᓄᓇᕗᒻᒥ. 

ᒐᕙᒪᒃᑯᑦ ᐱᓕᕆᓂᐊᖅᑐᑦ ᐱᐅᓂᖅᐹᖅᑎᒍᑦ ᑎᒥᒧᑦ ᐊᑦᑕᓇᖅᑕᐃᓕᒪᓂᕐᒥᓪᓗ ᓄᓇᓕᓐᓂᑦ ᓄᓇᕗᒻᒥᐅᑕᕐᓄᑦ. 

ᑐᕌᒐᖏᑦ 
ᐅᑯᐊ ᒪᓕᒐᐃᑦ ᐊᑐᐊᕈᑕᐅᓂᐊᖅᑐᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐃᑲᔫᑎᔅᓴᓂᑦ ᐃᓅᑦᑎᐊᕐᓇᓱᐊᕐᓂᕐᒧᑦ 
ᑐᑭᓯᐅᒪᑦᑎᐊᕐᓗᓂᓗ ᐃᓱᒪᓕᐅᕈᓐᓇᖁᓪᓗᒋᑦ ᐊᓐᓂᐊᕈᑕᐅᕙᑦᑐᓪᓗ ᐃᒥᐊᓗᒻᒧᑦ ᒥᑭᓪᓕᕚᓪᓕᖅᑎᒐᓱᐊᕐᓗᒋᑦ: 

ᐱᓕᕆᖃᑎᒌᓐᓂᖅ/ᐃᑲᔪᖅᑎᒌᓐᓂᖅ:   

ᐃᒥᐊᓗᒃ ᐱᔭᕆᐊᑐᒧᐊᓘᒻᒪᑦ, ᐊᒥᓱᓂᓪᓗ ᓱᓕᑦᑎᐊᖅᑐᓂ ᐱᑕᖃᕐᖓᑦ - ᐃᓛᓐᓂᑯᓪᓗ ᓈᒻᒪᒋᔭᐅᖃᑦᑕᕐᓇᑎᑦ - 
ᐃᓱᒪᒋᔭᐅᔪᓪᓗ ᖃᓄᖅ ᒐᕙᒪᒃᑯᑦ ᑕᒪᑐᒥᖓ ᐃᒥᐊᓗᒻᒥᑦ ᐱᔾᔪᑎᖃᖅᑐᑎᑦ ᐋᖅᑮᓇᓱᒋᐊᖃᕐᒪᖔᑕ. 
ᐊᔾᔨᒌᓐᖏᑦᑐᓂᑦ ᐃᓄᐃᑦ ᐃᓱᒪᒋᔭᖏᓐᓂ ᐅᖃᖃᑦᑕᕐᖓᑕ ᑲᑎᒪᑎᑕᐅᑎᓪᓗᒋᑦ. ᐊᑑᑎᖃᑦᑎᖃᖅᑐᓂᑦ 
ᓈᒻᒪᑦᑐᓂᓪᓗ ᐅᖃᖃᑎᒌᒍᓐᓇᖁᓪᓗᒋᑦ, ᓴᖅᑭᔮᖅᑎᑦᑎᒋᐊᖃᖅᑐᒍᑦ ᑐᓐᖓᓇᑦᑎᐊᖅᑐᒥᑦ, 
ᐱᓕᕆᖃᑕᐅᔪᓐᓇᖅᑐᓂᑦ ᑭᒃᑯᑐᐃᓐᓇᐃᑦ ᓇᓪᓕᕈᑎᖏᑦ ᑐᓴᖅᑕᐃᓐᓇᐅᒍᓐᓇᕐᓗᑎᑦ 
ᓯᕗᒧᐊᑦᑎᐊᓚᐅᓐᖏᓂᑦᑎᓐᓂ. 

ᑕᒪᒃᑯᐊ ᐃᓕᓴᕆᓗᒋᑦ ᐊᔾᔨᒌᓐᖏᑦᑐᓂᑦ ᑲᒪᒋᔭᖑᔪᓐᓇᖅᑐᑦ ᓱᓕᔪᓂᓪᓗ ᕿᒥᕐᕈᓂᖏᓐᓂ, ᒐᕙᒪᒃᑯᑦ 
ᐱᓕᕆᔪᒪᕗᑦ ᐱᔾᔪᑎᖃᑦᑎᐊᕐᓗᑎᑦ: ᐋᓐᓂᕈᑕᐅᕙᑦᑐᑦ ᐃᒥᐊᓗᒻᒧᑦ ᒥᑭᓪᓕᕚᓪᓕᖁᓪᓗᒋᑦ. 

ᐱᔨᑦᓯᕐᓂᖅ:  

ᐃᓅᓇᓱᐊᑦᑎᐊᖅᑐᑦ ᓴᓐᖏᔪᓪᓗ ᓄᓇᓖᑦ ᑐᓐᖓᕕᒋᔭᐅᕗᑦ ᓄᓇᕗᑦᑎᐊᖃᕋᓱᐊᕐᓂᕐᒥᑦ. ᒐᕙᒪᒃᑯᑦ ᐊᔅᓱᕈᕐᓂᖏᑦ, 
ᐱᒋᐊᕈᑎᖏᑦ ᑐᕌᒐᖏᓪᓗ ᑐᕌᖓᔪᖅ ᐱᔨᑦᑎᑦᑎᐊᕐᓂᕐᒥᑦ ᓄᓇᓕᓐᓂᑦ. ᐃᓚᒋᔭᐅᓪᓗᓂ, ᐊᑐᐃᓐᓇᐅᑎᑦᑎᓗᑎᑦ 
ᓴᓇᕐᕈᑎᒋᔪᓐᓇᖅᑕᖏᓐᓂ, ᐃᓕᓐᓂᐊᑎᑦᑎᓂᕐᒥᑦ ᑐᑭᓯᒋᐊᕈᑎᓂᓪᓗ ᐊᑐᐃᓐᓇᖃᕐᕕᒋᓗᒋᑦ ᓄᓇᓖᑦ ᐱᐅᓂᖅᓴᒥᑦ 
ᐃᓅᓯᖃᑦᑎᐊᕋᓱᐊᕐᓂᕐᒥᑦ ᑐᓴᐅᒪᖃᑦᑎᐊᕐᓗᑎᓪᓗ ᐃᓱᒪᓕᐅᕈᓐᓇᖁᓪᓗᒋᑦ ᐋᓐᓂᕈᑕᐅᕙᑦᑐᑦ ᐃᒥᐊᓗᒻᒧᑦ 
ᓄᖅᑲᕚᓪᓕᖅᑎᒐᓱᐊᕐᓗᒋᑦ. 

ᒐᕙᒪᒃᑯᑦ ᑕᑯᓐᓇᕐᓂᐊᖅᑐᑦ ᐱᐅᓂᖅᐹᖅᑎᒍᑦ ᐱᔨᑦᑎᕋᓱᐃᓐᓇᕐᓗᑎᑦ ᐃᓚᒌᓐᓂᒃ ᓄᓇᓕᓐᓂᓪᓗ, ᐊᒻᒪ 
ᐊᓯᖏᓐᓂ ᐊᐅᓚᔾᔪᑎᐅᔪᓂᑦ ᑲᒪᑦᑎᐊᖏᓐᓇᕋᓱᐃᓐᓇᕐᓗᑎᑦ. 

  
 



 

ᑕᕝᕙᓂ ᐅᓂᒃᑳᕐᒥᑦ ᐱᔭᕇᖅᓯᒪᔪᒥ, “ᓄᑖᕐᒥᑦ ᐱᒋᐊᕐᓂᖅ: ᐋᓐᓂᕈᑕᐅᕙᑦᑐᑦ ᓄᖅᑲᑎᓪᓗᒋᑦ”, ᓄᓇᕗᒻᒥ ᐃᒥᐊᓗᒻᒧᑦ 
ᐱᖁᔭᐃᑦ ᐸᕐᓇᑦᑎᖏᑦ ᐋᖅᑮᓯᒪᔪᑦ ᒪᓕᒐᕐᓂᑦ ᒪᓕᑦᑐᑎᑦ ᐅᖃᐅᓯᒥᓂᖏᓐᓂ ᓄᓇᕗᒻᒥᐅᑕᐃᑦ 
ᑲᑎᒪᑎᑦᑎᖃᑦᑕᓚᐅᖅᑎᓪᓗᒋᑦ. ᐊᑐᐊᒐᐃᑦ ᐊᑐᐊᖅᓯᔪᑦ ᐸᕐᓇᖅᑏᑦ ᑲᑎᒪᑎᑦᑎᖃᑦᑕᓚᐅᖅᑎᓪᓗᒋᑦ ᑐᑭᓯᔭᖏᓐᓂᓪᓗ 
ᐃᓱᒪᒋᔭᐅᔪᓂᑦ ᑐᓴᖅᑕᒥᓂᖏᓐᓂ ᓄᐊᑕᐅᑦᑎᐊᖅᑐᑎᑦ ᓄᓇᕗᒻᒥᐅᑕᕐᓂᑦ. ᐊᑐᐊᕈᑎᑦᑎᐊᕙᐅᔪᓐᓇᖅᑐᑦ ᒫᓐᓇᒧᑦ 
ᓯᕗᓂᑦᑎᓂᓪᓗ ᐊᔅᓱᕉᑕᐅᖃᑦᑕᕐᓂᐊᖅᑐᓂᑦ:   

• ᑕᒪᓐᓇ ᐱᒻᒪᕆᐅᒻᒪᑦ ᒥᑭᓪᓕᕚᓪᓕᑎᑦᑎᓂᖅ ᐋᓐᓂᕈᑕᐅᖃᑦᑕᖅᑐᑦ ᐃᒥᐊᓗᒃ ᐱᔾᔪᑎᒋᓪᓗᒍ 
ᐃᓅᓇᓱᐊᑦᑎᐊᕐᓗᑎᑦ ᖃᓄᐃᖁᓐᖏᑦᑎᐊᖅᑐᒋᓪᓗ ᓄᓇᕗᒻᒥᐅᑕᐃᑦ; 

• ᐱᔭᐅᓗᐊᖃᑦᑕᑎᓪᓗᒍ ᐃᒥᐊᓗᒃ ᐊᓯᔾᔨᖅᑕᐅᔪᓐᓇᖅᑐᑦ ᒪᓕᒐᐃᑦ ᒪᓕᑦᑕᐅᑦᑎᐊᖁᓪᓗᖏᑦ; 

• ᐃᒻᒥᓂᒃ ᐃᒥᓗᐊᖅᑕᐃᓕᒪᑎᑦᑎᓂᕐᒥᑦ ᐃᓅᓯᖃᑦᑎᐊᕐᓂᖅᓴᐅᔪᓐᓇᖅᑐᑦ ᓄᓇᖅᑲᑎᒌᑦ ᐊᒻᒪᓗ ᐊᓯᖏᓐᓂ 
ᐅᑉᐱᕆᔭᖃᑦᑎᐊᕐᓗᑎᑦ ᐱᔪᓐᓇᐅᑎᖏᓐᓂ; 

• ᓄᓇᓖᑦ ᖃᐅᔨᒪᓂᖅᐹᖑᒻᒪᑕ ᖃᓄᖅ ᐃᓅᓯᖃᑦᑎᐊᒃᑲᓐᓂᕈᓐᓇᕋᔭᕐᒪᖔᑕ ᓄᓇᓕᖓᓐᓂ; 

• ᐋᓐᓂᖅᑕᐃᓕᒪᑎᑦᑎᑲᓐᓂᕋᓱᐊᕐᓂᖅ ᐃᑲᔪᖅᑐᖅᑕᐅᓗᑎᑦ ᑭᓯᐊᓂ ᒪᓕᒐᕐᓂᑦ, ᐊᔭᐅᖅᑐᐃᓂᖅᓴᐅᓗᑎᑦ, 
ᐊᒻᒪᓗ ᓇᓗᓇᐃᑦᑕᐅᖃᑦᑕᕐᓂᖏᓐᓂ ᐃᖅᑲᖅᑐᐃᕕᒻᒥ ᓂᑲᒋᔭᐅᓐᖏᓂᖅᓴᐅᓗᑎᑦ;  

• ᐃᓕᓐᓂᐊᖅᑎᑕᐅᒃᑲᓐᓂᖃᑦᑕᕐᓗᑎᑦ ᓂᐅᕕᐊᔅᓴᖃᖃᑦᑕᖅᑐᑦ ᐃᒥᖃᑦᑕᖁᓗᒋᑦ ᐃᒥᓗᐊᓐᖏᓪᓗᑎᑦ, ᐊᒻᒪᓗ 
ᓄᖅᑲᑎᑦᑎᑲᓐᓂᕋᓱᐊᕐᓗᓂ ᐊᖏᕐᕋᓂ ᐃᒥᐊᓗᓐᓂᑦ ᓂᐅᕕᐊᔅᓴᖃᖃᑦᑕᖅᑐᑦ; 

• ᐃᓕᓐᓂᐊᖅᑎᖃᑦᑕᕐᓗᒋᑦ ᑕᒪᓐᓇ ᐊᑐᖅᑕᐅᔪᓐᓇᕐᓗᓂ ᓄᓇᕗᒻᒥᐅᑕᕐᓄᑦ (ᐃᓅᓱᑦᑐᓄᑦ ᐃᓐᓇᓄᓪᓗ) 
ᐃᓱᒪᓕᐅᑦᑎᐊᕈᓐᓇᑲᓐᓂᖁᓪᓗᒋᑦ ᓇᒻᒥᓂᖅ ᐃᒥᓐᓂᐊᖅᑎᓪᓗᒋᑦ ᓄᓇᖅᑲᑎᖏᓐᓂᓪᓗ; ᐊᒻᒪᓗ, 

• ᐱᕕᔅᓴᖃᑦᑎᐊᖅᑐᑦ ᐱᐅᓯᕚᓪᓕᑎᑦᑎᑲᓐᓂᕈᓐᓇᕐᓗᒋᑦ ᐊᑑᑎᖃᑦᑎᐊᖅᑐᓂᑦ, ᓈᒻᒪᑦᑎᐊᖅᑐᓂᑦ, 
ᑕᑎᒋᔭᐅᑦᑎᐊᕈᓐᓇᖅᑐᓂᓪᓗ ᒫᓐᓇᐅᔪᖅ ᐃᒥᐊᓗᑦᑖᕐᕕᐅᕙᑦᑐᑦ, ᐊᐅᓚᑦᑎᒍᓐᓇᕐᓗᑎᒃ, 
ᐊᑐᐃᓐᓇᐅᑎᑕᖏᓐᓂᓪᓗ ᐱᐅᓯᕚᓪᓕᑎᑦᑎᑲᓐᓂᕋᓱᐊᕐᓗᓂ ᓄᓇᓕᓐᓄᑦ ᐅᐱᒋᔭᐅᖔᓕᕐᓗᑎᑦ, 
ᐊᑐᐃᓐᓇᐅᑎᑦᑎᕙᑦᑐᓪᓗ ᐃᓄᓐᓄᑦ ᐃᓅᖃᑎᒌᑦᑎᐊᒃᑲᓐᓂᕈᓐᓇᓂᕐᒥᑦ ᐱᑕᖃᖁᓪᓗᒋᑦ ᐃᒥᕋᓗᐊᖅᑎᓪᓗᒋᑦ. 

ᒐᕙᒪᒃᑯᑦ ᑕᑯᓐᓇᕐᓂᐊᖅᑐᑦ ᖃᓄᐃᑦᑐᓂᓪᓗ ᐃᓱᒪᖅᓴᖅᓯᐅᕋᓱᐊᕐᓗᑎᑦ ᓄᓇᕗᒻᒥᐅᑕᕐᓄᑦ 
ᐃᑲᔫᑎᐅᐅᔪᓐᓇᖅᑐᓂᑦ ᐋᓐᓂᖅᑕᐃᓕᒪᒃᑲᓂᖅᑎᑕᐅᓇᓱᐊᕐᓗᑎᑦ ᐱᔾᔪᑎᖃᖅᑐᓂᑦ ᐃᒥᐊᓗᒻᒧᑦ. 

ᐊᔾᔨᒌᓐᖏᑦᑐᑦ ᐋᓐᓂᕈᑕᐅᔪᓐᓇᖅᑐᑦ 
ᐃᒥᐊᓗᓐᓄᑦ ᐊᑦᑐᐊᔪᑦ ᐋᓐᓂᕈᑕᐅᔪᓐᓇᖅᑐᑦ ᑐᑭᖃᖅᑐᖅ ᐊᔾᔨᒌᓐᖏᑦᑐᑦ ᐃᓄᓐᓄᑦ, ᓇᒻᒥᓂᖅ ᐅᖃᐅᓯᕆᔭᖏᓪᓗ 
ᐊᔾᔨᒌᓐᖏᑦᑐᑦ. ᒐᕙᒪᒃᑯᑦ ᐱᒋᐊᕈᑎᖏᑦ ᐱᖁᔭᖏᓪᓗ ᐃᓕᓴᖅᓯᒋᐊᖃᖅᑐᑦ ᑲᒪᓗᑎᓪᓗ ᐊᔾᔨᒌᓐᖏᑦᑐᑦ 
ᐊᑲᐅᓐᖏᓕᐅᕈᑕᐅᔪᑦ ᐃᓗᐊᓃᑦᑐᐃᓐᓇᐅᒻᒪᑕ ᑖᒃᑯᓇᓂ, ᐊᒻᒪᓗ ᐱᕚᓪᓕᕈᑕᐅᔪᓐᓇᑦᑎᐊᖅᑐᑦ 
ᓇᓗᓇᐃᔭᖅᓯᒪᑦᑎᐊᑐᐊᖅᑲᑕ, ᑐᕌᒐᖏᓪᓗ ᓇᓗᓇᓐᖏᓪᓗᑎᑦ ᐅᖃᕐᕕᒋᓇᓱᑦᑕᖏᓐᓄᑦ. ᑖᓐᓇ ᐱᒋᐊᕈᑎᐅᔪᖅ 
ᐸᕐᓇᐅᑎ ᓇᓗᓇᐃᖅᓯᓯᒪᔪᖅ ᑐᕌᖅᑐᓪᓗ ᐊᔾᔨᒌᓐᖏᑦᑐᓄᑦ ᐱᖓᓱᓄᑦ ᐋᓐᓂᕈᑕᐅᔪᓐᓇᖅᑐᓄᑦ ᐃᒥᐊᓗᒻᒧᑦ:  

ᓇᒻᒥᓂᖅ ᐋᓐᓂᕈᑕᐅᕙᑦᑐᑦ 

ᐃᒥᐊᓗᒃ ᐊᓐᓂᕈᑕᐅᔪᓐᓇᖅᑐᖅ ᐃᒥᑐᐃᓐᓇᕐᓗᒍ ᑎᒥᒧᑦ ᐊᑲᐅᓐᖏᓕᐅᕈᑕᐅᔪᓐᓇᖅᑐᖅ, ᑎᒥᖓ 
ᐱᐅᑦᑕᐅᑎᒋᓐᖏᒃᑲᓗᐊᖅᑲᑦ ᐱᐅᓐᖏᓕᒃᑲᓐᓂᕈᓐᓇᖅᑐᖅ ᐃᒥᐊᓗᒻᒧᑦ, ᐊᐅᓚᒐᓱᐊᖅᑐᒋᑦ ᑕᒪᒃᑯᐊ 
ᐱᔭᕆᐊᑐᓂᖅᓴᐅᓕᕈᓐᓴᖅᑐᑦ ᐱᕐᕈᓗᐊᕿᒍᓐᓇᓂᖅᓴᐅᓗᑎᑦ ᐅᓗᕆᐊᓇᕈᓐᓇᖅᑐᑎᓪᓗ (ᓲᕐᓗ ᐋᖏᔮᕐᓗᓂ 
ᐊᖁᓐᓂᖅᑲᑦ). ᓇᒻᒥᓂᕐᒧᑦ ᐋᓐᓂᕈᑎᒋᔭᖏᑦ ᕿᓚᒥᐊᓗᒃ ᐱᑲᓪᓚᒍᓐᓇᖅᑐᖅ, ᐅᕝᕙᓘᓐᓃᑦ ᐱᕙᓪᓕᐊᕌᕐᔪᓪᓗᓂ.  

ᐊᓯᖏᓐᓃᓐᖔᖅᑐᓄᑦ ᐋᓐᓂᕈᑕᐅᕙᑦᑐᑦ 

ᐃᒥᐊᓗᒃ ᐋᓐᓂᕈᑕᐅᒍᓐᓇᕐᒥᔪᑦ ᐊᓯᖏᓐᓄᑦ ᐊᒥᓐᖏᑦᑑᒐᓗᐊᕐᒧ. ᐱᓗᐊᖅᑐᒥᑦ, ᐃᓚᒋᔭᖏᓐᓄᑦ ᖃᓂᒋᔭᖏᓐᓄᑦ 
ᐱᖃᓐᓇᕆᔭᖏᓐᓄᓪᓗ ᐊᑦᑐᖅᑕᐅᓂᖅᐹᖑᔪᓐᓇᖅᑐᑦ, ᐱᖃᓯᐅᑎᓪᓗᒋᑦ ᐃᒥᖅᓯᒪᔪᓄᑦ ᐋᓐᓂᑎᖅᑕᐅᔪᓄᑦ, 

  
 



 

ᐊᓯᖏᓐᓄᓪᓗ ᓂᓐᖓᐅᒪᒍᑕᐅᓪᓗᑎᑦ ᐊᐃᑉᐸᕇᓐᓄᑦ, ᖃᓄᐃᕐᔪᐊᖅᑐᖃᕐᓂᖅᑲᓘᓐᓃᑦ. ᐃᓅᓯᓕᕆᓂᕐᒧᓪᓗ, ᓲᕐᓗ 
ᐃᓄᒋᐊᓗᐊᕐᓂᖅᑲᑕ ᐃᓪᓗᖃᑎᒌᑦ, ᐊᑦᑐᐃᑲᒻᒪᒍᓐᓇᕐᒥᔪᖅ ᐃᒥᖅᓯᒪᔪᖅᑕᖃᖅᑎᓪᓗᒍ.   

ᐊᓯᖏᓐᓂ ᐋᓐᓂᕈᑕᐅᕙᑦᑐᑦ ᐃᓅᖃᑎᖏᓐᓄᑦ 

ᐃᒥᐊᓗᒃ ᐊᑦᑐᐃᓂᖃᑲᒻᒪᒍᓐᓇᕐᒥᔪᖅ ᓄᓇᓕᓐᓂᑦ, ᒐᕙᒪᐅᔪᓂᑦ, ᒪᑭᒪᔾᔪᑎᐅᔪᓂᑦ, ᐊᓯᖏᓐᓂᓪᓗ 
ᐃᓅᓯᓕᕆᓂᕐᒨᖓᔪᓂᑦ. ᓲᕐᓗ ᐊᔅᓱᕉᑎᖃᕈᓐᓇᖅᑐᑦ ᐃᓄᒃ ᐃᓚᒌᓪᓗ ᐊᐃᑉᐸᕇᓪᓗ ᓄᓇᓕᕋᓛᖑᓂᖅᓴᓂᑦ, 
ᐅᖓᓯᑦᑐᓂᑦ ᓄᓇᖅᑲᑎᒌᓐᓂᑦ; ᐱᓗᐊᖅᑐᒥᑦ ᐊᔅᓱᕈᖃᑦᑕᕇᖅᑎᓪᓗᒋᑦ ᑎᒥᖏᑎᒍᑦ, ᐃᖅᑲᖅᑐᐃᕕᓕᕆᓂᑦᑎᒍᑦ, 
ᐃᓅᓯᓕᕆᓂᑦᑎᒍᓪᓗ ᐱᔨᑦᑎᖅᑕᐅᓂᖏᑦ ᒪᑭᒪᔾᔪᑎᔅᓴᐅᔪᓪᓗ ᐊᔅᓱᕉᑕᐅᖃᑦᑕᕇᕐᖓᑕ.  

ᒐᕙᒪᒃᑯᑦ ᐋᖅᑭᔅᓱᐃᓂᐊᖅᑐᑦ ᐊᑐᐃᓐᓇᐅᑎᑦᑎᓗᑎᓪᓗ ᐊᔾᔨᒌᓐᖏᑦᑐᓂᑦ ᐱᒋᐊᕈᑎᔅᓴᐅᔪᓂᑦ ᐃᑲᔪᕋᓱᐊᕐᓗᑎᑦ 
ᐊᔾᔨᒌ•ᖏᑦᑐᓂᑦ ᐋᓐᓂᕈᑕᐅᕙᑦᑐᓄᑦ. 

ᐱᓕᕆᐊᖑᓂᐊᖅᑐᑦ  
ᓄᓇᕗᑦ ᐊᔾᔨᐅᖏᑦᑑᒻᒪ ᐊᔾᔨᒋᔭᐅᓇᑎᓪᓗ ᐱᓕᕆᐊᖏᑦ - ᐱᖅᑯᓯᖅᑎᒍᑦ, ᓄᓇᑦᑎᒍᑦ, ᐅᐊᑦᑎᐊᕈᕐᓂᓴᑦᑎᒍᑦ, ᐊᒻᒪᓗ 
ᐊᓯᖏᑎᒍᑦ - ᑕᒪᒃᑯᐊ ᐊᑦᑐᐃᓂᖃᕈᓐᓇᖅᑐᑎᑦ ᐱᒋᐊᕈᑕᐅᓯᒪᔪᓂᑦ ᐱᖁᔭᕐᓂᓪᓗ ᓄᓇᕗᒻᒥ. 

ᑕᒪᒃᑯᐊ ᐊᑐᐃᓐᓇᐅᑎᑕᐅᓂᖏᑦ ᐊᑐᓕᖅᑎᑕᐅᓂᖏᓪᓗ ᐃᓕᓐᓂᐊᕈᑎᔅᓴᐃᑦ ᐊᒻᒪᓗ ᐱᖁᔭᐃᑦ ᓄᓇᕗᒻᒧᑦ 
ᑐᕌᖓᒋᐊᖃᕋᔭᖅᑐᑦ, ᐃᒥᐊᓗᒻᒧᑦ ᐋᓐᓂᖅᑕᐅᖃᑦᑕᖅᑐᑦ ᒥᑭᓪᓕᕚᓪᓕᖁᓪᓗᒋᑦ ᑕᒪᓐᓇᓗ ᓯᓚᕐᔪᐊᒥ 
ᐊᔅᓱᕉᑕᐅᖏᓐᓇᖅᑐᖅ. ᐊᒥᓱᑲᐃᓪᓚᐃᑦ ᑲᑐᔾᔨᖃᑎᒌᑦ ᐊᕕᑦᑐᖅᓯᒪᔪᓂᓪᓗ ᑲᓇᑕᒥ ᐊᒻᒪᓗ ᓯᓚᕐᔪᐊᒥ ᐃᓕᓴᖅᓯᓯᒪᔪᑦ 
ᐃᒥᐊᓗᒃ ᐱᔾᔪᑎᒋᓪᓗᒍ ᐋᓐᓂᕈᑕᐅᖃᑦᑕᖅᑐᖅ, ᐊᒻᒪᓗ ᖃᓄᖅᑑᖃᑦᑕᖅᓯᒪᔪᑦ ᑕᐃᒪᐃᑦᑐᒥᑦ 
ᒥᑭᓪᓕᖅᕚᓪᓕᑎᑦᑎᖁᔨᓪᓗᑎᑦ ᓄᓇᓕᓐᓂᑦ. 

ᐱᓕᕆᒌᖅᓯᒪᓕᕐᖓᑕ ᐃᓚᖏᓐᓂ ᑕᒪᔅᓱᒥᖓ, ᐱᒻᒪᕆᐅᕗᖅ ᒐᕙᒪᒃᑯᑦ ᐃᓱᒪᖅᓴᖅᓯᐅᖁᓪᓗᒋᑦ ᓯᓚᑖᓂ 
ᐊᑐᖃᑦᑕᕐᓗᑎᑦ ᐃᑲᔫᑎᐅᔪᓐᓇᖅᑐᓂᑦ ᐊᒻᒪᓗ ᐊᑐᓕᖁᔭᐅᓯᒪᒻᒥᔪᖅ ᒪᓕᖁᓪᓗᒋᑦ ᐊᒻᒪᓗ ᐃᑲᔪᖅᑐᐃᔾᔪᑎᔅᓴᓂᑦ 
ᓇᓂᔭᐅᔪᓂᑦ ᐸᕐᓇᑦᑎᓄᑦ ᐊᒻᒪᓗ ᕿᒥᕐᕈᔭᐅᓕᕐᓗᑎᑦ ᓄᓇᕗᒻᒥᐅᑕᕐᓄᑦ.  

ᑖᓐᓇ ᐱᒋᐊᕈᑎᒃ ᐃᓗᓕᖃᕐᓂᐊᖅᑐᖅ “ᑎᓴᒪᐅᔪᓂᑦ ᑎᓐᖓᕕᐅᔪᓂᑦ” ᐊᒥᓱᓄᑦ ᐊᑐᖅᑕᐅᖃᑦᑕᕇᖅᓯᒪᔪᓄᑦ 
ᑲᑐᔾᔨᖃᑎᒌᓐᓄᑦ, ᐱᖃᓯᐅᑎᓪᓗᒋᑦ ᓯᓚᕐᔪᐊᓂ ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ, 
ᐊᑐᐊᖅᑕᐅᖃᑦᑕᖅᑐᑦ ᑕᑯᓐᓇᖅᑐᓂᑦ ᑎᓴᒪᐅᓕᖅᑲᖓᔪᓂᑦ ᐅᑯᓂᖓ: ᓄᖅᑲᑎᑦᑎᑲᓐᓂᕋᓱᐊᕐᓂᖅ 
ᐃᓕᓐᓂᐊᑎᑦᑎᓂᕐᓗ; ᐋᓐᓂᕈᑕᐅᒃᑲᓐᓂᕋᓱᐊᖁᓇᒋᑦ; ᐃᑲᔪᖅᑕᐅᕕᒃ ᐊᔭᐅᖅᑐᐃᓂᕐᓗ. 

ᓯᕗᓪᓕᕐᒥ ᑕᒪᒃᑯᐊ ᐋᖅᑭᓱᖅᑕᐅᓚᐅᖅᓯᒪᔪᑦ 1980-ᖏᓐᓂ ᑲᒪᒐᓱᐊᖅᑐᑎᑦ ᐱᖁᔭᖅᑎᒍᑦ ᓯᖁᒥᑦᑎᔪᓂᑦ 
ᐊᑐᖃᑦᑕᖅᑐᓂᑦ, ᑕᐃᒪᓐᖓᓂ ᑕᒪᒃᑯᐊ ᑎᒍᔭᐅᓯᒪᔪᑦ ᐊᑐᖅᑕᐅᓕᖅᑐᑎᓪᓗ ᒪᓕᒐᖅᑎᒍᑦ ᓯᖁᒥᑦᑎᓇᑎᑦ 
ᐊᑐᖃᑦᑕᖅᑐᑦ ᓲᕐᓗ ᐃᒥᐊᓗᓐᓂᑦ ᑕᕝᕚᑲᓂᓪᓗ ᓇᒥᑐᐃᓐᓇᖅ ᑲᓇᑕᒥ.1  

ᒐᕙᒪᒃᑯᓐᓄᑦ ᐃᑲᔫᑎᐅᒐᔭᖅᑐᑦ ᖃᐅᔨᓴᖅᑐᖃᕐᓂᖅᑲᑦ, ᕿᓱᒪᖅᓴᖅᓯᐅᕐᓗᑎᑦ, ᐸᕐᓇᐅᑎᓕᐅᕐᓗᑎᓪᓗ 
ᐋᖅᑭᓱᖅᑕᐅᒌᖅᓯᒪᔪᓂᑦ ᒥᑭᓪᓕᕚᓪᓕᑎᑦᑎᓇᓱᐊᕐᓂᕐᒧᑦ ᐃᒥᐊᓗᒃ ᐱᔾᔪᑎᒋᓪᓗᒍ ᐋᓐᓂᕈᑕᐅᕙᑦᑐᓂᑦ 
ᓄᓇᓕᓕᒫᓄᑦ. 
 
 

ᐱᒋᐊᕈᑏᑦ ᐃᒥᐊᓗᒃ ᐱᔾᔪᑎᒋᓪᓗᒍ ᐋᓐᓂᕈᑕᐅᕙᑦᑐᓄᑦ ᓄᓇᕗᒻᒥ 
ᓄᓇᕗᑦ ᒐᕙᒪᒃᑯᑦ ᑲᒪᓂᐊᖅᑐᑦ 15-ᓂᑦ ᐱᒋᐊᕈᑎᔅᓴᓂᑦ ᐃᑲᔫᑕᐅᓇᓱᐊᖅᑐᓂᑦ ᒥᑭᓪᓕᕚᓪᓕᑎᑦᑎᖁᓪᓗᒋᑦ 
ᐃᒥᐊᓗᒻᒧᑦ ᐋᓐᓂᕈᑕᐅᖃᑦᑕᖅᑐᓂ ᓄᓇᕗᒻᒥ. ᑖᒃᑯᐊ ᐱᒋᐊᕈᑕᐅᔪᑦ ᑎᓴᒪᐅᓕᖅᑲᖓᓪᓗᑎᑦ:   

ᓄᖅᑲᖓᑎᑦᑎᓇᓱᐊᕐᓂᖅ ᐃᓕᓐᓂᐊᑎᑦᑎᓇᓱᐊᕐᓂᓪᓗ 

1 Substance Abuse Issues and Public Policy in Canada: Canada’s Federal Drug Strategy, 2006 

  
 

                                            



 

 ᓴᖅᑭᔮᖅᑎᑦᑎᓂᖅ ᐃᓅᓯᖃᑦᑎᐊᕐᓂᕐᒥᑦ ᑐᓴᐅᒪᑎᑕᐅᑦᑎᐊᕐᓗᑎᓪᓗ ᐃᓱᒪᓕᐅᕈᓐᓇᕐᓗᑎᑦ 
 ᐃᑲᔪᖅᑐᐃᓗᑎᑦ ᐱᓕᕆᔨᒻᒪᕇᑦ ᐃᑲᔪᕋᓱᐊᖅᑐᑦ 
 ᑐᓴᐅᒪᑎᑦᑎᓂᖅᓴᐅᒃᑲᓐᓂᖁᓪᓗᒋᓪᓗ 
 
ᐋᓐᓂᕈᑕᐅᕙᑦᑐᓂᑦ ᒥᑭᓪᓕᕚᓪᓕᑎᑦᑎᓇᓱᐊᕐᓂᖅ 
 ᐱᐅᑖᕐᕕᒻᒥ ᓂᕆᔪᖅᓯᐅᑎᑖᕐᕕᒥᓪᓗ ᒪᑐᐃᖅᑕᐅᔪᖅ ᐆᑦᑑᑕᐅᓪᓗᓂ 
 ᐃᑲᔪᖅᑐᐃᓂᖅᓴᐅᖃᑦᑕᕐᓗᑎᑦ ᓄᓇᓕᓐᓂ ᐋᓐᓂᐊᖅᑕᐃᓕᒪᓂᕐᒥᑦ ᐃᓅᓇᓱᐊᖅᑎᐊᕐᓂᒥᓪᓗ 

ᑲᑎᒪᔨᕋᓛᓂᑦ 
 ᑎᒍᓯᓂᖅᓴᐅᓗᑎᑦ ᐃᑲᔪᖅᑐᐃᓂᖅᓴᐅᓗᑎᓪᓗ ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᖏᓐᓂ 
 ᓴᓐᖓᑎᒃᑲᓂᕐᓗᒋᑦ ᐃᑲᔪᖅᑕᐅᔪᒪᔪᑦ ᑐᓂᔭᐅᓂᖏᓐᓂ  
 
ᐃᑲᔪᖅᑕᐅᔾᔪᑎᔅᓴᐃᑦ  
 ᐃᓕᓐᓂᐊᑎᑦᑎᒍᓐᓇᕐᓂᖅᓴᐅᓗᑎᒃ ᐃᑲᔪᖅᑐᐃᓂᖅᓴᐅᓗᑎᓪᓗ ᐱᖅᑯᓯᖏᓐᓂ ᒪᓕᓪᓗᑎᑦ 
 ᓄᓇᓕᓐᓂᑦ ᐱᓕᕆᖃᑎᖃᕋᓱᒃᑲᓂᕐᓗᑎᑦ ᓴᓐᖓᑎᒃᑲᓐᓂᖁᓪᓗᒋᑦ ᓇᒻᒥᓂᖅ ᑲᒪᒍᓐᓇᕐᓂᖏᓐᓂ 
 
ᐊᔭᐅᖅᑐᐃᔾᔪᑏᑦ 
 ᐱᐅᓯᕚᓪᓕᕐᓗᒋᑦ ᐱᔪᓐᓇᕐᓂᖃᖅᑎᑕᐅᔪᑦ 
 ᕿᒥᕐᕈᓗᒋᑦ ᖃᓄᖅ ᐃᑲᔪᖅᑐᖅᑕᐅᒃᑲᓐᓂᕈᓐᓇᕐᒪᖔᑕ ᐸᓖᓰᑦ 
 ᐃᑲᔪᖅᑐᕐᓗᒋᑦ ᐃᖅᑲᖅᑐᐃᕕᒻᒥ ᑎᓕᓯᔾᔪᑕᐅᔪᑦ ᐃᒥᕈᓐᓇᖅᑎᑕᐅᓐᖏᑦᑐᑦ 
 ᐱᖁᔭᕐᓂᑦ ᓯᖁᒥᑦᑎᖃᑦᑕᖅᑐᑦ ᐊᖅᓵᖃᑦᑕᕐᓗᒋᑦ ᐱᖁᑎᖏᓐᓂ ᒪᓕᒐᕐᒥᑦ 
 ᕿᒥᕐᕈᓗᒋᑦ ᓄᓇᕗᑦ ᐊᑭᓕᖅᓱᐃᔾᔪᓯᖏᑦ, ᐊᑭᑦᑐᕆᐊᕆᓂᖏᑦ ᑖᒃᓰᔭᕈᑎᖏᓪᓗ 
 ᐊᓯᔾᔨᕐᓗᒋᑦ ᓂᖏᕋᓲᓕᕆᓂᕐᒧᑦ ᐱᖁᔭᐃᑦ ᐊᓄᓪᓚᓯᖅᑕᐅᖃᑦᑕᕐᓂᖏᓪᓗ ᐋᖏᔮᖅᑐᑎᑦ ᐊᖁᖅᑐᒥᓃᑦ 

ᓄᖅᑲᖓᑎᑦᑎᓇᓱᐊᕐᓂᖅ ᐃᓕᓐᓂᐊᖅᑎᑦᑎᓂᕐᓗ 
ᓄᖅᑲᖓᑎᑦᑎᑲᓐᓂᕋᓱᐊᕐᓂᖅ ᐃᓕᓐᓂᐊᑎᑦᑎᑲᓐᓂᕐᓗ ᐱᒋᐊᕈᑎ ᐃᑲᔫᑎᖃᕋᔭᖅᑐᑦ ᓄᓇᕗᒻᒥᐅᑕᕐᓂᑦ 
ᑐᑭᓯᑎᑦᑎᑲᓐᓂᕐᓗᓂ, ᐱᔭᖃᕈᓐᓃᖅᑎᒐᓱᐊᕐᓗᒋᑦ, ᐊᐅᓚᑦᑎᒐᓱᐊᕐᓗᓂᓗ ᐋᓐᓂᕈᑕᐅᖃᑦᑕᖅᑐᓂᑦ ᐃᒥᐊᓗᒻᒧᑦ. 
ᑐᕌᒐᖏᑦ ᑭᒃᑯᐃᓐᓇᐃᑦ ᐃᓕᓐᓂᐊᖅᑎᑲᓐᓂᕐᓗᒋᑦ ᑕᐃᒫᒃ ᖃᐅᔨᒪᓂᐊᕐᖓᑕ ᓄᓇᕗᒻᒥᐅᑕᐃᑦ (ᐃᓅᓱᑦᑐᐃᑦ 
ᐃᓐᓇᐃᓪᓗ) ᐃᑲᔪᖅᑐᑲᓐᓂᕐᓗᒋᑦ ᐃᓅᓯᖃᑦᑎᐊᕈᓐᓇᓂᖅᓴᐅᖁᓪᓗᒋᑦ ᑐᑭᓯᐅᒪᑦᑎᐊᕐᓗᑎᓪᓗ 
ᐃᓱᒪᓕᐅᕈᓐᓇᖃᑦᑕᕐᓂᐊᕐᖓᑕ ᐃᓄᐃᑦ ᓄᓇᓕᖏᓪᓗ. 

ᓴᖅᑭᔮᖅᑎᑦᑎᓂᖅ ᐃᓅᓯᖃᑦᑎᐊᕐᓂᕐᒥᑦ ᑐᓴᐅᒪᑦᑎᐊᕐᓗᑎᓪᓗ ᐃᓱᒪᓕᐅᕈᓐᓇᕐᓗᑎᑦ 
ᑲᑎᒪᑎᖃᑦᑕᖅᑐᒋᑦ ᓄᓇᕗᒻᒥᐅᑕᐃᑦ, ᐸᕐᓇᑦᑏᑦ ᑐᓴᖃᑦᑕᓚᐅᖅᑐᑦ ᐃᒥᕐᓗᓂ ᓄᓇᓕᖃᑦᑎᐊᕈᓐᓇᓂᖅᓴᐅᒥᒻᒪᑕ, 
ᐊᐅᓚᑕᐅᑦᑎᐊᑐᐊᖅᑲᑕ.  

ᐊᒥᓱᑦ ᓄᓇᕗᒻᒥᐅᑕᐃᑦ ᖁᕕᐊᒋᔭᖃᕐᖓᑕ ᐱᖃᑎᒌᑦᑐᑎᑦ ᐃᒥᕆᐊᔅᓴᖅ ᐱᓗᐊᓐᖏᓪᓗᑎᑦ - ᐃᓛ, ᐋᓐᓂᖅᑐᖃᕐᓇᓂ 
ᐅᓗᕆᐊᓇᖅᑐᒦᑦᑐᖃᕋᓂᓘᓐᓃᑦ, ᐱᖃᑎᒋᔭᖏᑦ ᐃᓚᖏᓪᓘᓐᓃᑦ, ᐅᕝᕙᓘᓐᓃᑦ ᐊᓯᖏᑦ. ᒐᕙᒪᒃᑯᑦ ᐃᑲᔪᕈᓐᓇᖅᑐᑦ 
ᒥᑭᓪᓕᕚᓪᓕᑎᑦᑎᓗᑎᑦ ᐋᓐᓂᕈᑕᐅᖃᑦᑕᖅᑐᓂ ᐃᒥᐊᓗᒃ ᐱᔾᔪᑎᒋᓪᓗᒍ ᐱᐅᓂᖅᓴᖔᒃᑯᑦ ᐱᔪᓐᓇᕐᓗᑎᑦ 
ᑐᓴᐅᒪᑦᑎᐊᕐᓗᑎᓪᓗ ᐃᓱᒪᓕᐅᕈᓐᓇᖁᓪᓗᒋᑦ ᐊᒻᒪᓗ ᐃᓱᒪᒍᓐᓇᕐᓗᑎᑦ ᐃᒥᓐᖏᑎᐊᒻᒪᕆᖃᑦᑕᕆᐊᖓ, 
ᐃᓗᐊᖃᑦᑕᖏᓪᓗᑎᓪᓘᓐᓃᑦ, ᐃᒥᖅᓯᒪᓗᑎᑦ ᐊᖁᖃᑦᑕᖏᓪᓗᑎᑦ/ᐅᒥᐊᕐᓂᓪᓗ/ᓯᑭᑑᓂᓪᓗ ᐊᓯᖏᓐᓂᓪᓘᓐᓃᑦ.  

ᒐᕙᒪᒃᑯᑦ ᓴᖅᑮᓛᖅᑐᑦ ᐊᕐᕌᒍᒐᓴᕐᓄᑦ ᐃᖏᕐᕋᓗᓂ ᓴᖅᑭᔮᖅᑎᑦᑎᑲᓐᓂᓂᕐᒥᑦ ᐃᓅᓇᓱᐊᑦᑎᐊᒃᑲᓐᓂᕈᓐᓇᓂᕐᒧᑦ 
ᑐᓴᐅᒪᑦᑎᐊᕐᓗᑎᓪᓗ ᐃᓱᒪᓕᐅᕈᓐᓇᕐᓗᑎᑦ ᐃᒥᐊᓗᒃ ᐱᔾᔪᑎᒋᓪᓗᒍ, ᐃᒪᐃᒍᓐᓇᕐᓗᑎᑦ: 

 ᓄᓇᕗᒻᒥᐅᑕᕐᓂᑦ ᐱᔪᓐᓇᑎᑦᑎᓗᑎᑦ ᒪᑯᓂᖓ ᒪᓕᓪᓗᑎᑦ ᐅᑭᐅᖏᓐᓂ, ᐱᖅᑯᓯᖏᓐᓂ 
ᐊᕕᑦᑐᖅᓯᒪᔪᓃᓐᓂᖏᓐᓂ ᐃᓕᓐᓂᐊᕈᑎᔅᓴᓂᑦ ᐱᑕᖃᕐᓗᓂ ᐅᓂᒃᑳᖃᖅᑐᓂᑦ 
ᐅᔭᐅᖅᑐᐃᑲᓐᓂᕈᓐᓇᖅᑐᓂᓪᓗ ᐃᓱᒪᑐᒃᑲᓐᓂᕈᓐᓇᕐᓂᖏᓐᓂ ᐃᒥᕐᓂᐊᖅᑎᓪᓗᒋᑦ; 

  
 



 

 ᑐᕌᕐᓗᒋᑦ ᐃᓅᓱᑦᑐᐃᑦ ᐃᓐᓇᕈᖅᐸᓪᓕᐊᔪᓪᓗ ᐅᖃᓕᒫᒐᔅᓴᓂᑦ ᖃᓄᐃᓘᕐᓂᐅᔪᓂᓪᓗ 
ᐅᔾᔨᕈᓱᖅᐹᓪᓕᖅᑎᒐᓱᐊᕐᓗᒋᑦ, ᐱᖃᓯᐅᑎᓪᓗᒋᑦ ᐃᒥᐊᓗᐃᑦ ᒥᔅᓵᓄᑦ ᖃᓄᕐᓗ ᐅᓗᕆᐊᓇᖅᑎᒋᒻᒪᖔᖅ 
ᐃᒥᓗᐊᓕᖅᑐᓂᑦ; 

 ᑭᒃᑯᑐᐃᓐᓇᕐᓄᑦ ᑐᕌᖅᑐᓄᑦ ᓴᖅᑭᔮᕐᓂᐊᖅᑐᓂ ᓴᓇᓗᑎᑦ ᓴᖅᑭᔮᕋᔭᖅᑐᓂᑦ ᐃᓅᓯᖃᑦᑎᐊᕈᓐᓴᕐᓂᕐᒥᑦ 
ᑐᓴᐅᒪᑦᑎᐊᕐᓗᑎᓪᓗ ᐃᓱᒪᓕᐅᕈᓐᓇᕐᓗᑎᑦ ᐃᒥᓐᓂᐊᖅᑎᓪᓗᒋᑦ; ᐊᒻᒪᓗ  

 ᐅᖃᓕᒫᒐᔅᓴᓂᑦ ᓴᓇᓗᑎᑦ ᐃᓕᓐᓂᐊᑎᑦᑎᔾᔪᑎᔅᓴᓂᓪᓗ ᐊᑐᖅᑕᐅᒍᓐᓇᖅᑐᓂᑦ ᐃᒥᐊᓗᓕᕆᔨᒃᑯᑦ 
ᑲᑎᒪᔨᕋᒫᖏᓐᓄᑦ ᒪᑯᓂᖓ ᐃᓅᓯᖃᑦᑎᐊᕐᓂᕐᒧᑦ ᑐᓴᐅᒪᑦᑎᐊᕐᓗᑎᓪᓗ ᐃᓱᒪᓕᐅᕈᓐᓇᕐᓗᑎᑦ 
ᐃᒥᕐᓂᐊᖅᑎᓪᓗᒋᑦ. 

ᐃᑲᔪᖅᑐᐃᓂᖅ ᐃᑲᔪᖅᑐᓂᑦ ᐱᓕᕆᔨᒻᒪᕆᓐᓂᑦ 

“ᐃᑲᔪᖅᑏᑦ ᐱᓕᕆᔨᒻᒪᕇᑦ” ᑲᒪᓂᐊᖅᑐᑦ ᒥᑭᓪᓕᕚᓪᓕᑎᑦᑎᒐᓱᐊᕐᓂᕐᒥᑦ ᐋᓐᓂᕈᑕᐅᕙᑦᑐᓂᑦ ᐃᒥᐊᓗᒻᒧᑦ. ᑕᒪᒃᑯᐊ 
ᐱᓕᕆᔨᓪᓚᕇᑦ - ᒪᑯᐊᖑᓪᓗᑎᑦ, ᑭᓯᐊᓂᓕ ᐃᓱᖃᓐᖏᒻᒥᔪᑦ, ᓄᓇᓕᓐᓂᑦ ᐃᓄᓕᕆᔩᑦ, ᓄᓇᓕᓐᓂᑦ 
ᐋᓐᓂᐊᖅᑕᐃᓕᒪᒧᓕᕆᔨᒃᑯᑦ, ᐃᓕᓴᐃᔩᑦ ᐃᓅᓯᓕᕆᔩᓪᓗ, ᐋᓐᓂᐊᕕᒻᒥ ᐃᖅᑲᓇᐃᔭᖅᑐᑦ, ᐊᓯᖏᓪᓗ - ᐃᑲᔪᖅᑐᐃᔪᑦ 
ᓄᓇᕗᒻᒥᐅᑕᕐᓂᑦ ᓯᕗᓂᖓᓂ, ᑕᕝᕙᐅᓂᖓᓂ ᑭᖑᓂᖓᓂᓪᓗ ᐃᒥᐊᓗᒻᒧᑦ ᐊᑦᑐᖅᑕᐅᑲᒻᒪᔅᓯᒪᔪᓄᑦ.  

ᑕᒪᒃᑯᐊ ᐱᓕᕆᔩᑦ - ᑲᒪᖃᑦᑕᖅᑐᑦ ᓄᓇᓕᓐᓂᑦ - ᐱᐅᓂᖅᐹᖑᔪᑦ ᐃᓕᓐᓂᐊᖅᑎᑦᑎᖃᑕᐅᔪᓐᓇᕐᖓᑕ ᐊᒻᒪᓗ 
ᐃᑲᔪᖅᑐᐃᓗᑎᑦ ᓄᓇᕗᒻᒥᐅᑕᕐᓂᑦ ᐃᒥᐊᓗᒻᒧᑦ ᐱᔾᔪᑎᖃᖅᑐᓂᑦ. 

ᒐᕙᒪᒃᑯᑦ ᐃᑲᔪᕈᓐᓇᖅᑐᑦ ᑕᒪᒃᑯᓂᖓ ᐃᖅᑲᓇᐃᔭᖅᑎᓂᑦ ᐊᔭᐅᖅᑐᐃᔪᓐᓇᖅᑐᑦ ᐃᓅᓯᖃᑦᑎᐊᕋᓱᐊᕐᓂᕐᒥᑦ ᐊᒻᒪᓗ 
ᑐᓴᐅᒪᑦᑎᐊᕐᓗᑎᑦ ᐃᓱᒪᓕᐅᕈᓐᓇᖁᓪᓗᒋᑦ ᐃᒥᕐᓂᐊᖅᑐᓂᑦ ᓈᒻᒪᑦᑐᓂᑦ, ᐱᖅᑯᓯᕐᒥᓂᑦ ᐃᓱᒪᓗᑎᑦ, ᐱᔪᓐᓇᕐᓂᖏᓐᓂ 
ᐊᑐᕈᓐᓇᑦᑎᐊᕐᓂᖏᓐᓂᓪᓗ ᑕᒪᒃᑯᓂᖓ ᐃᓕᓐᓂᐊᖅᓯᒪᔭᐃᓐᓂ. ᐱᒻᓚᕆᐅᒻᒥᔪᖅ ᑖᒃᑯᐊ ᐃᑲᔪᖅᑏᑦ ᑎᒍᔭᕐᓂᖅᑐᓂᑦ 
ᐃᓕᓐᓂᐊᕈᑎᔅᓴᓂᑦ ᐊᑐᐃᓐᓇᖃᕐᕕᐅᓗᑎᑦ ᓄᓇᕗᒻᒥᐅᑕᕐᓂᑦ ᐃᑲᔪᕐᓂᐊᖅᑎᓪᓗᒋᑦ ᐋᓐᓂᕈᑕᐅᖃᑦᑕᖅᑐᒥᑦ 
ᐃᒥᐊᓗᒻᒧᑦ. ᐱᒻᒪᕆᐅᒻᒥᔪᖅ ᐱᓕᕆᖃᑎᒋᓪᓗᒋᓪᓗ ᑎᒍᒥᐊᖅᑎᐅᖃᑕᐅᔪᑦ ᑕᒪᒃᑯᐊ ᐊᑐᐃᓐᓇᐅᑎᒃᑲᓐᓂᖁᓐᓗᒋᑦ 
ᑐᑭᓯᒋᐊᕈᑏᑦ, ᓈᒻᒪᓪᓗᑎᓪᓗ, ᐊᑦᑐᐃᓂᖃᕈᓐᓴᕐᓗᑎᓪᓗ ᐅᑭᐅᖅᑕᖅᑐᒥᐅᑕᕐᓂᑦ ᐊᒻᒪᓗ ᐅᑉᐱᕆᔭᖃᕐᓗᑎᑦ ᐃᓄᐃᑦ 
ᐱᖅᑯᓯᖏᓐᓂ. 

ᒐᕙᒪᒃᑯᑦ ᐃᑲᔪᕐᓗᑎᑦ ᐃᖅᑲᓇᐃᔭᖅᑎᓂᑦ ᐊᑐᐃᓐᓇᐅᑎᑦᑎᑎᓪᓗᒋᑦ ᐃᒥᐊᓗᓕᕆᓂᕐᒨᖓᔪᓂᑦ 
ᐃᑲᔪᖅᑐᔾᔪᑕᐅᒐᔭᖅᑐᓂᑦ ᓄᓇᕗᒻᒥᐅᑕᕐᓂᑦ: 

 ᓴᓇᓗᑎᑦ ᐃᓕᓐᓂᐊᕈᑎᔅᓴᐅᒐᔭᖅᑐᓂᑦ ᑕᐃᒃᑯᓄᖓ ᐃᖅᑲᓇᐃᔭᖅᑎᓄᑦ ᐃᑲᔪᕋᔭᖅᑐᓂᑦ 
ᐅᔾᔨᕈᓱᖅᐹᓪᓕᑎᑦᑎᔾᔪᑎᔅᓴᐅᔪᓂᑦ ᐋᓐᓂᕈᑕᐅᒍᓐᓇᖅᑐᓂᑦ ᐃᒥᐊᓗᒻᒥᑦ ᐱᔾᔪᑎᖃᖅᑐᑎᑦ, 
ᑭᒥᓪᓕᕚᓪᓕᕋᓱᐊᕐᓗᒋᓪᓗ ᐃᑲᔪᖅᑕᐅᕕᒻᒨᕆᐊᓖᑦ, ᐃᑲᔪᕐᓗᒋᓪᓗ ᐊᓯᔾᔨᕋᓱᐊᕐᓗᒋᑦ ᐃᓅᓯᕐᒥᓂᑦ 
ᐊᑐᖃᑦᑕᖅᑕᖏᓐᓂ ᐃᒥᐊᓗᒃ ᐱᔾᔪᑎᒋᓪᓗᒍ; 

 ᓴᓇᕐᕈᑎᖃᖅᑎᓪᓗᒋᑦ ᓴᖅᑭᔮᖅᑎᑦᑎᔾᔪᑎᔅᓴᐅᒐᔭᖅᑐᓂᑦ ᑲᑎᒪᑎᑦᑎᒍᓐᓇᕐᓗᑎᓪᓗ ᑕᒪᒃᑯᓂᐊ 
ᐋᓐᓂᐊᖅᑕᐃᓕᒪᓂᕐᒥᑦ ᐃᒥᐊᓗᒃ ᐱᔾᔪᑎᒋᓪᓗᒍ ᓄᓇᓕᓐᓂ ᐊᑐᖅᑕᐅᖃᑦᑕᑎᓪᓗᒍ, ᐊᒻᒪᓗ 
ᐃᓕᓐᓂᐊᕕᓐᓂᑦ; 

 ᐊᔭᐅᖅᑐᑲᓐᓂᕐᓗᒋᑦ ᐃᑲᔪᖅᑏᑦ ᑭᒃᑯᑐᐃᓐᓇᕐᓂᑦ ᐃᓕᓐᓂᐊᑎᑦᑎᒍᓐᓇᕐᓗᑎᑦ ᐃᑲᔪᕈᓐᓇᕐᓗᑎᓪᓗ 
ᐃᓚᒌᓐᓂᒃ ᐃᓅᓯᖃᑦᑎᐊᕈᓐᓇᓂᕐᒥᑦ ᐃᓱᒪᓕᐅᑦᑎᐊᕈᓐᓇᖁᓪᓗᒋᓪᓗ ᐃᒥᖅᑐᖃᕐᓂᐊᖅᑎᓪᓗᒍ; 

 ᐊᑐᕐᓗᒋᑦ ᓴᖅᑭᔮᖅᑎᑦᑎᓪᓗᑎᓪᓗ ᐊᐅᓚᓵᖅᑐᑦ (ᐋᓐᓂᐊᖅᑕᐃᓕᒪᓂᖅ, ᐃᓅᓇᓱᐊᑦᑎᐊᕐᓂᖅ, 
ᐃᓅᖃᑎᒌᓐᓂᖅ) ᐃᓕᓐᓂᐊᕈᑎᔅᓴᓂᑦ ᐃᓱᒪᓕᐅᑦᑎᐊᕈᓐᓇᖁᓪᓗᒋᑦ, ᐊᐱᖅᓱᖃᑦᑕᕐᓗᑎᓪᓗ 
ᐃᑲᔪᖅᑕᐅᒍᒪᒍᑎᑦ ᐊᔭᐅᖅᑐᖅᑕᐅᑎᓪᓗᒋᑦ ᖃᓄᖅ ᐃᓇᑦᑕᐅᑎᓪᓗᒋᑦ ᐋᒡᒑᕈᓐᓇᕋᔭᕐᒪᖔᑕ 
ᐃᓕᓐᓂᐊᖃᑎᖏᓐᓂ ᐃᓕᓐᓂᐊᑯᔾᔪᐊᕐᓂᑦ; 

  
 



 

 ᐱᓕᕆᖃᑎᒋᓗᒋᑦ ᐃᓕᓐᓂᐊᕐᕖᑦ, ᓄᓇᓖᑦ ᐋᓐᓂᐊᖅᑕᐃᓕᒪᔪᓕᕆᔨᒃᑯᓪᓗ ᑲᓇᑕᒥ ᐅᑭᐅᖅᑕᖅᑐᒥᓗ 
ᐃᓕᓴᖅᓯᖁᓪᓗᒋᑦ ᑲᒪᒍᓐᓇᕐᓗᑎᓪᓗ ᐃᓕᓐᓂᐊᖅᑎᓄᑦ ᐊᑐᖅᑕᐅᖃᑦᑕᖅᑐᓂᑦ, ᐅᕝᕙᓘᓐᓃᑦ 
ᐅᓗᕆᐊᓇᖅᑐᒥᒍᓐᓇᕐᓂᖏᓐᓂ, ᐃᒥᐊᓗᒃ ᐱᔾᔪᑎᒋᓪᓗᒍ; ᐊᒻᒪᓗ, 

 ᐃᑲᔪᖅᑐᐃᓐᓇᖃᑦᑕᕐᓗᒋᑦ ᐊᔅᓱᕉᑎᖃᖅᑐᑦ ᐃᒥᐊᓗᓐᓄᑦ ᐊᑲᐅᓐᖏᓕᐅᕈᑎᖃᖃᑦᑕᖅᑐᑦ ᐃᓕᓐᐊᓂᕈᑎᒃᑯᑦ 
ᐃᑲᔪᖅᑐᐃᕕᒃᑯᑦ ᓲᕐᓗ ᐃᓕᓐᓂᐊᕐᕖᑦ ᓄᓇᓖᑦ ᐃᓅᓯᓕᕆᔨᖏᑎᒍᑦ, ᐃᓕᓐᓂᐊᕈᑎᔅᓴᓂᑦ 
ᐊᑐᐃᓐᓇᖅᑕᖃᕐᓗᓂ, ᑐᓂᔭᐅᕙᑦᑐᑦ ᐃᑲᔪᖅᑕᐅᒋᐊᓖᑦ ᐃᓱᒪᓕᕆᓂᕐᒧᑦ ᐊᓯᖏᓐᓄᓪᓗ ᖃᐅᔨᒪᑎᑕᐅᓗᑎᑦ. 

ᑐᓴᐅᒪᖃᑦᑕᑎᓕᕆᓂᖅ 
ᐅᖃᖃᑎᒋᖃᑦᑕᕐᓗᑎᑦ ᐃᒥᐊᓗᓐᓂᑦ ᖃᓄᖅ ᐊᔅᓱᕉᑕᐅᖃᑦᑕᕐᒪᖔᖅ ᐅᖃᐅᓯᖃᑎᒌᓐᖏᒃᑲᓗᐊᖅᑎᓪᓗᒋᑦ. ᑕᒪᓐᓇ 
ᐱᒻᒪᕆᐅᒻᒪᑦ ᒐᕙᒪᒃᑯᑦ ᐱᓕᕆᐊᖏᓐᓄᑦ ᑐᑭᓯᒋᐊᕈᑏᑦ ᑎᑎᕋᖅᓯᒪᔪᓪᓗ ᑎᑎᕋᖅᑕᐅᕙᑦᑐᑦ - ᐅᖃᖃᑎᒋᖃᑦᑕᑎᓪᓗᑕ 
- ᒪᑐᐃᖓᑦᑎᐊᖅᑐᒍᑦ ᑭᒃᑯᑐᐃᓐᓇᑦᑎᐊᕐᓄᑦ. ᑕᒪᓐᓇ ᑐᑭᖃᖅᑐᖅ ᐅᖃᐅᓯᕐᓂᑦ ᐊᑐᖃᑦᑕᕐᓂᐊᖅᑕᑎᓐᓂ, 
ᐃᓱᒪᒋᔭᐅᔪᓂᑦ ᑐᓴᖅᑕᐅᒍᓐᓇᖁᓪᓗᒋᑦ ᑐᑭᖃᑦᑎᐊᕐᓗᑎᓪᓗ ᓄᓇᕗᒻᒥ ᐊᒻᒪᓗ ᓄᓇᕗᒻᒥᐅᑕᕐᓄᑦ. ᑭᒃᑯᐃᓐᓇᑦᑎᐊᕐᓗᑦ 
ᑐᑭᓯᔭᐅᔪᓐᓇᕐᓗᑕ ᓄᓇᕗᒻᒥ ᐅᖃᐅᓯᓕᕆᔨᓂᑦ ᐊᑐᕐᓗᑕ, ᐅᓪᓗᒥᐅᔪᖅ ᐅᖃᐅᓯᐅᔪᓂᑦ ᐊᑐᖃᑦᑕᕐᓗᑎᑦ, ᑕᒪᓐᓇ 
ᐱᒻᒪᕆᐅᒻᒪᑦ. ᐊᖏᖃᑎᒌᓪᓗᑎᑦ ᐅᖃᐅᓯᕐᓂᑦ ᑐᑭᓯᔭᕐᓂᖅᑐᓂᑦ ᐊᑐᕐᓗᑎᑦ ᖃᓄᐃᑦᑐᐃᓐᓇᐅᒐᓗᐊᖅᑲᑦ ᐅᖃᐅᓯᖅ 
ᐃᑲᔫᑎᖃᕋᔭᖅᑐᖅ ᑕᒪᒃᑯᓂᖓ ᐱᓕᕆᑎᓪᓗᑕ. 

ᒐᕙᒪᒃᑯᑦ ᐊᔭᐅᖅᑐᐃᓗᑎᑦ ᐊᐅᓚᑦᑎᓪᓗᑎᓪᓗ ᐅᖃᖃᑎᒌᑦᑎᓪᓗᐱᑦ ᐃᒥᐊᓗᓐᓂᑦ ᐃᒥᐊᓗᓐᓄᓪᓗ ᐊᑦᑐᐊᔪᓄᑦ 
ᐋᓐᓂᕈᑕᐅᕙᑦᑐᓂᑦ ᓄᓇᕗᒻᒥ, ᐃᒪᐃᑦᑐᓂᑦ ᐱᖃᓯᐅᔾᔨᓗᑎᑦ: 

 ᐱᓕᕆᔨᒻᒪᕆᓐᓂ ᐱᓕᕆᖃᑎᖃᕐᓗᑎᑦ, ᐃᖅᑲᓇᐃᔭᖅᑎᓂᑦ, ᓄᓇᓕᓐᓂᑦ ᐃᓚᒋᔭᐅᔪᓂᑦ ᐊᓯᖏᓐᓂᓪᓗ 
ᓇᓗᓇᐃᖅᑕᐅᓯᒪᔪᓂᑦ ᐋᖅᑮᓗᑎᑦ ᐅᖃᐅᓯᕐᓂᑦ ᐅᖃᐅᓯᑦ ᐃᓕᓴᕆᔭᐅᓯᒪᔪᑦ ᒪᓕᓪᓗᒋᑦ, 
ᐃᑲᔪᖅᑐᐃᔾᔪᑕᐅᔪᓐᓇᖅᑐᑦ, ᐃᒥᐊᓗᓐᓄᑦ ᐋᓐᓂᕈᑕᐅᕙᑦᑐᓂᑦ ᒥᑭᓪᓕᕚᓪᓕᖁᓪᓗᒋᑦ ᐱᒋᐊᕈᑕᐅᔪᓂᑦ; 

 ᐱᓕᕆᖃᑎᖃᕐᓗᑎᑦ ᐅᖃᐅᓯᓕᕆᔩᑦ ᑲᑐᔾᔨᖃᑎᒌᖏᓐᓂ ᓄᓇᕗᒻᒥ ᑐᑭᓕᐅᖅᑕᐅᖃᑦᑕᕐᓗᑎᑦ ᐅᖃᐅᓰᑦ 
ᐃᓕᓴᕆᔭᐅᓯᒪᔪᑦ ᒪᓕᓪᓗᒋᑦ; ᐊᒻᒪᓗ, 

 ᐅᖃᐅᓯᖅᑕᐅᒐᔭᖅᑐᓂᑦ ᑎᑎᕋᕐᓗᑎᑦ ᐊᒻᒪᓗ ᐊᔾᔨᖏᓐᓂ ᐊᑐᐃᓐᓇᐅᑎᑦᑎᓗᑎᑦ ᑭᒃᑯᑐᐃᓐᓇᕐᓄᑦ ᐊᒻᒪᓗ 
ᐅᓪᓗᒥᒧᑦ ᐋᖅᑭᓱᕐᔫᒥᖃᑦᑕᕐᓗᒋᑦ ᑕᒪᒃᑯᐊ. 

ᐋᓐᓂᖅᑎᑦᑎᑦᑕᐃᓕᒪᑎᑦᑎᓇᓱᐊᕐᓂᖅ 
ᐋᓐᓂᑎᖅᑕᐃᓕᒪᓇᓱᐊᕐᓂᕐᒧᑦ ᐱᒋᐊᕈᑎ ᑐᕌᖓᒐᔭᖅᑐᑦ ᐊᑦᑐᖅᑕᐅᕙᑦᑐᓄᑦ ᐃᒥᐊᓗᒻᒧᑦ ᐃᓄᓐᓄᑦ 
ᐃᓅᖃᑎᖏᓐᓄᓪᓗ. ᑕᒪᒃᑯᐊ ᐱᒋᐊᕈᑏᑦ ᑐᕌᖓᔪᑦ ᐱᐅᓯᕚᓪᓕᑎᑦᑎᓇᓱᐊᕐᓂᕐᒥᑦ ᐊᒻᒪᓗᑦᑕᐅ 
ᐊᑦᑐᖅᑕᐅᑦᑕᐃᓕᒪᑎᑦᑎᓇᓱᐊᕐᓂᕐᒧᑦ ᐃᒥᐊᓗᒻᒧᑦ ᑎᒥᒃᑯᑦ, ᐃᓱᒪᒃᑯᑦ, ᐊᓯᖏᓪᓗ ᐃᓅᖃᑎᒌᑦᑎᐊᕐᓂᕐᒧᑦ, ᐊᒻᒪᓗ 
ᐊᑦᑐᖅᑕᐅᒃᑲᓐᓂᖁᓇᒋᑦ ᐃᓅᓰᑦ ᐱᐅᓯᕚᓪᓕᑲᓐᓂᖁᓪᓗᒋᓪᓗ ᐃᓅᓯᖏᑦ. ᐋᓐᓂᖅᑕᐅᑦᑕᐃᓕᒪᓂᕐᒧᑦ 
ᒥᑭᓪᓕᕚᓪᓕᑎᑦᑎᓇᓱᐊᕐᓂᕐᒧᑦ ᐃᓱᒪᒋᔭᐅᓗᑎᑦ ᐊᒻᒪᓗ ᑲᒪᒋᔭᐅᓗᑎᑦ ᐃᒻᒥᒃᑯᑦ ᐊᓯᖏᓐᓂᓪᓘᓐᓃᑦ 
ᐋᓐᓂᖅᑕᐅᖁᓇᒋᑦ ᐃᒥᐊᓗᒃ ᐱᔾᔪᑎᒋᓪᓗᒍ. 

ᓴᓐᖓᑎᑦᑎᓂᖅ ᑐᓂᔭᐅᕙᑦᑐᓂᑦ 
ᒐᕙᒪᒃᑯᑦ ᐊᑐᐃᓐᓇᐅᑎᑦᑎᓗᑎᑦ ᐃᑲᔪᖅᑐᐃᔾᔪᑎᓂᑦ ᓱᕈᓯᕐᓄᑦ, ᐃᓐᓇᕐᓄᑦ, ᐃᓚᒌᓐᓄᑦ ᐃᒥᐊᓗᒃ ᐱᔾᔪᑎᒋᓪᓗᒍ 
ᐸᖅᑭᔭᐅᒋᐊᖃᖅᑲᑕ ᐅᕝᕙᓘᓐᓃᑦ ᐊᓯᖏᓐᓂ ᐃᑲᔪᖅᑐᐃᔾᔪᑎᓂᑦ ᐱᑕᖃᕐᓗᓂ ᐊᔾᔨᒌᓐᖏᑦᑐᓂᑦ ᐃᖅᑲᓇᐃᔭᕐᕕᓐᓂ 
ᐃᑲᔪᕈᓐᓇᖅᑐᓂᑦ. ᐱᓗᐊᖅᑐᒥᑦ, ᐃᓚᒌᓐᓄᑦ ᐱᔨᑦᑎᕋᖅᑏᑦ ᐃᑲᔪᖃᑦᑕᖅᑐᑦ ᐃᓄᓐᓂᑦ, ᐃᓚᒌᓐᓂᑦ ᓄᓇᓕᓐᓂᓐᓗ 
ᐱᕙᓪᓕᐊᓗᑎᑦ ᐱᓕᒻᒪᓴᖅᑎᑕᐅᓗᑎᑦ ᐊᑐᕈᓐᓴᖅᑕᖏᓐᓂ ᐃᓅᓇᓱᐊᑦᑎᐊᕐᓂᕐᒧᑦ ᓄᓇᓖᑦ ᐃᓄᓕᕆᔨᒃᑯᖏᓐᓄᑦ. 
ᓄᓇᓕᓐᓂ ᐃᓄᓕᕆᔩᑦ ᐱᓕᕆᖃᑎᖃᕐᒥᓗᑎᑦ ᐊᓯᖏᓐᓂ ᓄᓇᖅᑲᑎᖏᓐᓂ ᐱᓕᕆᔨᒻᒪᕆᓐᓂ ᐃᖅᑲᓇᐃᔭᕐᕕᓂᓪᓗ 
ᐃᑲᔪᖅᑐᐃᒍᓐᓇᖅᑐᓂᑦ ᐱᔪᒪᔪᓂᑦ ᐃᑲᔫᑎᔅᓴᓂᑦ ᐱᔨᑦᑎᕋᐅᑎᓂᓪᓗ ᐃᒥᐊᓗᓕᕆᓂᕐᒨᖓᔪᓂᑦ. ᓄᓇᓕᓐᓂᑦ 
ᐃᓄᓕᕆᔩᑦ ᐃᑲᔪᖅᑐᐃᔾᔪᑎᖏᑦ ᑐᑭᒧᐊᑦᑎᒍᓐᓴᕐᓗᑎᑦ ᐊᒻᒪᓗ ᐱᓕᕆᖃᑎᖃᕈᓐᓴᕐᓗᑎᑦ ᐃᓄᓐᓂᑦ ᐃᒻᒥᒃᑰᖅᑐᓂᑦ 

  
 



 

ᐃᓚᒌᓐᓂᓪᓗ ᐊᔅᓱᕉᑎᖃᖅᑐᓂᑦ ᐃᒥᐊᓗᒻᒧᑦ ᐅᓗᕆᐊᓇᖅᑐᒦᒍᓐᓇᖅᑐᓂᑦ ᐊᑦᑕᓇᕈᓐᓇᖅᑐᓂᓪᓗ. ᑕᒪᒃᑯᐊ 
ᐱᔨᑦᑎᕋᐅᑏᑦ ᐱᒻᒪᕆᐅᒻᒪᑕ ᑕᒪᒃᑯᓄᖓ ᑲᒪᖃᑦᑕᖅᑐᓂᑦ ᐋᓐᓂᑲᓐᓂᖁᓐᓇᒋᑦ ᓄᓇᖅᑲᑎᒌᑦ. 
ᒐᕙᒪᒃᑯᑦ ᐃᓄᑐᐃᓐᓇᕐᓂᑦ ᐃᓚᒌᓐᓂᓪᓗ ᐃᑲᔪᖅᑕᐅᒋᐊᓕᓐᓂᑦ ᑐᓂᔭᐅᔪᓐᓇᕐᓗᑎᑦ ᐃᑲᔪᕈᓐᓇᖅᑐᓂᑦ ᐃᒥᐊᓗᒃ 
ᐱᔾᔪᑕᐅᑎᓪᓗᒍ ᐊᑲᐅᓐᖏᓕᐅᕈᑎᖃᖅᑐᓂᑦ ᐃᒪᐃᑦᑐᒃᑯᑦ: 

 ᖃᐅᔨᒪᑦᑎᐊᕐᓗᒋᑦ ᐃᑲᔪᖃᑦᑕᖅᑐᑦ ᐅᖃᖃᑎᖃᕈᓐᓇᕐᓗᑎᑦ ᐊᓯᖏᓐᓂ ᓄᓇᓕᓐᓂ ᐱᓕᕆᔨᒻᒪᕆᓐᓂᑦ 
ᐊᒻᒪᓗ ᐃᖅᑲᓇᐃᔭᕐᕕᓐᓂ ᑕᒪᒃᑯᓂᖓ ᐃᓄᓐᓂᑦ ᐃᒻᒥᒃᑰᖅᑐᓂᑦ ᐃᒪᒌᓐᓂᓪᓗ ᐃᑲᔪᖅᑕᐅᒋᐊᓕᓐᓂᑦ 
ᐃᒥᐊᓗᒃ ᐱᔾᔪᑎᒋᓪᓗᒍ ᐊᑲᐅᓐᖏᓕᐅᕈᑎᖃᖅᑐᑦ; ᐊᒻᒪᓗ  

 ᖃᐅᔨᓴᖃᑦᑕᕐᓗᒋᑦ ᐊᓯᔾᔨᖅᑐᑦ ᐊᒥᓲᓂᖏᑦ ᑐᓂᔭᐅᕙᑦᑐᑦ ᐃᑲᔪᖅᑕᐅᒋᐊᓖᑦ ᐃᓱᒪᓕᕆᔨᓄᑦ ᐊᒻᒪᓘᓐᓃᑦ 
ᐊᔪᓯᖅᓯᒪᔪᓄᑦ ᐊᐅᓪᓚᖅᑎᑕᐅᖃᑦᑕᖅᑐᑦ. 

ᑎᒍᓯᕙᓪᓕᐊᓂᖅ ᐃᑲᔪᖅᑐᐃᓂᕐᓗ ᐃᒥᓗᓕᕆᕐᒥᑦ ᐃᓕᓐᓂᐊᑎᑦᑎᓂᕐᒧᑦ ᑲᑎᒪᔨᕋᓛᖏᑦ 
ᓄᓇᓕᒻᒥᐅᑦ ᖃᐅᔨᒪᓂᖅᐹᖑᒻᒪᑕ ᖃᓄᖅ ᐃᓅᓯᖃᑦᑎᐊᕐᓂᕐᒧᑦ ᐱᔪᓐᓇᕐᒪᖔᑕ. ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᖏᑦ 
ᐱᒻᒪᕆᐅᒻᒥᔪᑦ ᐃᑲᔪᖅᑐᐃᒍᓐᓇᖅᑐᑎᑦ ᓄᓇᓕᓐᓂᑦ ᐃᓅᓇᓱᐊᑦᑎᐊᕐᓂᕐᒧᑦ, ᑭᓯᐊᓂᓕ 
ᐃᑲᔪᖅᑐᖅᑕᐅᒃᑲᓐᓂᕆᐊᖃᖅᑐᑦ ᑐᑭᓯᒋᐊᕈᑎᓂᓪᓗ ᐊᑐᐃᓐᓇᐅᕕᒋᒋᐊᖃᖅᑐᒋᑦ.  

ᓄᓇᕗᒻᒥᐅᑦ ᑲᑐᔾᔨᖃᑎᖃᖃᑦᑕᕐᖓᑕ ᐸᕐᓇᑦᑎᓂᑦ ᐊᑐᐃᓐᓇᐅᑎᑦᑎᕕᖃᕐᓗᑎᑦ ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᖏᓐᓄᑦ, 
ᓯᕗᒃᑲᖅᑕᐃᒍᓐᓇᕐᓂᖏᓐᓂ ᐃᑲᔪᖅᑐᖅᑕᐅᓗᑎᓪᓗ ᐃᒥᐊᓗᓕᕆᓂᕐᒨᖓᔪᓂᑦ, ᐱᒻᒪᕆᐅᒻᒪᑕ ᑕᒪᒃᑯᐊ ᐃᒥᐊᓗᓐᓄᑦ 
ᐋᓐᓂᖅᑕᐅᑦᑕᐃᓕᒪᑎᑦᑎᑲᓐᓂᕋᓱᐊᕈᓐᓇᖅᑐᑎᑦ. ᐅᑭᐅᖅᑕᖅᑐᒥ, ᐃᒥᐊᓗᓕᕆᔨᒃᑯᑦ ᓇᒻᒥᓂᖅ ᐊᑎᕐᒥᓂᑦ 
ᐅᖃᓐᖏᒃᑲᓗᐊᖅᑐᑎᑦ ᐅᖃᖅᓯᒪᒻᒪᑕ ᓇᓗᓇᐃᔭᖅᓯᒪᑦᑎᐊᕐᓂᖅᓴᓂᑦ ᖃᓄᖅ ᐱᓕᕆᒋᐊᖃᕐᒪᖔᑕ, 
ᐃᓕᓐᓂᐊᑲᓐᓂᕐᓗᑎᑦ ᐃᑲᔪᖅᑐᐃᔾᔪᑎᓂᓪᓗ ᐊᑐᐃᓐᓇᖅᑕᖃᕐᓂᖅᓴᐅᓗᓂ ᐱᓕᕆᐊᖏᓐᓅᖓᔪᓄᑦ.   

ᕿᒥᕐᕈᓗᒋᑦ ᑐᕋᒐᖏᑦ ᑲᒪᒋᔭᕆᐊᓕᖏᓪᓗ ᐃᒥᐊᓗᓕᕆᓂᕐᒧᑦ ᑲᑎᒪᔨᕋᓛᖏᑦ ᓴᓐᖓᑎᑦᑎᑲᓐᓂᕈᓐᓇᖅᑐᖅ 
ᑲᑎᒪᔨᕋᓛᖏᓐᓂ ᐱᓕᕆᐊᕆᔭᕆᐊᓕᖏᓐᓂ ᖃᐅᔨᒪᓂᖅᓴᐅᓕᕐᓗᑎᑦ. ᒐᕙᒪᒃᑯᑦ ᐃᑲᔪᖅᑐᐃᔪᓐᓇᕐᒥᔪᑦ ᐃᒥᐊᓗᓕᕆᔩᑦ 
ᑲᑎᒪᔨᕋᓛᖏᓐᓂ ᐋᖅᑭᔅᓱᐃᑎᓪᓗᒋᑦ ᐊᑐᐃᓐᓇᐅᒍᓐᓇᖅᑐᓂᑦ ᐃᓕᓐᓂᐊᕈᑎᔅᓴᐅᒍᓐᓇᖅᑐᓂᓪᓗ, ᐊᒻᒪᓗ 
ᐃᓕᓐᓂᐊᑎᑦᑎᑲᓐᓂᕈᓐᓇᕐᓗᑎᑦ ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᖏᓐᓂ.   

ᒐᕙᒪᒃᑯᑦ ᑎᒍᓯᓗᑎᑦ ᐃᑲᔪᖅᑐᐃᓗᑎᓪᓗ ᓄᓇᓖᑦ ᐃᒥᐊᓗᓕᕆᓂᕐᒧᑦ ᑲᑎᒪᔨᕋᓛᖏᓐᓂ ᐃᒫᒃ: 

 ᑐᓴᐅᒪᑎᑦᑎᖃᑦᑕᕐᓗᑎᑦ ᐃᓕᓐᓂᐊᑎᑦᑎᖃᑦᑕᕐᓗᑎᓪᓗ ᐱᓕᕆᐊᕆᔭᕆᐊᓕᖏᓐᓂ ᒪᓕᓪᓗᑎᑦ 
ᐃᒥᐊᓗᓕᕆᓂᕐᒧᑦ ᐱᖁᔭᕐᓂᑦ, ᐃᓕᓴᖅᓯᓂᖅᓴᐅᓕᕋᔭᖅᑐᑎᓪᓗ ᖃᓄᖅ ᐃᑲᔪᖅᑎᒋᒻᒪᖔᑕ ᓄᓇᓕᖓᓐᓂ; 

 ᓱᓇᒃᑯᑖᖃᖅᑎᓪᓗᒋᑦ ᑲᑎᒪᔨᕋᓛᖏᑦ ᐃᓕᓐᓂᐊᖅᑎᓯᒪᓗᒋᑦ ᐃᓕᓐᓂᐊᑎᑦᑎᔾᔪᑎᐅᒍᓐᓇᖅᑐᓂᓪᓗ 
ᓄᓇᖅᑲᑎᖏᓐᓄᑦ ᖃᓄᖅ ᐃᓱᒪᓕᐅᑦᑎᐊᒃᑲᓐᓂᕈᓐᓇᕋᔭᕐᒪᖔᑕ ᐃᒥᕐᓂᐊᖅᑐᑦ; ᐊᒻᒪᓗ, 

 ᖃᐅᔨᓴᕐᓗᒋᑦ ᒪᓕᒐᐃᑦ ᐊᒻᒪᓘᓐᓃᑦ ᐊᑐᐊᒐᐃᑦ ᖃᓄᖅ ᐊᓯᔾᔨᕆᐊᖁᕐᒪᖔᑖ ᑕᒪᒃᑯᓂᖓ 
ᐃᑲᔪᖅᑐᐃᓂᐊᖅᑎᓪᓗᒋᑦ ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᖏᓐᓂ. 

ᐃᑲᔪᖅᑐᐃᒃᑲᓐᓂᕐᓂᑦ ᓄᓇᓕᓐᓂ ᐋᓐᓂᐊᖅᑕᐃᓕᒪᓂᕐᒧᑦ ᐃᓅᓇᓱᐊᑦᑎᐊᕐᓂᒧᓪᓗ 
ᑲᑎᒪᔨᕋᓛᖏᓐᓂ 
ᓄᓇᓕᓐᓂᑦ ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ ᐃᓅᓯᖃᑦᑎᐊᕐᓂᕐᒧᓪᓗ ᑲᑎᒪᔨᕋᓛᖏᑦ ᑲᒪᔨᓪᓗᐊᑕᐅᕗᑦ ᑕᒪᒃᑯᓂᐊ 
ᐃᓅᓯᖃᑦᑎᐊᕋᓱᐊᕐᓂᕐᒧᑦ ᓄᓇᓕᓐᓂᑦ. CHWC-ᑯᑦ ᐃᑲᔪᖅᑐᐃᔪᓐᓇᑦᑎᐊᖅᑐᑦ ᐋᓐᓂᖅᑕᐅᕙᑦᑐᓄᑦ ᐃᒥᐊᓗᒻᒧᑦ 
ᒥᑭᓪᓕᕚᓪᓕᑎᑦᑎᓇᓱᐊᕐᓂᕐᒥᑦ, ᐱᓗᐊᖅᑐᒥᑦ ᓄᓇᓕᓐᓂᑦ ᐃᒥᐊᓗᓕᕆᓂᕐᒧᑦ ᑲᑎᒪᔨᕋᓛᖃᖅᑎᓐᓇᒋᑦ.  

ᒐᕙᒪᒃᑯᑦ ᐅᐸᒍᑎᒍᓐᓇᖅᑐᑦ ᕼᐊᒻᒪᓚᐅᔪᓂᑦ ᑭᒃᑯᑐᐃᓐᓇᕐᓂᑦ ᐃᓕᓐᓂᐊᑎᑦᑎᖁᔨᓪᓗᑎᑦ ᐃᓱᒪᓕᐅᕈᓐᓇᖁᓪᓗᒋᑦ 
ᐃᓅᓯᖃᑦᑎᐊᕐᓂᕐᒧᑦ ᐃᓱᒪᓕᐅᑦᑎᐊᕈᓐᓇᕐᓗᑎᓪᓗ ᐃᒥᐊᓗᒃ ᐱᔾᔪᑎᒋᓪᓗᒋᑦ. ᑖᒃᑯᐊ ᐱᖃᓯᐅᑎᓗᒋᑦ ᓄᓇᓕᓐᓂᑦ 
ᐱᕕᖃᖅᑎᑕᐅᔪᓐᓇᕐᓗᑎᑦ ᐋᓐᓂᐊᖅᑕᐃᓕᒪᔪᓕᕆᓂᕐᒥᑦ ᐃᓅᓯᖃᑦᑎᐊᕐᓂᒥᓪᓗ ᑲᑎᒪᔨᕋᓛᖏᓐᓂ 

  
 



 

ᐊᑐᐃᓐᓇᐅᑎᑦᑎᓗᑎᑦ ᐱᖅᑯᓯᖏᓐᓂ ᒪᓕᓪᓗᑎᑦ ᐊᑐᐃᓐᓇᖃᖅᑎᑦᑎᓗᑎᑦ ᐃᑲᔪᖅᑐᐃᓗᑎᓪᓗ ᐃᓄᓐᓂᑦ 
ᑐᓴᑭᒋᐊᕈᒪᔪᓂᑦ ᐃᒥᖃᑦᑕᕈᒪᕈᓐᓃᑦᑐᓂᑦ. ᐃᓕᓐᓂᐊᖅᓯᒪᓂᖅᓴᐅᓗᑎᑦ, ᓄᓇᓕᓐᓂ ᐋᓐᓂᐊᖅᑕᐃᓕᒪᔪᓕᕆᔩᑦ 
ᐃᓅᓯᖃᑦᑎᐊᖅᑐᓕᕆᔩᓪᓗ ᑲᑎᒪᔨᕋᓛᖏᓐᓂ ᑲᑐᔾᔨᖑᓐᓇᕐᓗᑎᑦ ᐃᓅᓯᖃᑦᑎᐊᕈᓐᓇᓂᕐᒥᑦ 
ᐃᒥᐊᓗᓐᓂᐊᕋᓗᐊᖅᑎᓪᓗᒋᑦ.  

ᒐᕙᒪᒃᑯᑦ ᐃᑲᔪᖅᑐᐃᓂᖅᓴᐅᓗᑎᑦ ᓄᓇᓕᓐᓂᑦ ᐋᓐᓂᐊᖅᑕᐃᓕᒪᔪᓕᕆᓂᕐᒥᑦ ᐃᓅᓯᖃᑦᑎᐊᖅᑐᓕᕆᓂᕐᒧᓪᓗ 
ᑲᑎᒪᔨᕋᓛᓂᑦ ᐃᒫᒃ: 

 ᐅᐸᓪᓗᒋᑦ ᕼᐊᒻᓚᒪᐅᔪᑦ ᐱᓕᕆᖃᑕᐅᓗᑎᑦ ᐃᒥᐊᓗᒃ ᐋᓐᓂᕈᑕᐅᑦᑕᐃᓕᒪᑎᑦᑎᑲᓐᓂᓂᕐᒧᑦ; 

 ᐃᓕᓐᓂᐊᖅᑎᑕᐅᓗᑎᑦ ᐋᓐᓂᐊᖅᑕᐃᓕᒪᔪᓕᕆᔩᑦ ᐃᓅᓯᖃᑦᑎᐊᖅᑐᓕᕆᔩᓪᓗ ᑲᑎᒪᔨᕋᓛᖏᑦ 
ᐱᕕᖃᖅᑎᑕᐅᒃᑲᓂᕐᓗᑎᑦ ᐃᒥᐊᓗᒻᒧᑦ ᐋᓐᓂᖅᑕᐃᓕᒪᑎᑦᑎᑲᓐᓂᕋᓱᐊᕐᓂᕐᒧᑦ ᓄᓇᓕᓐᓂᑦ; ᐊᒻᒪᓗ,  

 ᑐᓴᖅᑎᑦᑎᓗᑎ ᐃᒥᐊᓗᒻᒥ ᐋᓐᓂᖅᑕᐅᑦᑕᐃᓕᒪᑎᑦᑎᑲᓐᓂᕋᓱᐊᕐᓂᕐᒧᑦ ᐃᓄᑐᐃᓐᓇᕐᓂᑦ ᐊᖅᑯᑎᖃᕐᓗᑎᑦ 
ᓄᓇᓕᓐᓂᑦ ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ ᐃᓅᓱᖃᑦᑎᐊᕐᓂᒧᓪᓗ ᑲᑎᒪᔨᕋᓛᖏᓐᓂ. 

ᒪᑐᐃᖅᓯᓂᖅ ᐱᐊᓂᑦ ᓂᕆᔪᖅᓯᐅᑎᓂᓪᓗ ᓂᐅᕕᕐᕕᒻᒥ ᖃᐅᔨᓴᐅᑎᐅᓪᓗᓂ ᐃᖃᓗᓐᓂ 
ᐸᕐᓇᑦᑏᑦ ᐊᑐᓕᖁᔨᓯᒪᕗᑦ ᐊᑐᐃᓐᓇᐅᖁᔨᓪᓗᑎᑦ ᐱᐊᑖᕐᕕᒻᒥ ᓂᕆᔪᖅᓯᐅᑎᓂᓪᓗ ᒥᑭᓪᓕᕚᓪᓕᑎᑦᑎᖁᔨᓪᓗᑎᑦ 
ᐋᓐᓂᖅᑕᐅᕙᑦᑐᓄᑦ ᐃᒥᐊᓗ ᐱᔾᔪᑎᒋᓪᓗᒍ ᑎᓯᔪᓂᑦ ᐃᒥᕐᓂᖏᓐᓂ. ᐊᑐᓕᖁᔨᒻᒥᔪᑦ ᒐᕙᒪᒃᑯᓐᓂ, ᐊᖏᖅᑕᐅᑉᐸᑕ 
ᓄᓇᓕᓐᓂᑦ, ᒪᑐᐃᖅᓯᓗᑎᑦ ᒐᕙᒪᒃᑯᓐᓄᑦ ᐊᐅᓚᑕᐅᓗᓂ ᐃᒥᐊᓗᑦᑖᕐᕕᒃ ᐱᐊᓂᑦ ᓂᕆᔪᖅᓯᐅᑎᓂᓪᓗ 
ᓄᖅᑲᖁᔨᓪᓗᑎᑦ ᐊᖏᕐᕋᒥ ᐃᒥᐊᓗᓐᓂ ᓂᐅᕕᐊᔅᓴᖃᕐᓂᕐᒥᑦ. ᖃᐅᔨᓴᖅᑕᐅᖅᑳᕐᓗᓂ ᐱᐊᑖᕐᕕᒃ ᓂᕆᔪᖅᓯᐅᑎᑖᕐᕕᓪᓗ 
ᐃᖃᓗᓐᓂ ᒐᕙᒪᒃᑯᓐᓂ ᐱᕕᖃᖅᑎᑦᑎᑲᓐᓂᕋᔭᖅᑐᑦ ᕿᒥᕐᕈᓗᑎᑦ ᐃᑲᔫᑎᖃᕐᓂᔅᓴᒃᑯᑦ ᑕᒪᒃᑯᓂᖓ ᐊᑐᓕᖁᔭᐅᔪᓂᑦ.  

ᑕᒪᔅᓱᒥᖓ ᐱᓕᕆᓂᐊᖅᑎᓪᓗᒋᑦ ᐱᓕᕆᐊᔅᓴᐅᑐᐃᓐᓇᕆᐊᓕᒻᒥᑦ, ᑲᑎᒪᑎᑦᑎᖃᑦᑕᓚᐅᖅᑐᑦ ᐊᒥᓱᓂᑦ 
ᑲᑐᔾᔨᖃᑎᒌᓐᓂᑦ ᐃᖃᓗᒻᒥᐅᑕᕐᓂᑦ ᐱᓗᐊᖅᑐᖅ ᐅᖃᐅᓯᖃᖅᑐᓂᑦ ᐱᐊᓂᑦ ᓂᕆᔪᖅᓯᐅᑎᑖᕐᕕᒥᓪᓗ, 
ᑭᒃᑯᑐᐃᓐᓇᐃᓪᓗ ᑲᑎᒪᑎᑕᐅᕙᑦᑐᑎᑦ, ᖃᐅᔨᓴᖅᑐᑎᓪᓗ ᓂᕈᐊᖅᑎᑦᑎᓪᓗᑎᓪᓗ ᐃᓄᓕᓅᓂᑦ. ᐊᒥᓱᓂᑦ 
ᐊᔾᔨᒌᖏᑦᑐᓂᑦ ᐅᖃᐅᓯᖃᖃᑦᑕᓚᐅᖅᑐᑦ ᓈᒻᒪᓴᓐᖏᑦᑐᓪᓗ ᒪᑐᐃᖅᓯᖁᔨᓐᖏᑦᑐᑦ ᓂᐅᕕᕐᕕᓐᓂᑦ, ᓄᓇᓕᓐᓂ 
ᓂᕈᐊᖅᑎᑦᑎᓚᐅᖅᓯᒪᔪᑦ ᐊᐃᐳᓗᒥ 2015-ᖑᑎᓪᓗᒍ, 78% ᐃᖃᓗᒻᒥᐅᑦ ᓈᒻᒪᔅᓴᓚᐅᖅᓯᒪᔪᑦ ᒪᑐᐃᖅᓯᖁᔨᓪᓗᑎᑦ 
ᐱᐊᓂᑦ ᓂᕆᔪᖅᓯᐅᑎᓂᓪᓗ ᓂᐅᕕᕐᕕᒻᒥᑦ.   

ᖃᐅᔨᓴᖅᑕᐅᑦᑎᐊᕐᓗᓂ ᐱᐊᑖᕐᕕᒃ ᓂᕆᔪᖅᓯᐅᑎᑖᕐᕕᓪᓗ ᓂᐅᕕᕐᕕᒃ ᐃᖃᓗᓐᓂ ᑕᐃᒫᒃ ᒐᕙᒪᒃᑯᑦ ᖃᐅᔨᒐᔭᕐᖓᑕ 
ᖃᓄᑎᒋ ᐊᑦᑐᐃᓂᖃᖅᑎᒋᒻᒪᖔᖅ ᓄᓇᓕᓐᓂᑦ (ᐱᐅᔪᑎᒍᑦ ᐱᐅᓐᖏᑦᑐᒃᑯᓪᓘᓐᓃᑦ) ᐊᑐᐃᓐᓇᐅᑎᑦᑎᓂᖅᓴᐅᓗᑎᑦ 
ᑕᐃᒪᐃᑦᑐᓂᑦ ᓴᓐᖏᔪᓂᑦ ᐃᒥᐊᓗᓐᓂ ᐱᑕᖃᓐᖏᓂᖅᓴᐅᓕᖁᓪᓗᒍ, ᐊᒻᒪᓗ ᐃᓱᒪᓕᐅᑦᑎᐊᕈᓐᓇᖁᓪᓗᒋᑦ 
ᐊᑑᑎᖃᑦᑎᐊᖅᑐᒥᓪᓗ ᒥᑭᓪᓕᕚᓪᓕᑎᑦᑎᓇᓱᐊᕐᓗ ᐋᓐᓂᕈᑕᐅᕙᑦᑐᓄᑦ ᐃᒥᐊᓗᒻᒧᑦ ᓄᓇᕗᒻᒥᐅᑕᕐᓄᑦ.  

ᒐᕙᒪᒃᑯᑦ ᕿᒥᕐᕈᓗᑎᑦ ᖃᓄᑎᒋ ᐊᑑᑎᖃᑦᑎᐊᖅᑎᒋᒻᒪᖔᑕ ᒥᑭᓪᓕᕚᓪᓕᑎᑦᑎᓇᓱᐊᕐᓗᑎᑦ ᓴᓐᖏᔪᓂᑦ 
ᐃᒥᐊᓗᓐᓂ ᐋᓐᓂᕈᑕᐅᕙᑦᑐᓄᑦ ᐃᒥᐊᓗᓐᓄᑦ ᐃᒪᐃᓘᕐᓗᑎᑦ: 

 ᒪᑐᐃᖅᓯᓗᑎᑦ ᐱᐊᑖᕐᕕᒻᒥ ᓂᕆᔪᖅᓯᐅᑎᒥᓪᓗ ᐃᖃᓗᓐᓂ; 

 ᐃᑲᔪᕐᓗᑎᑦ ᐃᓱᒪᓕᐅᑦᑎᐊᕋᓱᖃᑦᑕᕐᓂᖏᓐᓂ ᐃᒥᐊᓗᒻᒥ ᐱᔾᔪᑎᖃᕐᓗᑎᑦ ᐊᑐᐃᓐᓇᖃᖔᓕᕐᓗᑎᑦ 
ᓴᓐᖏᔪᓂᑦ ᐊᑐᐃᓐᓇᖅᑕᖃᓐᖏᓐᓂᖅᓴᐅᓕᖁᓪᓗᒍ;  

 ᑲᑎᒪᖃᑎᖃᖃᑦᑕᕐᓗᑎᑦ ᑲᑐᔾᔨᖃᑎᒌᓐᓂᒃ ᐃᖃᓗᓐᓂ ᑐᑭᓯᐅᒪᑎᑦᑎᓇᓱᐊᕐᓗᑎᑦ ᖃᓄᖅ 
ᐊᑦᑐᐃᓂᖃᕐᒪᖔᖅ ᓂᐅᕕᕐᕕᒃ ᐃᓅᓯᖏᓐᓂ ᓄᓇᓕᓐᓂᑦ, ᐱᓕᕆᖃᑎᖃᖃᑦᑕᕐᓗᑎᓪᓗ 
ᐊᑐᓕᖅᑎᑦᑎᓗᑎᓪᓗ ᐸᕐᓇᐅᑎᓂᑦ ᒥᑭᓪᓕᕚᓪᓕᑎᑦᑎᓇᓱᐊᕐᓂᕐᒧᑦ ᐋᓐᓂᕈᑕᐅᕙᑦᑐᓂᑦ; ᐊᒻᒪᓗ  

 ᖃᐅᔨᓴᐃᓐᓇᕐᓗᑎᑦ ᕿᒥᕐᕈᐃᓐᓇᕐᓗᑎᓪᓗ ᖃᓄ ᐊᑑᑎᖃᑦᑎᐊᖅᑎᒋᒻᒪᖔᖅ ᖃᐅᔨᓴᐅᑕᐅᓪᓗᓂ 
ᐱᓕᕆᐊᖅ. 

  
 



 

ᐃᑲᔪᖅᑕᐅᕖᑦ 
ᐃᑲᔪᖅᑕᐅᕕᒻᒧᑦ ᐱᒋᐊᕈᑏᑦ ᐊᑦᑐᐊᔪᑦ ᖃᐅᔨᓴᕐᓂᖏᓐᓂ, ᐃᑲᔪᕐᓂᖏᓐᓂ, ᑐᓂᔭᐅᓂᖏᓐᓂᓪᓗ ᐱᔨᑦᑎᕋᐅᑎᓂᑦ 
ᑭᓇᑐᐃᓐᓇᕐᒧᑦ ᐅᓗᕆᐊᓇᖅᑐᒦᒍᓐᓇᖅᑐᒧᑦ ᐅᕝᕙᓘᓐᓃᑦ ᐱᕙᓪᓕᐊᔪᒧᑦ, ᐃᒥᐊᓗᒻᒧ 
ᐊᑲᐅᓐᖏᓕᐅᕈᑎᖃᓕᖅᑐᒧᑦ.  

ᐃᑲᔪᖅᑕᐅᔾᔪᑏᑦ ᒪᑯᓄᖓᐅᒍᓐᓇᖅᑐᑦ ᕿᓚᒥᒧᑦ ᓄᖅᑲᖓᑎᑕᐅᑲᐃᓐᓇᕐᓂᖅ, ᐊᑯᓂᒧᑦ ᐃᑲᔪᖅᑕᐅᓂᖅ ᐊᒻᒪᓗ 
ᐃᓅᓯᓕᕆᔨᓂᑦ ᐅᖃᖃᑎᖃᖃᑦᑕᕐᓗᓂ, ᐊᓯᖏᓐᓂᓪᓗ ᐱᔨᑦᑎᕋᐅᑎᓂᑦ ᐃᑲᔪᖅᑕᐅᓗᑎᑦ ᐊᓯᔾᔨᕈᒪᔪᓄᑦ 
ᐊᐅᓚᑦᑎᒍᑕᐅᒍᓐᓇᖅᑐᒥᓪᓗ ᓇᒻᒥᓂᖅ ᐃᒥᐊᓗᒃ ᐱᔾᔪᑎᓪᓗᒍ. ᐃᑲᔪᖅᑕᐅᓂᕐᒧᑦ ᐱᔨᑦᑎᕋᐅᑏᑦ ᑐᕌᖓᒍᓐᓇᖅᑐᑦ 
ᐃᒻᒥᒃᑰᖅᑐᓄᑦ ᐃᒥᐊᓗᓗᐊᖃᑦᑕᓕᖅᑐᓄᑦ. 

ᒐᕙᒪᒃᑯᑦ ᑲᒪᔪᑦ ᐊᑐᐃᓐᓇᐅᑎᑦᑎᓗᑎᑦ ᐱᖅᑯᓯᓕᕆᓂᕐᒨᖓᔪᓂᑦ ᐃᑲᔪᖅᑕᐅᕕᓐᓂᑦ ᓄᓇᕗᒻᒥᐅᑕᕐᓄᑦ 
ᐊᔅᓱᕉᑎᖃᖅᑐᓄᑦ ᐃᒥᐊᓗᒻᒧᑦ ᐋᓐᓂᕈᑕᐅᕙᑦᑐᓂᑦ.    

ᐱᓕᕆᖃᑎᖃᕐᓂᖅ ᓄᓇᓕᓐᓂ ᓴᓐᖓᑎᖁᓪᓗᒋᑦ ᐸᖅᑭᑦᑎᑦᑎᐊᕐᓂᕐᒥᑦ 
ᐊᔪᓕᕈᑕᐅᕙᑦᑐᑦ ᐃᒥᓱᑎᒍᓪᓗ ᐊᔅᓱᕉᑎᖃᖅᑐᑦ ᑐᕌᕈᓐᓇᕐᖓᑕ, ᐱᐅᓐᖏᓂᖅᓴᐅᓕᕐᓗᑎᓪᓘᓐᓃᑦ, ᐱᔾᔪᑎᖃᕐᓗᑎᑦ 
ᐃᓅᓯᖃᑦᑎᐊᓐᖏᓂᕐᒧᑦ ᐅᕝᕙᓘᓐᓃᑦ ᐋᓐᓂᐊᕈᑎᒋᔭᖏᓐᓄᑦ ᑎᒥᒃᑯᑦ, ᐃᓚᒌᑦ ᓂᖓᖅᑕᐅᖃᑦᑕᖅᑐᑦ, 
ᐃᓕᓐᓂᐊᖅᑐᓕᕆᓂᖅ, ᐱᕋᔭᓐᓂᖅ ᐃᖅᑲᓇᐃᔮᓪᓗ.  

ᒐᕙᒪᒃᑯᑦ ᐱᐅᓯᕚᓪᓕᑎᑦᑎᒐᓱᓕᓚᐅᕐᖓᑕ ᐃᓱᒪᓕᕆᓂᕐᒨᖓᔪᓂᑦ ᐊᒻᒪᓗ ᐊᔪᓕᕈᑕᐅᕙᑦᑐᓂᑦ ᐱᔨᑦᑎᕋᐅᑎᔅᓴᓄᑦ 
ᐊᑐᐃᓐᓇᐅᖁᓪᓗᒋᑦ ᓄᓇᕗᒻᒥᐅᑕᕐᓄᑦ ᑮᓇᐅᔭᖃᖅᑎᑦᑎᓪᓗᑎᑦ 56−ᓂᑦ ᓄᑖᕐᓂᑦ ᐃᓱᒪᓕᕆᓂᕐᒧᑦ ᐊᔪᓕᖅᓯᒪᔪᓄᓪᓗ 
ᓄᓇᕗᒻᒥ. ᒐᕙᒪᒃᑯᑦ ᑮᓇᐅᔭᖃᖅᑎᑦᑎᒻᒥᔪᑦ ᖁᓕᓄᑦ ᐋᓐᓂᐊᓲᖅᑎᓄᑦ, ᐃᓕᓴᕆᔭᐅᓪᓗᑎᑦ ᑕᒪᒃᑯᐊ 
ᐱᓕᕆᖃᑕᐅᓪᓚᕆᖃᑦᑕᕐᖓᑕ ᐅᖁᒪᐃᓐᓂᓂᐊᕐᕕᒻᒥ ᐊᑐᖅᑕᐅᒋᐊᖃᕐᓂᖏᓐᓂᑦᑕᐅ ᓄᓇᓕᓐᓂᑦ. ᒐᕙᒪᒃᑯᑦ 
ᐱᓕᕆᖃᑎᖃᕐᓂᐊᖅᑐᑦ ᑕᒪᒃᑯᓂᖓ ᐊᕐᕌᒍᓄᑦ ᐱᖓᓱᓄᑦ. ᑕᒪᒃᑯᐊ ᑲᒪᑐᐃᓐᓇᔾᔮᖏᑦᑐᓪᓕ ᐃᒥᐊᓗᓕᕆᓂᕐᒥᑦ 
ᐅᕝᕙᓘᓐᓃᑦ ᐃᒥᐊᓗᓐᓄᑦ ᐊᑦᑐᐊᔪᓄᑦ, ᑕᐃᒃᑯᐊ ᐃᑲᔪᓪᓚᕆᖃᑦᑕᖅᑐᑦ ᒥᑭᓪᓕᖅᕚᓪᓕᑎᑦᑎᒐᓱᐊᕐᓂᕐᒥᑦ ᐃᒥᐊᓗᒻᒧᑦ 
ᐋᓐᓂᕈᑕᐅᕙᑦᑐᓂᑦ ᓄᓇᕗᒻᒥᑦ. 

ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ ᐱᓕᕆᖃᑎᖃᐃᓐᓇᕐᓂᐊᖅᑐᑦ ᐃᑲᔪᖅᑐᐃᒃᑲᓐᓂᖁᓪᓗᒋᑦ ᓄᓇᕗᒻᒥᐅᑕᕐᓂᑦ 
ᐊᑦᑐᖅᑕᐅᓯᒪᔪᓂᒃ ᑎᒥᒃᑯᑦ ᐊᔅᓱᕉᑎᖃᖅᑐᓂᑦ ᐃᒥᐊᓗᓐᓂᑦ ᐱᔾᔪᑎᖃᖅᑐᓂᑦ ᐊᑐᐃᓐᓇᐅᑎᑦᑎᓗᑎᑦ 
ᐱᖅᑯᓯᓕᕆᓂᕐᒨᖓᔪᓂᑦ ᐃᓱᒪᓕᕆᓂᕐᒧᑦ ᐊᒻᒪᓗ ᐊᔪᓕᕆᕈᑕᐅᕙᑦᑐᓂᑦ ᐱᔨᑦᑎᕋᕐᓗᑎᑦ. ᓄᓇᓕᒃ ᐃᒥᐊᓗᓐᓄᑦ 
ᐋᓐᓂᕈᑕᐅᕙᑦᑐᓄᑦ ᒥᑭᓪᓕᕚᓪᓕᑎᑕᐅᒐᓱᐊᕐᓂᖅ, ᑕᒪᒃᑯᐊ ᐱᔨᑦᑎᕋᐅᑏᑦ ᐃᒫᒃ ᐃᑲᔪᕈᓐᓇᖅᑐᑦ: 
ᐱᒐᓱᓐᖏᓂᖅᓴᐅᓕᖅᑎᓪᓗᒋᑦ ᐃᑲᔪᖅᑕᐅᓗᑎᑦ; ᒥᑭᓪᓕᕚᓪᓕᑎᑦᑎᓂᖅ ᐱᓕᖅᑭᓐᓂᐊᖅᑐᓄᑦ; ᐊᒻᒪᓗ, ᐃᒻᒥᒃᑰᖅᑐᑦ 
ᐃᑲᔪᖅᑐᕐᓗᒋᑦ ᓄᓇᓕᖏᓐᓂ.  

ᑕᐃᒪᐃᒋᐊᖃᕋᐃᑉᐸᑕ, ᒐᕙᒪᒃᑯᑦ ᕿᒥᕐᕈᖃᑦᑕᕐᓗᑎᑦ ᐊᓯᖏᓐᓂ ᐱᔨᑦᑎᕋᐅᑎᓂᑦ ᓄᓇᕗᑦ ᓯᓚᑖᓃᑦᑐᓂᑦ 
ᐱᔭᐅᒋᐊᖃᖅᑐᓂᑦ ᐃᒻᒥᒃᑰᖅᑐᓂᑦ. ᓲᕐᓗ ᑏᕖᒃᑯᑦ ᑕᑯᔅᓴᐅᑦᑕᐅᑎᒋᔪᓂᑦ ᑲᑎᒪᖃᑎᖃᕐᓗᑎᑦ, 
ᐃᓕᓐᓂᐊᕆᐊᖅᑎᑕᐅᓯᒪᔪᒥᓃᑦ ᐃᑲᔪᖅᑕᐅᔾᔪᑎᔅᓴᖏᓐᓂ ᐊᑐᐃᓐᓇᖃᕐᕕᐅᓗᑎᑦ, ᐊᓯᖏᓐᓂᓪᓗ ᐱᔨᑦᑎᕋᐅᑎᐅᔪᓂᑦ. 

ᐊᔪᕐᓇᓐᖏᒐᐃᑉᐸᑦ ᓈᒻᒪᒐᐃᑉᐸᓪᓗ, ᒐᕙᒪᒃᑯᑦ ᐱᔨᑦᑎᕋᐅᑎᓂᑦ ᐊᑐᐃᓐᓇᖃᕐᓗᑎᑦ ᓄᓇᓕᓐᓂ 
ᐃᑲᔪᖅᑐᐃᔾᔪᑕᐅᕙᑦᑐᓂᑦ ᐱᑕᖃᕇᖅᑐᓂᑦ. ᓲᕐᓗ ᐃᒪᐃᑦᑐᓂᑦ: ᐸᕐᓇᓯᒪᓗᑎᑦ ᐃᑲᔪᖅᑕᐅᓂᐊᕐᓂᕐᒥᓂᑦ”, ᐃᒻᒥᒃᑰᖅᑐᑦ 
ᐅᖃᖃᑎᖃᕈᓐᓇᕐᓗᑎᑦ, ᓄᓇᒧᑦ ᐊᐅᓪᓚᕈᔾᔭᐅᖃᑦᑕᕐᓗᑎᑦ, ᐃᓚᒌᑦ ᒪᒥᓴᕐᓂᖏᑦ ᐅᓪᓗᐃᓐᓇᒧᓪᓗ ᐃᑲᔪᖅᑕᐅᓗᑎᑦ. 
ᐱᓕᕆᖃᑎᖃᑦᑎᐊᕐᓗᑎᑦ ᓄᓇᓕᓐᓂᑦ, ᑐᑭᓯᐅᒪᖃᑦᑕᐅᑎᑦᑎᐊᕐᓗᑎᑦ ᐃᑲᔫᑎᑦᑎᐊᕙᐅᖁᓪᓗᒋᑦ ᐃᑲᔫᔅᓴᐃᑦ 
ᓄᓇᓕᑦᑎᓐᓂ, ᑕᒪᓐᓇ ᐱᒻᒪᕆᐅᒻᒪᑦ ᐋᓐᓂᕈᑕᐅᕙᑦᑐᑦ ᐃᒥᐊᓗᒻᒧᑦ ᒥᑭᓪᓕᕚᓪᓕᖁᓪᓗᒋᑦ. 

ᒐᕙᒪᒃᑯᑦ ᐱᐅᓯᕚᓪᓕᑎᑦᑎᓗᑎᑦ ᐊᑐᐃᓐᓇᐅᓗᑎᑦ ᐃᓱᒪᓕᕆᓂᕐᒨᖓᔪᓂᑦ ᐊᔪᓕᕈᑕᐅᕙᑦᑐᓄᓪᓗ ᐱᔨᑦᑎᕋᐅᑎᓂᑦ 
ᓄᓇᓕᑦᑎᓐᓂ, ᐅᑯᐊ ᐱᖃᓯᐅᑎᓗᒋᑦ: 

 ᐱᓕᕆᖃᑎᖃᕐᓗᑎᑦ ᓄᓇᓕᓐᓂᑦ ᖃᐅᔨᓇᓱᐊᕐᓗᑎᑦ ᖃᓄᖅ ᐃᑲᔪᒃᑲᓐᓂᕈᓐᓇᕐᒪᖔᑖ 
ᐃᓱᒪᓕᕆᓂᕐᒨᖓᔪᓂᑦ ᐊᒻᒪᓗ ᐊᔪᓕᖅᓯᒪᔪᓄᑦ ᐃᑲᔪᖅᑕᐅᒋᐊᓕᓐᓄᑦ; 

  
 



 

 ᐊᑐᐃᓐᓇᐅᑎᑦᑎᓗᑎᑦ ᓄᓇᓕᓐᓂᑦ ᑕᐃᒪᐃᑦᑐᓕᕆᕙᑦᑐᓂᑦ ᐃᓕᓐᓂᐊᖅᑎᑕᐅᔪᓐᓇᕐᓗᑎᑦ 
ᐱᔨᑦᑎᕈᓐᓇᑦᑎᐊᖁᓪᓗᒋᑦ ᓄᓇᕗᒻᒥ ᑐᑭᓯᐅᒪᑦᑎᐊᕈᓐᓇᖁᓪᓗᒋᓪᓗ ᐱᖅᑯᓯᕐᓂᑦ ᐸᖅᑭᑦᑎᓂᕐᒥᑦ; ᐊᒻᒪᓗ, 

 ᑐᑭᓯᒋᐊᕐᕕᐅᖃᑦᑕᕐᓗᑎᑦ ᓄᓇᓕᓐᓂ ᑲᑐᔾᔨᖃᒌᓐᓂ ᐊᒻᒪᓗ ᐱᔨᑦᑎᕋᖃᑦᑕᖅᑐᓂᑦ ᐱᐅᓯᕚᓪᓕᖁᓪᓗᒋᑦ 
ᐱᔨᑦᑎᕈᑎᖏᑦ ᐱᖅᑯᓯᖏᓐᓂ ᒪᓕᓪᓗᑎᑦ, ᑕᒪᒃᑮᓐᓄᑦ ᐃᓗᐊᓃᑦᑐᓄᑦ ᓯᓚᑖᓃᑦᑐᓄᓪᓗ ᓄᓇᕗᑦ. 

ᐊᑐᐃᓐᓇᐅᑎᑦᑎᓂᖅ ᐱᖅᑯᓯᕆᓂᕐᒨᖓᔪᓂᑦ ᐃᓕᓐᓂᐊᑎᑦᑎᓂᕐᒥᑦ ᐃᑲᔪᖅᑐᐃᓂᕐᒥᓪᓗ  
ᓄᓇᕗᒻᒥᐅᑦ ᐃᑲᔪᖅᑕᐅᑦᑎᕈᓐᓇᓂᖅᓴᖅᐹᓘᒐᔭᕐᖓᑕ ᐃᑲᔪᖅᑏᑦ ᑮᓇᐅᔾᔭᔅᓴᖏᑦᑐᓪᓗ ᖃᐅᔨᒪᓂᖃᑦᑎᐊᖅᑲᑕ, 
ᐱᓕᒻᒪᔅᓯᒪᑉᐸᑕ ᑲᒪᔪᓐᓇᖅᑲᑕᓗ ᐃᓱᒪᓕᕆᓂᕐᒥᑦ ᐊᔪᓕᖅᓯᒪᔪᓂᓪᓘᓐᓃᑦ.  

ᓄᓇᕗᒻᒥ, ᐱᒻᒪᕆᐅᕗᖅ ᐃᖅᑲᓇᐃᔭᖅᑏᑦ ᑐᑭᓯᐅᒪᑦᑎᐊᖁᓪᓗᒋᑦ ᐃᓄᐃᑦ ᐱᖅᑯᓯᖏᓐᓂ ᑐᑭᓯᐅᒪᓗᑎᓪᓗ 
ᐊᔾᔨᒋᓐᖏᑕᖏᓐᓂ ᐃᓕᖅᑯᓯᖃᖃᑦᑕᕐᖓᑕ ᑲᒪᒋᔭᐅᑎᓪᓗᒋᑦ ᐃᓱᒪᓕᕆᓂᖅ ᐊᔪᓕᕈᑕᐅᔪᓄᓪᓗ ᐃᑲᔪᖅᑕᐅᕕᓐᓂᑦ. 
ᒐᕙᒪᒃᑯᑦ ᐃᑲᔪᕈᓐᓇᕐᖓᑕ ᐊᔭᐅᖅᑐᐃᓗᑎᑦ ᑐᑭᓯᐅᒪᑦᑎᐊᖁᓪᓗᒋᑦ ᐃᓕᓐᓂᐊᖅᑎᑕᐅᖃᑦᑕᕐᓗᑎᑦ ᐊᓯᖏᑎᒍᓪᓗ 
ᐃᑲᔪᖅᑐᖅᑕᐅᓗᑎᑦ ᐃᓱᒪᓕᕆᓂᕐᒨᖓᔪᓂᑦ ᐊᔪᓕᕈᑕᐅᔪᓂᓪᓗ ᑲᒪᖃᑦᑕᖅᑐᓂᑦ ᓴᖅᑭᔮᖅᑎᑦᑎᑲᓐᓂᕋᓱᐊᕐᓗᑎᑦ, 
ᐊᑐᓕᖅᑎᑦᑎᓗᑎᑦ ᐃᓕᓐᓂᐊᕐᓗᑎᓪᓗ ᐃᓄᐃᑦ ᖃᐅᔨᒪᔭᑐᖃᖏᓐᓂ ᐊᓯᖏᓐᓂᓪᓗ. ᐱᒻᒪᕆᐅᕗᖅ 
ᐃᑲᔪᖅᑐᐃᒋᐊᖃᕐᖓᑕ ᐃᓕᓐᓂᐊᕈᑎᔅᓴᐅᒐᔭᖅᑐᓂᑦ ᐱᖃᓯᐅᑎᓗᒋᑦ ᑕᐃᒃᑯᐊ ᐃᑲᔪᓪᓚᕆᖃᑦᑕᖅᑐᑦ ᐃᖅᑲᓇᐃᔭᖅᑏᑦ 
ᐊᑭᓕᖅᓱᖅᑕᐅᓐᖏᑦᑐᓪᓗ.  

ᒐᕙᒪᒃᑯᑦ ᐊᑐᐃᓐᓇᐅᑎᑦᑎᑲᓐᓂᕐᓂᐊᖅᑐᑦ ᐱᖅᑯᓯᓕᕆᓂᕐᒧᑦ ᐃᓕᓐᓂᐊᑎᑦᑎᓂᕐᒥᑦ, ᐃᒪᐃᑦᑐᓂᑦ: 

 ᐃᓕᓐᓂᐊᑎᑦᑎᓂᕐᒥᑦ ᓱᕈᓯᕐᓄᑦ ᐃᓅᓱᑦᑐᓄᓪᓗ ᑐᑭᓯᒋᐊᕐᕕᐅᕙᑦᑐᓂᑦ ᐃᖅᑲᓇᐃᔭᖅᑎᓂᑦ ᐊᓯᖏᓐᓂᓪᓗ 
ᓄᓇᓕᓐᓃᑦᑐᓂᑦ ᐱᓕᕆᔨᒻᒪᐱᓐᓂᑦ ᐃᓄᐃᑦ ᐃᓅᓯᓕᕆᔨᖏᓐᓂ ᐃᓕᓐᓂᐊᑎᑦᑎᖃᑦᑕᕐᓗᑎᓪᓗ ᐊᓯᖏᓐᓂ; 

 ᐊᑐᐃᓐᓇᐅᑎᑦᑎᓗᑎᑦ ᐃᓕᓐᓂᐊᑎᑦᑎᔾᔪᑎᓂᑦ ᐃᓄᑦᑎᑐᑦ ᐊᒻᒪᓗ ᐊᑐᕐᓗᑎᑦ ᐊᔾᔨᒌᓐᖏᑦᑐᓂᑦ ᐃᓄᓐᓂᑦ 
ᐃᓅᓯᓕᕆᔨᓂᑦ ᑲᒪᒍᓐᓇᖃᑕᐅᓗᑎᑦ ᐋᖏᔮᕐᓇᖅᑐᓂᑦ ᐊᑐᓗᐊᖅᑐᓂᑦ; ᐊᒻᒪᓗ, 

 ᐃᑲᔪᖅᑐᐃᖃᑦᑕᕐᓗᑎᑦ ᓄᓇᓕᓐᓂᑦ ᐃᓄᓐᓂᑦ ᐃᓅᓯᓕᕆᔨᓂᑦ ᐃᓕᓐᓂᐊᑎᑦᑎᖃᑦᑕᕐᓗᑎᑦ 
ᐱᓕᕆᔨᒻᒪᕆᐅᖃᑕᐅᓕᕐᓗᑎᑦ ᐊᒻᒪᓘᓐᓃᑦ ᐊᑭᓕᖅᓱᖅᑕᐅᓐᖏᑦᑐᑦᓂ ᐃᓕᓐᓂᐊᕐᓗᑎ ᐃᓱᒪᓕᕆᓂᕐᒥᑦ 
ᐊᔪᓕᖅᓯᒪᔪᓄᓪᓗ ᐃᑲᔪᕈᓐᓇᖁᓪᓗᒋᑦ. 

ᐊᔭᐅᖅᑐᐃᓂᖅ 
ᑲᑎᒪᑎᑦᑎᖃᑦᑕᑎᓪᓗᒋᑦ, ᐸᕐᓇᖅᑏᑦ ᑐᓴᖃᑦᑕᓚᐅᖅᓯᒪᔪᑦ ᓄᓇᕗᒻᒥᐅᑦ ᒥᑭᓪᓕᕚᓪᓕᑎᑦᑎᒐᓱᓐᓂᕐᒥᑦ 
ᐋᓐᓂᕈᑕᕙᑦᑐᓄᑦ ᐃᑲᔪᖅᑐᖅᑕᐅᒃᑲᓐᓂᕆᐊᖃᕐᒥᔪᑦ ᒪᓕᒐᖅᑎᒍᑦ, ᐊᔭᐅᖅᑐᐃᓂᒃᑯᑦ, ᐃᖅᑲᖅᑐᐃᕕᒻᒥᓪᓗ 
ᓂᑲᒋᔭᐅᓐᖏᓂᖅᓴᐅᓗᑎᑦ ᓯᖁᒥᑦᑎᔪᑦ. 

ᐊᔭᐅᖅᑐᐃᓂᖅ ᐃᑲᔫᑎᖃᖅᑐᑦ ᐊᐅᓚᑦᑎᒍᓐᓇᕐᓗᑎᑦ ᑲᒪᒍᓐᓇᕐᓗᑎᓪᓗ ᐊᑐᐃᓐᓇᐅᔪᓂᑦ ᓴᖅᑭᖅᑕᐅᕙᑦᑎᓂᓪᓗ 
ᐃᒥᐊᓗᓐᓂ ᓄᓇᕗᒻᒥ ᒪᓕᒐᖅᑎᒍᑦ, ᐊᑐᐊᒐᖅᑎᒍ ᐊᓯᖏᑎᒍᓪᓘᓐᓃᑦ. ᓴᖅᑮᑲᓐᓂᖃᑦᑕᕐᓗᑎᑦ 
ᐊᓄᓪᓚᖅᓯᕈᑕᐅᔪᓐᓇᖅᑐᓂᑦ ᓲᖑᓂᖅᓴᒃᑯᑦ ᐃᒻᒥᒃᑰᖅᑐᓂᑦ ᓇᒻᒥᓂᖃᖅᑎᐅᔪᓂᓪᓘᓐᓃᑦ ᓂᐅᕕᐊᔅᓴᖃᖃᑦᑕᖅᑐᓂᑦ 
ᐅᑭᐅᑭᑦᑐᓄᑦ, ᓲᕐᓗ, ᒐᕙᒪᒃᑯᑦ ᐸᖅᑭᑦᑎᖃᑕᐅᔪᓐᓇᖅᑐᑦ ᐃᓅᓱᑦᑐᓂᑦ ᐋᓐᓂᖅᑕᐅᖁᓇᒍ ᐃᒥᖅᑎᓪᓗᒍ. ᐊᓯᖏᑦ 
ᐊᔭᐅᖅᑐᐃᔾᔪᑏᑦ ᐱᖃᓯᐅᔾᔨᒻᒥᔪᑦ ᒪᓕᒐᓕᐅᕐᓂᕐᒥᑦ ᓂᐅᕕᐊᔅᓴᓕᓐᓄᑦ ᓴᖅᑭᔮᖅᑎᑦᑎᑲᓐᓂᒥᓪᓗ ᐃᒥᐊᓗᓂᑦ, 
ᑖᒃᓰᔭᖅᑎᑦᑎᑲᓐᓂᕐᓗᑎᓪᓗ ᐃᒥᐊᓗᓐᓂ ᐃᒥᐊᓗᓅᖓᔪᓄᓪᓗ. 

ᐱᐅᓯᕚᓪᓕᑎᑦᑎᓂᖅ ᐱᔪᓐᓇᖅᑎᑕᐅᓂᕐᒧᑦ 
ᐊᖅᑯᑎᖃᕐᓗᑎᑦ ᐃᒥᐊᓗᓐᓄᑦ ᐱᖁᔭᕐᓂᑦ, ᒐᕙᒪᒃᑯᑦ ᐱᖃᖅᑎᑦᑎᒋᐊᓖᑦ ᑭᓇᑐᐃᓐᓇᖅ ᐃᓯᕈᔾᔨᔪᒪᑉᐸᑦ ᐃᒥᐊᓗᒻᒥᑦ 
ᖄᒃᑲᓐᓂᖓᒍᑦ ᐱᔭᕆᐊᓕᒻᒥᓂᑦ, ᐸᐃᑉᐹᕐᒥᑦ ᐱᔪᓐᓇᐅᑎᑖᕆᐊᓕᒃ ᒐᕙᒪᒃᑯᓐᓂ.  

ᐸᐃᑉᐹᖅ ᐱᔪᓐᓇᐅᑎ, ᐊᑭᖃᕐᒥᔪᖅ ᓂᐅᕕᕐᓂᐊᖅᑐᒧᑦ, ᐃᑲᔫᑎᖃᕈᓐᓇᖅᑐᑦ ᖃᐅᔨᔾᔪᑕᐅᔪᓐᓇᖅᑐᓂᑦ ᖃᓄᑎᒋ 
ᓄᓇᕗᒻᒨᕈᔾᔨᔪᖃᖃᑦᑕᕐᒪᖔᑦ ᐃᒥᐊᓗᓐᓂᑦ ᒪᓕᒐᖅᑎᒍᑦ (ᐱᐊᓂᑦ, ᓂᕆᔪᖅᓯᐅᑎᓂᑦ ᐊᓯᖏᓐᓂᓪᓗ ᓴᓐᖐᑦᑐᓂᑦ).  

  
 



 

ᐊᒥᓱᑦ ᐃᒥᐊᓗᓐᓂᑦ ᓂᐅᕕᕐᕖᑦ, ᐊᐅᓪᓚᕈᔾᔨᖃᑦᑕᖅᑐᓪᓗ ᖃᖓᑕᓲᓕᕆᔨᒃᑯᓪᓗ ᑐᑭᓯᐅᒪᒌᖅᑐᑦ 
ᐱᔪᓐᓇᐅᑎᖃᖅᑳᕐᓗᑎᑦ ᑭᓯᐊᓂ ᐊᐅᓪᓚᖅᑎᑕᐅᔪᓐᓇᕐᖓᑕ ᓄᓇᕗᒻᒧᑦ. ᑕᐃᒪᐃᓐᓂᖓᓐᓄᑦ, ᐸᐃᑉᐹᖃᕆᐊᖃᕐᓂᖅ 
ᐃᑲᔫᑎᖃᖅᑐᖅ ᓄᓇᓕᓐᓂᑦ ᐃᓱᒪᓕᐅᕐᓂᐊᖅᑎᓪᓗᒋᑦ ᖃᓄᑎᒋ ᐃᒥᐊᓗᓐᓂᑦ ᐃᓯᖅᑎᑦᑎᓂᐊᕐᒪᖔᑖ ᓄᓇᓕᓐᓄᑦ.  

ᑕᒪᓐᓇ ᐃᖏᕐᕋᑦᑎᐊᖁᓂᐊᕐᓗᒍ, ᐱᔪᓐᓇᐅᑏᑦ ᑐᓂᔭᐅᖅᑳᕆᐊᖃᖅᑐᑦ ᒐᕙᒪᒃᑯᓄᑦ ᖃᐅᔨᒪᓂᐊᕐᖓᑕ ᖃᓄᑎᒋ 
ᓄᓇᕗᒻᒧ ᐃᒥᐊᓗᐃᑦ ᐅᓯᖃᑦᑕᕐᒪᖔᑕ. ᐱᕋᔭᑦᑐᑦ, ᓲᕐᓗ ᐱᔪᓐᓇᐅᑎᒥᓂᑦ ᐊᑐᓕᖅᑭᓐᓂᑯᑦ ᐊᑕᐅᓯᐅᓐᖏᑦᑐᒧᑦ 
ᓄᓇᓕᒻᒧᑦ ᐊᑐᖅᑐᑦ, ᐊᔾᔨᑐᐃᓐᓇᖓᓐᓂᓪᓘᓐᓃᑦ ᐊᒥᓲᓕᖅᑎᑦᑎᓗᑎᑦ ᐊᑐᓕᖅᑭᑦᑐᑦ, 
(ᐱᔪᓐᓇᐅᑎᓕᐅᓐᖑᐊᖅᑐᓪᓘᓐᓃᑦ), ᖃᐅᔨᒪᓇᕈᓐᓃᓲᖑᒻᒪᑕ ᖃᓄᑎᒋ ᑕᒪᓐᓇ ᐃᖏᕐᕋᑦᑎᐊᕋᓗᐊᕐᒪᖔᖅ, 
ᒪᓕᒐᖅᑎᒍᓪᓗ ᓯᖁᒥᑦᑎᓪᓗᑎᑦ.  

ᒐᕙᒪᒃᑯᑦ ᓴᓐᖓᑎᑦᑎᑲᓐᓂᕆᐊᖃᖅᑐᑦ ᐱᔪᓐᓇᐅᑎᓂᑦ ᑐᓂᓯᖃᑦᑕᕐᓂᐊᖅᑎᓪᓗᒋᑦ ᐃᒪᐃᓘᕐᓗᑎᑦ: 

 ᖃᐅᔨᓴᐃᓐᓇᖃᑦᑕᕐᓗᑎᑦ, ᒥᑭᓪᓕᕚᓪᓕᑎᑦᑎᓗᑎᑦ ᐊᓄᓪᓚᖅᓯᕐᓗᒋᓪᓗ ᐱᔪᓐᓇᐅᑎᓕᐅᓐᖑᐊᖅᑐᓂᑦ 
ᓄᓇᓂᒻᒥ; 

 ᕿᒥᕐᕈᓗᑎᑦ ᖃᓄᖅ ᐱᐅᓯᕚᓪᓕᑎᑦᑎᑲᓐᓂᕈᓐᓇᕋᔭᕐᒪᖔᑕ ᐱᔪᓐᓇᐅᑎᓕᐅᓂᕐᒥᑦ ᓄᓇᕗᒻᒥᐅᑕᕐᓄᑦ; 
ᐊᒻᒪᓗ, 

 ᑐᓴᐅᒪᖃᑎᖃᑦᑎᐊᕐᓂᖅᓴᐅᓗᑎᑦ ᓂᐅᕕᕐᕕᓐᓂ ᖃᖓᑕᓲᓕᕆᔨᓂᓪᓗ ᑐᔪᐃᖃᑦᑕᖅᑐᓂᑦ ᓄᓇᕗᒻᒧᑦ 
ᐱᑕᖃᕆᐊᖃᕐᓂᖏᓐᓂ ᐊᑐᕆᐊᖃᕐᓂᖏᓐᓂᓪᓗ ᐱᔪᓐᓇᐅᑎᒥᑦ ᓄᓇᕗᒻᒨᕈᔾᔨᓂᐊᕐᓗᓂ. 

ᕿᒥᕐᕈᓂᖏᓐᓂ ᖃᓄᖅ ᐃᑲᔪᖅᑐᐃᒍᓐᓇᕐᒪᖔᑕ ᐸᓖᓯᒃᑯᓐᓂ  
ᐸᓖᓯᒃᑯᑦ ᐱᒻᒪᕆᐅᕗᑦ ᐱᓕᕆᖃᑕᐅᓪᓗᑎᑦ ᒥᑭᓪᓕᕚᓪᓕᑎᑦᑎᓇᓱᐊᕐᓂᕐᒥᑦ ᐋᓐᓂᕈᑕᐅᕙᑦᑐᓂᑦ ᐃᒥᐊᓗᓐᓄᑦ 
ᓄᓇᕗᒻᒥ. ᐸᓖᓯᒃᑯᑦ ᐱᓕᕆᑦᑎᐊᒃᑲᐅᓂᖅᐹᖑᕗᑦ ᐱᓕᕆᐊᒥᓂᑦ ᑐᑭᓯᐅᒪᑦᑎᐊᖅᓯᒪᑎᓪᓗᒋᑦ, ᐱᓗᐊᖅᑐᒥᑦ 
ᐊᑦᑐᐊᔪᓄᑦ ᐃᒥᐊᓗᓐᓂᑦ ᐊᖏᕐᕋᒥᓂᑦ ᓂᐅᕕᐊᔅᓴᓂᓐᓄᑦ ᐅᕝᕙᓘᓐᓃᑦ ᐊᑐᖅᑕᐅᒐᔪᓐᖏᑦᑐᓂᑦ ᐃᒥᐊᓗᒻᒧᑦ 
ᐊᑦᑐᐊᔪᓂᑦ.  

ᒐᕙᒪᒃᑯᑦ ᕿᒥᕐᕈᓂᐊᖅᑐᑦ ᖃᓄᖅ ᐃᑲᔪᖅᑐᐃᒃᑲᓐᓂᕈᓐᓇᕋᔭᕐᒪᖔᑕ ᐸᓖᓯᓂᑦ ᒥᑭᓪᓕᕚᓪᓕᑎᑦᑎᒐᓱᐊᕐᓂᕐᒥᑦ 
ᐋᓐᓂᖅᑕᐅᔾᔪᑕᐅᕙᑦᑐᓂᑦ ᐃᒥᐊᓗᒃ ᐱᔾᔪᑎᒋᓪᓗᒍ ᐃᒫᒃ: 

 ᐱᐅᓯᕚᓪᓕᑎᓪᓗᒋᑦ ᑐᓴᐅᒪᖃᑦᑕᐅᑎᓂᖅ ᒐᕙᒪᒃᑯᑦ ᐸᓖᓯᒃᑯᓪᓗ; ᐊᒻᒪᓗ, 

 ᖃᐅᔨᒃᑲᖃᑦᑕᕐᓗᒋᑦ ᐸᓖᓯᒃᑯᑦ ᑕᐃᒪᐃᒐᔪᓐᖏᑦᑐᒥᑦ ᐱᑕᖃᕐᖓᑦ ᐃᒥᐊᓗᓐᓂᑦ ᐊᑐᖅᑐᓂᑦ 
ᓂᐅᕕᔅᓴᖃᖅᑐᓂᓪᓘᓐᓃᑦ ᓄᓇᕗᒻᒥ.  

ᐃᑲᔪᖅᑐᐃᓂᖅ ᐃᖅᑲᖅᑐᐃᕕᒻᒥ ᑎᓕᓯᔾᔪᑕᐅᔪᑦ ᐃᒥᐊᓗᓐᓂᑦ ᐱᔾᔪᑎᖃᖅᑐᑎᑦ  
ᐃᓛᓐᓂᒃᑯᑦ ᐃᖅᑲᓇᐃᕖᑦ, ᓄᓇᓕᓐᓂᑦ ᐃᖅᑲᖅᑐᐃᔩᑦ, ᐸᓖᓯᒃᑯᑦ ᐊᓯᖏᓪᓗ ᓄᓇᕗᒻᒥ ᐃᖅᑲᖅᑕᐃᕕᓕᕆᓂᕐᒨᖓᔪᑦ, 
ᓄᖅᑲᑎᑦᑎᖓᒻᒪᑕ ᐱᔪᓐᓇᕆᐊᖃᖅᑎᑦᑎᖏᒻᒪᑕᓘᓐᓃᑦ ᐃᓄᑐᐃᓐᓇᕐᒥᑦ ᐃᒥᕆᐊᖃᕐᓇᑎᑦ ᐃᒥᐊᓗᓐᓂᑦ. ᑕᒪᒃᑯᐊ 
ᓄᖅᑲᖓᑎᑦᑎᔾᔪᑏᑦ ᐃᒻᒥᒃᑰᖅᑐᒧᑦ ᓴᖅᑭᓲᑦ, ᐃᒥᖅᓯᒪᓐᓂᖅᑲᑦ ᐱᑦᑎᐊᕐᓂᖏᑉᐸᑦ ᐊᓯᖏᓐᓄᑦ ᐃᒻᒥᓄᓪᓘᓐᓃᑦ 
ᐅᓗᕆᐊᓇᖅᑐᒦᓐᓂᖅᑲᑦ. 

ᐃᒻᒥᒃᑰᖅᑐᖅ ᓇᒻᒥᓂᖅ ᒪᓕᒋᐊᓕᐅᒐᓗᐊᖅ ᐱᑦᑕᐃᓕᒪᑎᑕᐅᓐᓂᖅᑲᑦ ᐃᖅᑲᖅᑐᐃᕕᑎᒍᑦ. ᑭᓯᐊᓂᓕ, 
ᐊᔭᐅᖅᑐᐃᑲᓐᓂᕋᓱᐊᕐᓗᑎᑦ ᒐᕙᒪᒃᑯᑦ ᐃᑲᔪᖅᑐᐃᒃᑲᓂᕈᓐᓇᖅᑐᑦ ᐃᖅᑲᖅᑐᐃᕕᒻᒥ ᐱᔪᓐᓇᐃᓕᑎᑕᐅᓂᖓᓐᓂ 
ᐃᒥᐊᓗᑦᑖᕈᓐᓇᐅᑎᒥᑦ ᑐᓂᔭᐅᓐᖏᓪᓗᓂ ᑕᐃᓐᓇ ᐃᒥᑦᑕᐃᓕᒪᑎᑕᖅ. ᑕᒪᓐᓇ ᑲᔪᓯᓂᐊᖅᑲᑦ, ᐱᔪᓐᓇᐅᑎᓕᕆᔨᒃᑯᑦ 
ᖃᐅᔨᒪᒋᐊᖃᕋᔭᖅᑐᑦ ᐃᓄᐃᑦ ᐃᒥᖅᑕᐃᓕᒪᑎᑕᐅᔪᐃᑦ ᖃᓄᑭᐊᖅ ᐋᖅᑭᑦᑕᐅᓯᒪᓗᓂ ᑕᒪᓐᓇ.    

ᒐᕙᒪᒃᑯᑦ ᕿᒥᕐᕈᓂᐊᖅᑐᑦ ᖃᓄᖅ ᐃᑲᔪᖅᑐᐃᑲᓐᓂᕈᓐᓇᕐᒪᖓᑖ ᐃᖅᑲᖅᑐᐃᕕᒻᒥ ᐃᒥᕈᓐᓇᖅᑎᑕᐅᓐᖏᑦᑐᑦ ᐃᒫᒃ 
ᐃᑲᔪᕐᓗᑎᑦ: 

  
 



 

 ᐃᓱᒪᖅᓴᖅᓯᐅᕐᓗᑎᑦ ᐱᔪᓐᓇᐅᑎᑖᖅᑎᑦᑎᓂᖅ ᐋᓐᓂᕈᑕᐅᕙᑦᑐᓄᑦ ᐃᒥᐊᓗᒻᒧᑦ ᐃᑲᔪᖅᑐᖅᑕᐅᓗᑎᑦ 
ᐃᖅᑲᖅᑐᐃᕕᒻᒥ ᐃᒥᕈᓐᓇᖅᑎᑕᐅᓐᖏᑦᑐᑦ ᐱᔪᓐᓇᖏᑦᑎᐊᕐᓗᑎᑦ; ᐊᒻᒪᓗ, 

 ᕿᒥᕐᕈᓗᑎᑦ ᑐᓴᐅᒪᖃᑦᑕᐅᑎᑦᑎᐊᕐᓂᖅᓴᐅᒍᓐᓇᕐᓗᑎᑦ ᐃᖅᑲᖅᑐᐃᕕᓕᕆᔩᑦ ᐊᒻᒪᓗ ᐱᔪᓐᓇᐅᑎᑖᕐᕖᑦ 
ᐃᒥᐊᓗᓐᓄᑦ ᓄᖅᑲᖓᑎᑕᐅᔪᑦ, ᐊᒻᒪᓗ ᐃᒥᐊᓗᑦᑖᕈᓐᓇᖅᑎᑕᐅᖏᓪᓗᑎᑦ ᓄᓇᕗᒻᒥ, ᑕᒪᒃᑯᐊᓗ ᓱᓕ 
ᐸᖅᑭᒐᓗᐊᕐᓗᒋᑦ ᐱᔪᓐᓇᐅᑎᖏᑦ ᐊᓯᖏᑦ ᐃᓅᑉ.  

ᓄᖅᑲᖅᑎᑕᐅᓂᖏᑦ ᐱᖁᔭᕐᓂᑦ ᓯᖁᒥᑦᑎᔪᑦ ᐱᑐᑎᐅᔪᓂᑦ ᐊᖅᓵᖅᑕᐅᓂᖏᑦ ᐱᖁᔭᖅ 
ᓯᖁᒥᑦᑎᓂᖏᓐᓄᑦ ᐱᖁᔭᕐᓂᑦ 
“ᑕᒪᓐᓇ ᐃᓱᒪᒋᔭᐅᔪᖅ ᑐᕌᒐᖓ” ᓄᓇᕗᒻᒥᐅᓄᑦ ᐅᖃᐅᓯᐅᓚᐅᖅᑐᑦ ᐸᕐᓇᑏᑦ ᑲᑎᒪᑎᑦᑎᑎᓪᓗᒋᑦ 
ᐊᑦᑕᓇᓐᖏᓂᖅᓴᒥᑦ ᓄᓇᓕᖃᕈᒪᓪᓗᑎᑦ ᓄᖅᑲᖅᑎᑕᐅᓯᒪᓗᑎᑦ ᐊᖏᕐᕋᒥᓂᑦ ᓂᐅᕕᐊᔅᓴᖃᖅᐸᑦᑐᑦ. ᓄᓇᕗᒻᒥᐅᓪᓗ 
ᐅᖃᓚᐅᖅᓯᒪᔪᑦ ᓄᓇᕗᒻᒥ ᓴᓐᖏᓂᖅᓴᓂᑦ ᐊᓄᓪᓚᓯᖅᑕᐅᖃᑦᑕᕐᓂᖏᑦ ᐊᑑᑎᖃᕐᖓᑕ. 

ᐃᓚᖓᑦᑕᐅ ᑕᐃᒪ ᒪᓕᒐᖅᑎᒍᑦ ᓯᖁᒥᑦᑎᓪᓗᑎᑦ ᐃᒥᐊᓗᓐᓂ ᓂᐅᕕᐊᔅᓴᓖᑦ ᐊᑭᓕᕆᐊᓕᖏᓐᓂ 
ᐊᑭᑐᑎᑦᑎᓂᖅᓴᐅᓗᑎᑦ ᐊᒻᒪᓗ ᐊᑦᑐᐃᓂᖃᖅᑐᓂᑦ ᐱᖁᔭᖅᑎᒍᑦ ᑕᐃᒫᕈᔪᒃ. ᓲᕐᓗ, ᐊᖅᓵᖅᓯᓂᖅ ᒪᓕᒐᖅ ᑕᐃᒫᒃ 
ᒐᕙᒪᒃᑯᑦ ᒪᓕᒐᖅᑎᒍᑦ ᐊᖅᓵᖅᓯᔪᓐᓇᖅᑎᑕᐅᔪᑦ ᐊᑦᑐᐊᓂᖃᖅᑐᓄᑦ ᓯᖁᒥᑦᑎᔪᓄᑦ ᓂᐅᕕᐊᔅᓴᓕᓐᓄᑦ. ᐊᖅᓵᖅᓯᓂᖅ 
ᒪᓕᒐᖅ ᑕᐃᒫᒃ ᐊᑑᑎᖃᑦᑎᐊᖅᑐᖅ. ᒪᓕᒐᐃᑦ ᒪᓕᑦᑐᒋᑦ ᐊᖅᓵᖅᓯᓂᕐᒧᑦ ᐃᓄᑐᐃᓐᓇᕐᓂᑦ, ᐱᖁᑎᖏᓐᓂ ᒐᕙᒪᒃᑯᓐᓂ 
ᐊᖅᓵᖅᑕᐅᔪᓐᓇᖅᑐᑦ ᓇᓗᓇᐃᖅᑕᐅᑉᐸᑕ ᑕᐃᒪᐃᑦᑐᓕᕆᑎᓪᓗᒋᑦ ᒪᓕᒐᕐᓂᑦ ᓯᖁᒥᑦᑎᑎᓪᓗᒋᑦ ᑕᐃᒪᐃᒍᓐᓇᖅᑐᑦ.. 

ᔫᓂᒥ 2016 ᓄᓇᕗᑦ ᒐᕙᒪᒃᑯᑦ ᓴᖅᑮᓚᐅᖅᓯᒪᔪᑦ ᒪᓕᒐᔅᓴᒥᑦ 19−ᒥᑦ ᒪᓕᒐᕐᓂᑦ ᓯᖁᒥᑦᑎᔪᑦ ᐱᖁᑎᖏᓐᓂ 
ᐊᖅᓵᖅᑕᐅᔪᓐᓇᖅᑐᑦ ᐱᖁᔭᕐᒥᑦ ᑕᐃᒫᒃ ᓂᐅᕕᐊᔅᓴᖃᖅᑐᓂᑦ ᒪᓕᒐᕐᓂᑦ ᓯᖁᒥᑦᑎᓪᓗᑎᑦ ᐊᖅᓵᖅᑕᐅᔪᓐᓇᖅᑐᑦ. 
ᐱᖁᔭᖅ ᐱᕕᖃᖅᑎᑦᑎᒻᒥᔪᖅ ᒐᕙᒪᒃᑯᓐᓂ ᑮᓇᐅᔭᓂᑦ ᐱᔭᖏᓐᓂ ᑕᐃᒪᐃᑦᑐᓂᑦ ᐊᓯᐊᓄᑦ ᐊᑐᕐᓗᒋᑦ 
ᐃᑲᔪᖅᑐᐃᔾᔪᑕᐅᓗᑎᑦ ᐋᓐᓂᖅᑕᐅᓯᒪᔪᓄᑦ ᓄᓇᓕᓐᓂᓪᓗ ᓄᓇᖃᑦᑎᐊᖅᑐᓕᕆᓂᕐᒨᕈᓐᓇᖅᑐᑎᑦ.  

ᒐᕙᒪᒃᑯᑦ ᐱᓕᕆᖃᑎᖃᕐᓂᐊᖅᑐᑦ ᑕᒪᒃᑯᓂᖓ ᑲᔪᓯᖁᔨᓪᓗᑎᑦ ᒪᓕᒐᕐᓂᑦ ᓯᖁᒥᑦᑎᔪᓂᑦ ᓲᕐᓗ ᐊᖏᕐᕋᒥᓂᑦ 
ᓂᐅᕕᔅᓴᖃᖃᑦᑕᖅᑐᓂᑦ ᐃᒥᐊᓗᓐᓂᑦ ᐃᒫᒃ: 

 ᐊᑐᓕᖅᑎᑕᐅᓗᓂ ᐱᖁᔭᖅᑎᒍᑦ ᒪᓕᓐᓇᑎᑦ ᐊᖅᓵᖅᑕᓚᕿᔪᐃᑦ ᐱᖁᔭᖅ; ᐊᒻᒪᓗ, 

 ᐊᖅᓵᖅᑕᐅᓂᑯᓐᓄᑦ ᑮᓇᐅᔭᐃᖅᑎᑕᐅᓯᒪᔪᑦ ᐊᑐᖔᓕᕐᓗᑎᑦ ᐱᖁᔭᖅᑎᒍᑦ ᒪᓕᓐᓇᑎᑦ 
ᐊᖅᓵᖅᑕᐅᓚᕿᔪᓄᑦ ᐱᖁᔭᐃᑦ ᐱᕋᔭᑦᑐᒥᓂᕐᓄᑦ ᓂᐅᕕᐊᔅᓴᓕᒥᓂᕐᓄᑦ ᐃᒥᐊᓗᓐᓂ ᐊᑐᖔᓕᕐᓗᒋᑦ 
ᐃᑲᔫᑎᐅᓕᕐᓗᑎᑦ. 

ᕿᒥᕐᕈᓂᖏᑦ ᓄᓇᕗᒻᒥ ᐊᑭᖏᑦ, ᐊᑭᓕᖅᓱᐃᔾᔪᓯᖏᑦ ᑖᒃᓰᔭᕐᓂᖏᓪᓗ ᐊᐅᓚᑕᐅᓂᖏᑦ 
ᖃᐅᔨᓴᕐᓂᖅ ᐊᓯᖏᓐᓂ ᓄᓇᓕᓐᓂᑦ ᐊᑭᖏᓐᓂ ᖃᐅᔨᓴᖅᑐᑕ ᐃᑲᔫᑎᑦᑎᐊᕐᒪᖔᑕ ᐃᒥᐊᓗᑦᑖᕐᕕᐅᕙᑦᑐᓂᑦ, ᐊᒻᒪᓗ 
ᐊᑭᑦᑐᕆᐊᕐᓗᒋᑦ ᑕᐃᒫᒃ ᐋᓐᓂᖅᑐᖃᓐᖏᓂᖅᓴᐅᒍᓐᓴᕋᔭᖅᑐᖅ ᐃᒥᐊᓗᒻᒧᑦ. ᑕᒪᓐᓇ ᐱᑕᖃᓗᐊᕌᓗᓐᖏᑦᑑᒐᓗᐊᖅ 
ᓄᓇᕗᒻᒥ, ᒪᓕᒐᖅᑎᒍᑦ ᓯᖁᒥᑦᑎᔪᓂᑦ ᓂᐅᕕᐊᔅᓴᓕᓐᓂ ᐊᑭᓖᑎᑦᑎᓂᖅᓴᐅᖔᕐᓗᓂ ᑕᐃᒃᑯᓇᓐᖓᐅᓐᖏᑦᑐᖅ 
ᓂᐅᕕᕐᕕᓐᓂᑦ ᓂᐅᕕᐊᔅᓴᓕᓐᓂ. ᑕᒪᓐᓇ ᕿᒥᕐᕈᒍᑦᑎᒍ ᐱᐅᓂᖅᓴᐅᒐᔭᖅᑐᖅ ᐊᓪᓚᕕᓕᕆᓂᕐᒨᖓᔪᓂᑦ ᐊᑭᖏᓐᓂ 
ᐱᑕᖃᓗᐊᕌᓗᓐᖏᒻᒪᑦ ᑕᐃᒃᑯᐊᖔᖅ ᐃᒥᖃᑦᑕᖅᑐᑦ ᐊᑭᓖᑎᓐᓂᖅᓴᕆᖔᕐᓗᒋᑦ. 

ᒐᕙᒪᒃᑯᑦ ᕿᒥᕐᕈᓗᑎᑦ ᐊᑭᖏᓐᓂ ᒥᑭᓪᓕᕚᓪᓕᖁᓪᓗᒋᑦ ᐋᓐᓂᕈᑕᐅᕙᑦᑐᓂᑦ ᐃᒥᐊᓗᓐᓄᑦ, ᒪᑯᓂᖓ ᐱᖃᓯᐅᔾᔨᓗᑎᑦ:  

 ᐋᖅᑮᓗᑎᑦ ᐊᑭᖏᓐᓂ ᐱᖁᔭᕐᓂᑦ, ᐋᖅᑭᑦᑕᐅᒍᓐᓇᖁᓪᖢᒋᑦ ᐊᑭᖏᑦ ᒪᓕᓪᓗᑎᑦ ᐃᒥᐊᓗᐃᑦ 
ᐊᖏᓂᖏᓐᓂ ᐊᑭᖏᓪᓕ ᐊᓯᔾᔨᖃᑦᑕᖅᑎᓪᓗᒋᑦ ᒪᓕᓪᓗᑎᑦ; ᐊᒻᒪᓗ, 

 ᕿᒥᕐᕈᓗᒋᑦ ᓄᓇᕗᑦ ᒫᓐᓇ ᐊᑭᓕᖅᓱᐃᖃᑦᑕᕐᓂᖏᑦ. 

  
 



 

ᐊᓯᔾᔨᖅᑕᐅᓂᖏᑦ ᐊᖁᖃᑦᑕᓂᕐᒧᑦ ᐱᖁᔭᖏᓐᓂ ᐆᒧᖓ ᐊᔅᓱᕉᑎᖃᖃᑦᑕᕐᓂᖏᑦ 
ᐃᒥᖅᓯᒪᓪᓗᑎᑦ ᐊᖁᓐᓂᖏᑦ 
ᐋᖏᔮᖅᑐᑎᑦ ᐊᖁᖃᑦᑕᖅᑐᑦ ᐅᓗᕆᐊᓇᕐᖓᑦ ᑭᒃᑯᑐᐃᓐᓇᕐᓄᑦ ᓇᒥᓕᒫᑦᑎᐊᖅ ᐊᓄᓪᓚᓯᖅᑕᐅᒃᑲᓐᓂᕈᓐᓇᖁᓪᖢᒋᑦ 
ᒪᓕᒐᖅᑎᒍ ᐃᓱᒪᒋᓂᐊᕋᑦᑎᒍ. ᓄᓇᕗᒻᒥ ᐃᖏᕐᕋᔪᓕᕆᓂᕐᒧᑦ ᐱᖁᔭᐃᑦ ᒫᓐᓇᐅᔪᖅ ᒪᓕᓗᐊᓐᖏᒻᒪᑦ ᐊᓯᖏᓐᓂ 
ᓄᓇᓕᐅᔪᓂᑦ ᑲᓇᑕᒥ ᐅᓪᓗᒥᒧᑦ ᐋᖅᑭᔅᓱᐃᓯᒪᒻᒪᑕ ᒪᓕᒐᖏᓐᓂ ᐱᔾᔪᑎᒋᓪᓗᒋᑦ ᒥᑭᓪᓕᕚᓪᓕᑎᑦᑎᒐᓱᐊᕐᓂᕐᒥᑦ 
ᐋᖏᔮᖅᑐᓂᑦ ᐊᖁᖃᑦᑕᖅᑐᓂ. ᓴᓐᖏᓂᖅᓴᓂᑦ ᐊᓄᓪᓚᒍᑕᐅᔪᓐᓇᖅᑐᓂᑦ ᐃᒥᖅᑐᓄᑦ ᐊᖁᖃᑦᑕᖅᑐᓂ 
ᓴᓐᖏᓂᖅᓴᓂᑦ ᐱᖁᔭᖃᕐᓗᑎᑦ ᒐᕙᒪᒃᑯᑦ ᐋᓐᓂᕈᑕᐅᕙᑦᑐᑦ ᒥᑭᓪᓕᕚᓪᓕᖁᓪᓗᒋᑦ ᐃᒥᖅᓯᒪᔪᓄᑦ ᐊᖁᖅᑐᓄᑦ. 

ᒐᕙᒪᒃᑯᑦ ᓴᓐᖓᑎᑦᑎᑲᓐᓂᕐᓗᑎᑦ ᓄᓇᕗᑦ ᐃᖏᕐᕋᔪᓕᕆᓂᕐᒧᑦ ᐱᖁᔭᕐᓂᑦ ᐊᓄᓪᓚᔅᓯᑲᓐᓂᖁᓪᓗᒋᑦ ᐃᒥᖅᓯᒪᔪᑦ 
ᐊᖁᖅᑎᒥᓃᑦ, ᐃᒫᒃ:  

 ᖃᑦᑏᓐᓇᕈᒃᑲᓂᕐᓗᒍ ᐊᐅᖓᓃᑦᑐᑦ ᐃᒥᐊᓗᖃᕐᓂᕐᒧᑦ ᐃᓱᖃᕐᓗᑎᑦ, ᐱᖃᓯᐅᑎᓪᓗᒋᑦ ᐃᒥᐊᓗᖃᓗᐊᖅᑲᑦ 
ᐊᐅᖓᓐᓂ 0−ᓘᒍ ᐃᒥᖅᓯᒪᔪᓄᑦ ᐊᖁᖅᑐᓄᑦ ᑕᒪᓐᓇᓗ ᓚᐃᓴᔅᓯᑖᖅᑎᑦᑎᕙᑦᑐᓄᑦ 
ᑲᒪᒋᔭᐅᖃᓯᐅᔾᔭᐅᓗᓂ ᐱᔪᓐᓇᕐᓂᖏᑦ ᖃᑦᑏᓐᓇᕈᖅᐸᓪᓕᐊᓗᒋᑦ ᐊᖁᑦᑐᖅᓯᐅᑎᖓᓐᓂ;  

 ᓄᖅᑲᖅᑎᑦᑎᓂᖅᓴᐅᖃᑦᑕᕐᓗᑎᑦ ᖃᐅᔨᓴᕐᓂᖏᓐᓂ ᐊᖁᖅᑐᖃᕐᒪᖔᖅ ᐋᖏᔮᖅᑐᓂᑦ; ᐊᒻᒪᓗ, 

 ᐊᔭᐅᖅᑐᐃᑲᓐᓂᕐᓗᑎᑦ ᓄᓇᕗᑦ ᒪᓕᒐᖏᑦ ᒪᓕᒐᕐᓂᑦ ᒪᓕᑦᑎᐊᖁᓪᓗᒋᑦ ᐊᓯᔾᔨᖅᑕᐅᔪᓂᑦ 
ᐊᓄᓪᓚᖅᓯᕈᑎᓂᑦ ᐃᒥᖅᓯᒪᔪᓄᑦ ᐊᖁᖅᑐᓄᑦ. 

ᖃᐅᔨᓴᕐᓂᖏᑦ ᕿᒥᕐᕈᓂᖏᓪᓗ 
ᒐᕙᒪᒃᑯᑦ ᖃᐅᔨᒪᔪᑦ ᖃᐅᔨᓴᖃᑦᑕᕆᐊᖃᕐᖓᑕ, ᕿᒥᕐᕈᖃᑦᑕᕐᓗᑎ ᐅᓂᒃᑳᓕᐅᖃᑦᑕᕐᓗᑎᓪᓗ ᐃᒥᐊᓗᒃ 
ᐋᓐᓂᕈᑕᐅᖃᑦᑕᕐᓂᖓᓐᓄᑦ ᓄᓇᕗᒻᒥ, ᐊᒻᒪᓗ ᐱᒋᐊᕈᑎᖃᕐᓗᑎᑦ ᑕᒪᒃᑯᐊ ᒥᑭᓪᓕᕚᓪᓕᖁᓪᓗᒋᑦ ᐋᓐᓂᕈᑕᐅᕙᑦᑐᑦ. 
ᒐᕙᒪᒃᑯᑦ, ᐊᔾᔨᒌᓐᖏᑦᑐᓂᑦ ᐃᖅᑲᓇᐃᔭᕐᕕᖏᑎᒍᑦ, ᑕᒪᒃᑯᓂᖓ ᕿᒥᕐᕈᓂᖅᓴᐅᖃᑦᑕᕐᓂᐊᖅᑐᑦ, 
ᖃᐅᔨᓴᕐᓂᖅᓴᐅᖃᑦᑕᓕᕐᓗᑎᓪᓗ ᐊᒻᒪᓗ ᖃᐅᔨᓴᖃᑦᑕᕐᓗᑎᑦ ᐱᒋᐊᕈᑎᔅᒥᓂᓪᓗ ᐋᖅᑮᓯᒪᓗᑎᑦ ᑎᑎᕋᖅᓯᒪᓗᒋᑦ, 
ᐃᒪᐃᖁᓪᓗᒋᑦ:  

 ᓇᓗᓇᐃᔭᕐᓗᒋᑦ ᕿᓚᒥᔪᑦ ᖃᐅᔨᓴᖅᑕᐅᓯᒪᒌᖅᑐᑦ ᐊᑐᖅᑕᐅᖃᑦᑕᕇᖅᑐᑦ, ᐅᕝᕙᓘᓐᓃᑦ ᓄᐊᒐᕐᓂᑦᑐᖅ 
ᓄᐊᓪᓗᒋᑦ, ᖃᐅᔨᓴᕈᓐᓇᑲᓐᓂᕐᓗᑎᑦ ᐃᒥᐊᓗᒻᒧᑦ ᐋᓐᓂᕈᑕᐅᕙᑦᑐᓂᑦ ᒪᓕᒐᖏᓐᓂ;   

 ᓇᓗᓇᐃᔭᕐᓗᒋᑦ ᑐᕌᒐᓪᓚᕆᖏᑦ ᐊᑐᕐᓗᒋᓪᓗ ᐊᑐᓂ ᐱᒋᐊᕈᑕᐅᓯᒪᔪᓂᑦ ᖃᐅᔨᓴᕐᓂᖏᓐᓂ 
ᐅᓂᒃᑳᓕᐅᖃᑦᕐᓂᖏᓐᓂᓪᓗ ᑕᒪᒃᑯᓂᖓ ᐊᑐᖅᑕᐅᓂᐊᖅᑐᓂᑦ; ᐊᒻᒪᓗ 

 ᐅᖃᖃᑎᒌᒃᑲᓐᓂᕐᓗᑎᑦ ᖃᓄᖅ ᐱᐅᓯᕚᓪᓕᑎᑦᑎᑲᓐᓂᕈᓐᓇᕐᒪᖔᑖ ᐃᒥᐊᓗᒻᒧᑦ ᐊᑦᑐᐊᔪᓂᑦ ᐊᒻᒪᓗ 
ᖃᓄᖅ ᐊᑯᓂᒧᑦ ᓄᐊᑕᐅᖃᑦᑕᕋᔭᕐᒪᖔᑖ, ᐱᓕᕆᔪᓂᑦ (ᑕᖅᑲᒃᑯᓄᖓ) ᐊᒻᒪᓗ ᐊᓯᖏᑎᒍᑦ 
ᑭᒃᑯᑐᐃᓐᓇᕐᓄᑦ ᑐᕌᖓᔪᓂᑦ ᐊᑐᐃᓐᓇᖃᕐᓗᑎᑦ ᑕᐃᒪᐃᑦᑐᓂᑦ. 

ᖃᓄᐃᓘᕐᓂᐊᓕᕐᒪᖔᑕ ᑭᖑᓪᓕᕐᒥ 
ᑖᒃᑯᐊ ᐱᒋᐊᕈᑏᑦ ᓇᓗᓇᐃᔭᖅᓯᒪᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐃᑲᔫᑎᖃᕋᔭᖅᑐᑦ ᒥᑭᓪᓕᕚᓪᓕᖁᓪᓗᒋᑦ 
ᐋᓐᓂᕈᑕᐅᕙᑦᑐᓂᑦ ᓄᓇᕗᒻᒥ.  

ᐊᑐᓕᖅᑎᑕᐅᓗᑎᑦ ᐱᒋᐊᕈᑏᑦ ᐃᑲᔫᑎᖃᕋᔭᖅᑐᑦ ᐱᐅᓯᕚᓪᓕᑲᓐᓂᖁᓪᓗᒋᑦ ᑐᕌᒐᕗᑦ ᓄᓇᕗᒻᒥ ᐅᖃᐅᓯᐅᓯᒪᔪᑦ 
ᐊᑦᑕᓇᖅᑐᒦᓐᖏᓂᖅᓴᐅᒍᒪᓪᓗᑎᑦ ᓄᓇᓕᑦᑎᐊᕙᐅᓂᖅᓴᐅᒍᒪᓪᓗᑎᓪᓗ, ᐃᒥᐊᓗᒃ ᐋᓐᓂᕈᑕᐅᕙᑦᑐᑦ 
ᒥᑭᓪᓕᕚᓪᓕᖁᓪᓗᒍ. 

ᑕᒪᒃᑯᐊ ᐱᒋᐊᕈᑏᑦ ᑲᔪᓯᑦᑎᐊᕈᓐᓇᖅᑐᑦ, ᑭᓯᐊᓂᓕ ᐊᑕᖏᖅᑐᐊᓘᓗᑎᑦ ᐱᒋᐊᕈᑕᐅᔪᑦ ᑕᕝᕙᑦᑕᐅᑎᒋ 
ᐱᒋᐊᕋᔭᓐᖏᑦᑑᒐᓗᐊᑦ ᑭᓚᖏᑦ ᑭᖑᓂᖓᓐᓂ ᐱᒋᐊᕋᔭᖅᑐᑦ. ᐃᒥᐊᓗᒻᒧᑦ ᐋᓐᓂᕈᑕᐅᕙᑦᑐᑦ ᒥᑭᓪᓕᕚᓪᓕᖁᓪᓗᒋᑦ 

  
 



 

ᓄᓇᕗᒻᒥ − ᓲᕐᓗ ᐊᓯᖏᓐᓂ ᓄᓇᓕᓐᓂᑦ ᓯᓚᕐᔪᐊᒥ − ᑕᒪᓐᓇ ᐊᑯᓂᒧᑦ ᐊᔅᓱᕉᑎᒋᓂᐊᖅᑕᕗᑦ, ᐊᒥᓱᓂᓪᓗ 
ᐊᕐᕌᒍᒐᓴᕐᓂᑦ ᐊᑐᓕᕈᓐᓇᕐᓂᐊᖅᑐᑦ ᑲᔪᓯᑎᒐᓱᐊᕐᓗᑎᒍ ᑐᕌᒐᕗᑦ ᒪᓕᒐᕗᑦ ᓄᓇᕗᒻᒥ ᐅᖃᐅᓯᐅᓯᒪᔪᑦ, ᒪᓕᓪᓗᒋᑦ 
ᓇᒻᒥᓂᖅᑕᐅ ᐋᖅᑭᔾᔫᒥᒍᒫᖅᑐᑎᑦ.  

ᒐᕙᒪᒃᑯᑦ ᐱᒋᐊᕈᑎᖏᓐᓂ ᐊᑐᐃᓐᓇᐅᑎᑦᑎᓐᓂᐊᖅᑎᓪᓗᒋᑦ ᐃᓱᒪᖃᕆᐊᖃᕐᒥᔪᑦ − ᑲᑎᒪᖃᑎᖃᓚᐅᖅᑎᓪᓗᒋᑦ 
ᐃᓄᐃᑦ ᑲᑐᔾᔨᖃᑎᒌᖏᓐᓂ ᕼᐊᒻᒪᓚᒃᑯᓂᓪᓗ, ᓄᓇᓕᓐᓂᑦ ᑲᑐᔾᔨᖃᑏᒌᓐᓂᒃ ᐊᒻᒪᓗ ᐊᓯᖏᓐᓂ 
ᑎᒍᒥᐊᖅᑎᐅᖃᑕᐅᔪᓂᑦ − ᐱᒋᐊᒃᑲᓂᕐᓂᐊᖅᑐᑦ ᐱᔨᑦᑎᖅᑎᐊᕈᒪᓪᓗᒋᑦ ᓄᓇᕗᒻᒥᐅᑕᐃᑦ 
ᒥᑭᓪᓕᕚᓪᓕᑎᑦᑎᒐᓱᐊᕐᓂᕐᒥᑦ ᐃᒥᐊᓗᒻᒧᑦ ᐊᑦᑐᐊᔪᓄᑦ ᐋᓐᓂᕈᑕᐅᕙᑦᑐᓂᑦ. 

  
 


	ᑕᑯᓐᓇᕐᓂᖏᑦ
	ᒐᕙᒪᒃᑯᑦ ᐱᓕᕆᓂᐊᖅᑐᑦ ᐱᐅᓂᖅᐹᖅᑎᒍᑦ ᑎᒥᒧᑦ ᐊᑦᑕᓇᖅᑕᐃᓕᒪᓂᕐᒥᓪᓗ ᓄᓇᓕᓐᓂᑦ ᓄᓇᕗᒻᒥᐅᑕᕐᓄᑦ.
	ᐊᔾᔨᒌᓐᖏᑦᑐᑦ ᐋᓐᓂᕈᑕᐅᔪᓐᓇᖅᑐᑦ
	ᐱᓕᕆᐊᖑᓂᐊᖅᑐᑦ
	ᐱᒋᐊᕈᑏᑦ ᐃᒥᐊᓗᒃ ᐱᔾᔪᑎᒋᓪᓗᒍ ᐋᓐᓂᕈᑕᐅᕙᑦᑐᓄᑦ ᓄᓇᕗᒻᒥ
	ᓴᖅᑭᔮᖅᑎᑦᑎᓂᖅ ᐃᓅᓯᖃᑦᑎᐊᕐᓂᕐᒥᑦ ᑐᓴᐅᒪᑦᑎᐊᕐᓗᑎᓪᓗ ᐃᓱᒪᓕᐅᕈᓐᓇᕐᓗᑎᑦ
	ᑐᓴᐅᒪᖃᑦᑕᑎᓕᕆᓂᖅ
	ᑎᒍᓯᕙᓪᓕᐊᓂᖅ ᐃᑲᔪᖅᑐᐃᓂᕐᓗ ᐃᒥᓗᓕᕆᕐᒥᑦ ᐃᓕᓐᓂᐊᑎᑦᑎᓂᕐᒧᑦ ᑲᑎᒪᔨᕋᓛᖏᑦ
	ᐃᑲᔪᖅᑐᐃᒃᑲᓐᓂᕐᓂᑦ ᓄᓇᓕᓐᓂ ᐋᓐᓂᐊᖅᑕᐃᓕᒪᓂᕐᒧᑦ ᐃᓅᓇᓱᐊᑦᑎᐊᕐᓂᒧᓪᓗ ᑲᑎᒪᔨᕋᓛᖏᓐᓂ
	ᒪᑐᐃᖅᓯᓂᖅ ᐱᐊᓂᑦ ᓂᕆᔪᖅᓯᐅᑎᓂᓪᓗ ᓂᐅᕕᕐᕕᒻᒥ ᖃᐅᔨᓴᐅᑎᐅᓪᓗᓂ ᐃᖃᓗᓐᓂ
	ᐱᓕᕆᖃᑎᖃᕐᓂᖅ ᓄᓇᓕᓐᓂ ᓴᓐᖓᑎᖁᓪᓗᒋᑦ ᐸᖅᑭᑦᑎᑦᑎᐊᕐᓂᕐᒥᑦ
	ᐊᑐᐃᓐᓇᐅᑎᑦᑎᓂᖅ ᐱᖅᑯᓯᕆᓂᕐᒨᖓᔪᓂᑦ ᐃᓕᓐᓂᐊᑎᑦᑎᓂᕐᒥᑦ ᐃᑲᔪᖅᑐᐃᓂᕐᒥᓪᓗ
	ᐱᐅᓯᕚᓪᓕᑎᑦᑎᓂᖅ ᐱᔪᓐᓇᖅᑎᑕᐅᓂᕐᒧᑦ
	ᕿᒥᕐᕈᓂᖏᓐᓂ ᖃᓄᖅ ᐃᑲᔪᖅᑐᐃᒍᓐᓇᕐᒪᖔᑕ ᐸᓖᓯᒃᑯᓐᓂ
	ᐃᑲᔪᖅᑐᐃᓂᖅ ᐃᖅᑲᖅᑐᐃᕕᒻᒥ ᑎᓕᓯᔾᔪᑕᐅᔪᑦ ᐃᒥᐊᓗᓐᓂᑦ ᐱᔾᔪᑎᖃᖅᑐᑎᑦ
	ᓄᖅᑲᖅᑎᑕᐅᓂᖏᑦ ᐱᖁᔭᕐᓂᑦ ᓯᖁᒥᑦᑎᔪᑦ ᐱᑐᑎᐅᔪᓂᑦ ᐊᖅᓵᖅᑕᐅᓂᖏᑦ ᐱᖁᔭᖅ ᓯᖁᒥᑦᑎᓂᖏᓐᓄᑦ ᐱᖁᔭᕐᓂᑦ
	ᕿᒥᕐᕈᓂᖏᑦ ᓄᓇᕗᒻᒥ ᐊᑭᖏᑦ, ᐊᑭᓕᖅᓱᐃᔾᔪᓯᖏᑦ ᑖᒃᓰᔭᕐᓂᖏᓪᓗ ᐊᐅᓚᑕᐅᓂᖏᑦ
	ᐊᓯᔾᔨᖅᑕᐅᓂᖏᑦ ᐊᖁᖃᑦᑕᓂᕐᒧᑦ ᐱᖁᔭᖏᓐᓂ ᐆᒧᖓ ᐊᔅᓱᕉᑎᖃᖃᑦᑕᕐᓂᖏᑦ ᐃᒥᖅᓯᒪᓪᓗᑎᑦ ᐊᖁᓐᓂᖏᑦ
	ᖃᐅᔨᓴᕐᓂᖏᑦ ᕿᒥᕐᕈᓂᖏᓪᓗ


